
ᓯᕗᓪᓕᕐᒥ ᑎᑎᕋᖅᑕᐅᓚᐅᖅᑐᖅ ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑏᑦ: ᓄᓇᓕᖕᓂ ᐊᑐᖅᑕᐅᕙᓚᐅᖅᑐᓂ 1950–1975 
ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓂᑦ, ᐊᐃᑉᕆᓕ 2013.

ᑕᒪᕐᒥᒃ ᐱᔪᓐᓇᐅᑎᑕᐅᔪᑦ ᐸᐸᑕᐅᕗᑦ. ᐊᑐᖅᑕᐅᓂᕐᒥ ᓇᓕᐊᑐᐃᓐᓇᖅ ᐃᓚᖓᓐᓂ ᐆᒥᖓ ᑎᑎᕋᖅᑕᐅᓯᒪᓂᐅᔪᒥ 
ᓴᖅᑭᑎᑕᐅᒃᑲᓐᓂᕐᓂᖓᓂ, ᓇᒃᓯᐅᔾᔭᐅᓗᓂ ᖃᓄᑐᐃᓐᓇᖅ ᐋᖅᑭᒃᓯᒪᓗᓂ ᐅᕝᕙᓘᓐᓃᑦ ᖃᓄᐃᑦᑐᑐᐃᓐᓇᒃᑯᑦ, 
ᖃᕋᓴᐅᔭᑎᒍᑦ, ᐊᐅᓚᓂᐅᔪᒥ, ᐊᔾᔨᓕᐅᖅᑕᐅᓂᖓᓂ, ᓂᐱᓕᐅᖅᑕᐅᓂᖓᓂ, ᐅᕝᕙᓘᓐᓃᑦ ᐊᓯᐊᒎᖅᑐᒥ, ᐅᕝᕙᓘᓐᓃᑦ 
ᑐᖅᑯᖅᑕᐅᓗᓂ ᐅᑎᖅᑎᒐᒃᓴᐅᔪᒥ ᐱᓕᕆᔾᔪᓯᐅᔪᒥ, ᑎᑎᕋᖅᓯᒪᔪᒥ ᐊᖏᖅᑕᐅᓯᒪᓇᓂ ᑎᑎᕋᖅᑎᐅᔪᒥ, ᓱᕋᐃᓂᐅᕗᖅ 
ᐊᔾᔪᐊᖅᑕᐅᔾᔭᐃᒃᑯᒻᒥ ᒪᓕᒐᖓᓐᓂ.

ᑐᕌᖅᑎᑕᐅᔪᖅ
ᑖᓐᓇ ᐅᖃᓕᒫᒐᖅ ᑐᕌᖅᑎᑕᐅᕗᖅ ᕿᑭᖅᑕᓂ ᐃᓄᖏᓐᓄᑦ. ᐳᐃᒍᖅᑕᐅᓚᐅᖅᓯᒪᖁᙱᓚᕗᑦ ᑕᐃᔅᓱᒪᓂᑕᐃᑦ ᓂᐱᕗᓪᓗ 
ᓴᙱᔫᒃᑲᓐᓂᖁᓪᓗᒍ.

ᐆᒥᖓ ᐅᓂᒃᑳᓕᐊᒥ ᒥᒃᓵᓄᑦ  
(2024−ᒥ ᑎᑎᕋᖅᑕᐅᓂᐅᔪᖅ)
ᐅᓇ ᐅᓂᒃᑳᓕᐊᖅ ᓯᕗᓪᓕᕐᒥ ᓴᖅᑭᑎᑕᐅᓚᐅᖅᐳᖅ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓂᑦ (QIA) ᐅᓂᒃᑳᓕᐊᓂᑦ 
ᑎᑎᕋᖅᑕᐅᒋᐊᙵᖅᑐᓂ ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᓂᑦ (QTC) 2010−ᒥ ᐊᒻᒪ ᓴᖅᑭᑎᑕᐅᓪᓗᓂ ᕿᑭᖅᑕᓂ ᐃᓄᐃᑦ 
ᑲᑐᔾᔨᖃᑎᒌᖏᓐᓂᑦ 2013−ᒥ. 2024−ᒥ, ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᓄᑖᙳᕆᐊᖅᑎᑦᑎᓚᐅᖅᐳᑦ ᐅᓂᒃᑳᓕᐊᓂᑦ 
ᐃᓕᓯᒃᑲᓐᓂᖅᖢᑎᒃ ᐊᑖᓂ ᓇᓗᓇᐃᖅᓯᔾᔪᑕᐅᔪᓂ, ᐋᖅᑭᒋᐊᖅᓯᓪᓗᑎᒃ ᑕᒻᒪᖅᓯᒪᔪᓂ ᐃᓂᐅᔪᓂ ᐊᑎᓪᓚᕆᖏᓐᓂ, ᒥᑭᑦᑐᓂ 
ᐋᖅᑭᒋᐊᖅᓯᓪᓗᑎᒃ ᑕᒻᒪᖅᓯᒪᔪᓂ ᐅᖃᐅᓯᐅᔪᒥ ᐊᒻᒪ ᐅᖃᐅᓯᕐᓂ ᐋᖅᑭᒃᓯᒪᓂᖏᓐᓂ, ᑕᒻᒪᖅᓯᒪᔪᓂ ᐋᖅᑭᒃᓱᐃᓪᓗᑎᒃ ᓄᓇᙳᐊᓂ, 
ᐊᒻᒪ ᐊᓯᔾᔨᖅᓯᓪᓗᑎᒃ ᐃᓚᖏᓐᓂ ᐊᔾᔨᙳᐊᓂ. ᐃᓄᒃᑎᑐᑦ ᑎᑎᕋᖅᓯᒪᓂᐅᔪᓂ ᐃᓕᓯᓚᐅᖅᐳᑦ ᐊᑖᓂ ᓇᓗᓇᐃᖅᓯᔾᔪᑕᐅᔪᓂ. 

ᓇᐃᑦᑐᒥᒃ ᐱᒋᐊᕈᑎᖓ ᐊᒻᒪ ᐱᒋᐊᕈᑎᖓᑕ ᑎᑎᕋᖅᓯᒪᓂᖏᑦ 2013−ᒥ ᑎᑎᕋᖅᑕᐅᓯᒪᓂᐅᔪᒥ ᓇᓂᔭᐅᔪᓐᓇᖅᐳᑦ ᐃᓱᐊᓂ 
ᐅᓂᒃᑳᓕᐊᒥ ᑐᓂᓯᓂᕐᒥ ᖄᒃᑲᓐᓂᐊᒍᑦ ᑎᑎᕋᖅᓯᒪᓂᐅᔪᒥ.

• Grise Fiord
(Ausuittuq)
ᐊᐅᓱᐃᑦᑐᖅ

Resolute •     
(Qausuittuq)     
 ᖃᐅᓱᐃᑦᑐᖅ  

    Igloolik
      (Iglulik)
• ᐃᒡᓗᓕᒃ

• Sanirajak
ᓴᓂᕋᔭᒃ

• Clyde River 
(Kangiqtugaapik)
ᑲᖏᖅᑐᒑᐱᒃ

• Qikiqtarjuak
ᕿᑭᖅᑕᕐᔪᐊᖅ

• Pangnirtung
(Panniqtuuq)
ᐸᓐᓂᖅᑑᖅ

• Iqaluit
ᐃᖃᓗᐃᑦ

Kimmirut • ᑭᒻᒥᕈᑦ     

• Sanikiluaq
ᓴᓂᑭᓗᐊᖅ

• Pond Inlet
(Mittimatalik)
ᒥᑦᑎᒪᑕᓕᒃ

• Kinngait
ᑭᓐᖓᐃᑦ

ᓴᖅᑭᑎᑦᑎᓂᕐᒥ ᖃᐅᓱᐃᑦᑐᕐᒥ
ᖃᐅᓱᐃᑦᑑᑉ ᕼᐋᒻᒪᓚᖓ ᕿᑭᖅᑕᐅᑉ ᓂᒋᐊᓃᑦᑐᖅ ᓯᒡᔭᖅᐸᓯᖓᓂ. ᑲᓇᑕᒥ ᑐᖏᓕᕆᔭᐅᓪᓗᓂ ᖁᑦᑎᖕᓂᖅᐹᕐᒦᖃᑕᐅᔪᖅ 
ᐅᑭᐅᖅᑕᖅᑐᒥ.1 ᐅᓛᓴᓘᐸᐃᒥ ᐊᑦᑎᖅᑕᐅᓚᐅᖅᓯᒪᔪᖅ ᑕᐃᒪᓐᓇ ᐊᑎᖃᖅᑐᖃᓚᐅᕐᓂᕐᒪᑦ ᐅᒥᐊᕐᔪᐊᕐᒥᒃ 1850−
ᖏᓐᓂ ᓲ ᔮᓐ ᕗᕌᖕᑭᓕᓐ ᕿᓂᖅᑕᐅᑎᓪᓗᒍ. ᐃᓄᒃᑎᑐᑦ ᖃᐅᓱᐃᑦᑐᕐᒥᒃ ᐊᑎᖃᖅᑎᑕᐅᔪᖅ  “ᖃᐅᒃᐸᓐᖏᒻᒪᑦ”, ᐊᒻᒪ 
"ᖃᕐᒪᕐᑕᓕᒃ", ᑕᐃᒪᓐᓇᓗ ᐊᑎᖃᖅᑎᑕᐅᓪᓗᓂ ᐊᕐᕖᑦ ᓴᐅᓂᖏᑦ ᑲᑎᖅᓱᖅᓯᒪᔪᐊᓘᖕᒪᑕ ᕼᐋᒻᒪᓚᒃᑯᑦ ᖃᓂᒋᔮᓃᑦᑐᖅ 
ᓄᓇᒋᔭᐅᔪᑐᖃᐅᓐᓂᕋᒥ ᑑᓪᓕᓄᑦ. ᑕᐃᑲᓂ ᓄᓇᓖᑦ ᖃᐅᓱᐃᑦᑐᕐᒥᐅᑕᐅᓂᕋᖅᐸᒃᑐᑦ.

ᑐᓃᑦ ᐊᒻᒪ ᑑᓪᓖᑦ ᐊᕐᕌᒍᒐᓴᕐᔪᐊᒻᒪᕆᐊᓗᖕᓄᑦ ᑕᐅᕙᓂ ᓄᓇᖃᖅᐸᓚᐅᖅᓯᒪᔪᑦ, ᐃᒻᒪᖄᓗ ᑕᕝᕙᓐᖓᑦ 
ᕿᑭᖅᑕᓂ ᐊᐅᓪᓚᓚᐅᖅᓯᒪᓪᓗᑎᒃ 1000 ᐊᕐᕌᒎᓕᖅᑐᑦ. 1900 ᐊᕐᕌᒍᖏᑦ ᐊᑐᓕᖅᑎᓪᓗᒋᑦ, ᐃᓄᖕᓂᒃ 
ᒪᕐᕈᓕᕿᒥᐅᑕᖅᑕᖃᓚᐅᓐᖏᑦᑐᖅ, ᑭᓯᐊᓂ ᖃᓪᓗᓈᑦ ᕿᓂᖅᑏᑦ ᖃᐅᔨᓴᖅᑎᓪᓗᒍ ᕿᑭᖅᑕᒥᒃ ᓴᕐᕈᖃᑦᑕᓚᐅᖅᓯᒪᔪᑦ 
ᕿᓂᖅᖢᑎᒃ ᐅᑭᐅᖅᑕᖅᑐᒥ ᐅᒥᐊᕐᔪᐊᑉ ᐊᖅᑯᑖᑕ ᓱᓪᓗᐊᓗᖓᓂᒃ. ᑖᓐᓇ ᕿᑭᖅᑕᖅ ᐃᓄᖃᓐᖏᑯᑖᒃᓯᒪᓚᐅᖅᖢᓂ ᑲᓇᑕᒥ 
ᐅᓇᑕᖅᑐᒃᓴᒃᑯᑦ ᑕᐃᑲᓂ ᓄᓇᑖᓕᓚᐅᖅᓯᒪᔪᑦ 1949−ᒥ.

ᖃᐅᓱᐃᑦᑐᖅ ᐃᓄᖕᓄᑦ ᓄᓇᑖᕆᔭᐅᓯᒋᐊᓚᐅᖅᓯᒪᔪᖅ 1950−ᖏᓐᓂ ᑲᓇᑕᐅᑉ ᒐᕙᒪᖓ ᐃᓚᔮᕇᖕᓂᒃ 
ᒥᑦᑎᒪᑕᓕᖕᒥᐅᓂᒃ ᑕᐃᑯᖓ ᓄᒃᑎᕆᖕᒪᑕ, ᒥᑦᑎᒪᑕᓕᖕᒥᐅᖑᓂᕋᖅᑐᑦ ᐅᕝᕙᓘᓐᓃᑦ ᑐᓄᓂᕐᒥᐅᑦ, ᐊᒻᒪ ᐃᓄᒡᔪᐊᕐᒥᐅᓂᒃ 
ᐃᑎᕕᒻᒥᐅᖑᓂᕋᖅᑕᐅᔪᓂᒃ.2 ᑭᖑᕐᖓᓂ ᐊᓯᖏᑦ ᒥᑦᑎᒪᑕᓕᖕᒥ ᐃᓄᒡᔪᐊᕐᒥᓪᓗ ᓄᒃᑎᓕᒪᐅᖅᓯᒪᔪᑦ ᐃᓚᒥᓂᒃ 
ᐱᖃᓐᓂᕆᔭᕐᒥᓂᒡᓗ ᒪᓕᒃᓴᖅᖢᑎᒃ ᓄᒃᑎᖅᑕᐅᓚᐅᖅᓯᒪᔪᓂᒃ. 1961−ᒥ, ᐃᓄᐃᑦ ᑲᑎᒃᖢᒋᑦ 153ᖏᓐᓃᓕᓚᐅᖅᓯᒪᔪᑦ, 
ᖃᓪᓗᓈᖃᐅᖏᓐᓇᖅᖢᑎᒃ ᐊᐅᓪᓚᖅᑕᖅᑐᓂᒃ (ᐃᓛᓐᓂᒃᑯᑦ 300 ᐅᖓᑖᓃᖃᑦᑕᓚᐅᖅᑐᑦ) ᒥᕝᕕᓕᕆᔨᐅᓪᓗᑎᒃ ᐊᒻᒪ 
ᒥᕝᕕᐅᑉ ᖃᓂᒋᔮᓃᑦᑐᓂᒃ ᐃᖅᑲᓇᐃᔭᖅᑎᒋᔭᐅᓪᓗᑎᒃ.3 ᓄᓇᓕᖕᓄᑦ ᑕᒪᓐᓇ ᐃᖢᕐᕆᔮᓐᖏᔾᔪᑕᐅᖃᑦᑕᓚᐅᖅᑐᖅ, ᑭᓯᐊᓂᓗ 
ᐃᖅᑲᓇᐃᔭᕐᕕᐅᒋᓪᓗᓂ ᐃᓄᖕᓄᑦ.

ᑕᐃᑲᓃᖅᓴᓕᖅᑎᓪᓗᒋᑦ, ᒐᕙᒪᒃᑯᓐᓄᑦ ᓄᓇᓕᓐᖑᖅᑎᑕᐅᓚᐅᖅᓯᒪᔪᖅ ᐃᓄᖕᓄᑦ ᓄᓇᒋᔭᐅᓪᓚᕆᓕᓚᐅᖅᓯᒪᔪᖅ ᐊᒻᒪ 
ᕼᐋᒻᒪᓚᓐᖑᖅᖢᑎᒃ 1987−ᒥ. ᖃᐅᓱᐃᑦᑐᕐᒥᐅᑦ ᐃᓚᒋᔭᐅᖃᑕᐅᓪᓚᕆᓚᐅᖅᑐᑦ ᒐᕙᒪᒃᑯᓐᓂᒃ ᐊᔭᐅᖅᑐᐃᓪᓚᕆᒃᑎᓪᓗᒋᑦ 
ᐊᒻᒪ ᑕᐃᒪᐃᖃᑕᐅᓚᐅᕐᓂᖏᓐᓄᑦ ᓄᓇᕗᑦ ᐱᓐᖑᖅᑎᑕᐅᓕᓚᐅᖅᓯᒪᔪᖅ 1999−ᒥ. 2011−ᒥ, ᖃᐅᓱᐃᑦᑐᕐᒥᐅᑦ ᑲᑎᒃᖢᒋᑦ 
214−ᖑᓕᓚᐅᖅᑐᑦ.4 ᐅᓪᓗᒥ, ᖃᐅᓱᐃᑦᑐᖅ ᓇᒻᒥᓂᓕᒃᑕᖃᐅᕈᓘᔭᓕᖅᑐᖅ, ᐃᖏᕐᕋᔾᔪᑎᓕᕆᔾᔪᑎᖃᐅᖅᖢᓂ ᐊᒻᒪ 
ᑐᓴᐅᒪᔾᔪᑎᓕᕆᕝᕕᐅᓪᓗᓂ ᖁᑦᑎᒃᑐᕐᒥᐅᓄᑦ. ᐊᖏᕐᕋᕆᔭᐅᖕᒥᔪᖅ ᓯᒡᔭᒥᑦ ᓯᕕᖓᔮᕐᓂᖓ ᐃᖅᑲᓕᖕᒧᓐᖓᐅᓂᖓᓂᒃ 
ᑲᒪᔨᐅᔪᓄᑦ ᐊᒻᒪ ᖃᐅᔨᒪᔪᕐᔪᐊᖑᓂᕋᖅᑕᐅᔪᓄᑦ ᐅᐸᒃᑕᐅᕈᓘᔭᐃᓐᓇᖃᑦᑕᖅᖢᓂ ᓇᑭᓕᒫᖅ ᑲᓇᑕᒥ ᐊᒻᒪ ᓄᓇᕐᔪᐊᕐᒥ 
ᖁᑦᑎᒃᑐᕐᒥᐅᑦ ᖃᓄᐃᑉᐸᓪᓕᐊᓂᖏᓐᓂᒃ ᖃᐅᔨᒃᑲᓐᓂᕈᒪᔪᓂᒃ.

ᑕᐃᔅᓱᒪᓂ 
ᓄᓇᒥᐅᑕᐅᑎᓪᓗᑕ
ᐃᓚᒌᑦ ᓄᓇᒋᕙᒃᑕᖏᑦ5

ᖃᐅᓱᐃᑦᑐᖅ ᕿᑭᖅᑕᐅᑉ ᓂᒋᖔᖓᓃᑉᐳᖅ, ᐊᒻᒪ ᑯᐃᓐ ᐃᓕᓴᐱᒧᑦ 
ᕿᑭᖅᑕᖁᑎᒋᔭᐅᖃᑕᐅᓪᓗᓂ, ᑲᓇᑕᐅᑉ ᖁᑦᑎᒃᑐᖅᐸᓯᐊᓂ. 
ᖃᐅᓱᐃᑦᑑᑉ ᕿᑭᖅᑕᖓ ᐃᒡᓗᕕᒐᐅᔭᖅᑎᑐᑦ ᐊᓂᖓᔮᖅᑐᖅ, 
ᒪᓂᕋᖃᐅᖅᖢᓂᓗ ᐅᔭᕋᓱᒡᔪᖃᐅᖅᖢᓂ. ᑕᕝᕙᓂ ᕿᑭᖅᑕᒥ 
ᖁᑦᑎᖕᓂᖅᐹᖅ 300 ᒦᑕᓂᒃ ᖁᕝᕙᓯᖕᓂᓕᒃ, Signal Hill-ᒥᒃ 
ᑕᐃᔭᐅᕙᒃᖢᓂ, 195 ᒦᑕᓂᒃ ᖁᕝᕙᖅᐸᓪᓕᐊᓪᓗᓂ ᖃᐅᓱᐃᑦᑑᑉ 
ᐅᐊᖕᓇᖓᓂᒃ ᐊᒻᒪ ᐅᔾᔨᕐᓇᓛᖑᓪᓗᓂ. ᑖᓐᓇ ᕿᑭᖅᑕᖅ 
ᑕᓯᖃᐅᖅᑐᖅ ᐊᖏᓕᕇᒃᑐᓂᒃ. Strip Lake ᐊᒻᒪ Char Lake 
ᒥᕝᕕᖕᒥᐅᓄᑦ ᖃᐅᓱᐃᑦᑐᕐᒥᐅᓄᓪᓗ ᐃᒥᖅᑕᕐᕕᐅᔪᖅ. ᐊᒥᓱᓂᒃ 
ᑲᖏᖅᖢᒃᑕᖃᐅᖅᑐᖅ ᓯᒡᔭᖓᓂ, ᐊᒻᒪ ᓄᓇᐃᑦ ᐊᑯᓐᓂᖏᓐᓂ 
ᐃᒪᐅᓂᖏᑦ ᐊᖅᑯᑎᒋᔭᐅᓪᓗᑎᒃ ᐳᐃᔨᓄᑦ.6 

ᑕᐃᒪᓐᖓᓂᑦ 1500 BCE-ᒥᑦ ᑐᓂᕐᓄᑦ ᑑᓪᓕᓄᓪᓗ 
ᓄᓇᒋᔭᐅᖃᑦᑕᖅᓯᒪᔪᑐᖃᖅ ᐊᒻᒪ 1000 CE-ᒐᓚᖕᒥ ᑕᒫᓐᖓᑦ 
ᐊᐅᓪᓚᓕᑕᐃᓐᓇᓚᐅᖅᓯᒪᓪᓗᑎᒃ. ᐅᓪᓗᒥᐅᓕᖅᑐᑦ ᐃᓄᐃᑦ 
ᓯᕗᕚᕕᓂᖏᑦ ᑕᒫᓂ ᓄᓇᖃᖅᐸᓚᐅᖅᓯᒪᓐᖏᑦᑐᑦ ᑭᓯᐊᓂ 
ᐃᓄᐃᑦ ᑕᐃᑯᖓ ᓄᒃᑎᖅᑕᐅᖕᒪᑕ 1953-ᒥ ᐊᒻᒪ 1955-ᒥ. 
ᑕᒫᓂ ᖃᓂᒋᔮᓂᓘᓐᓃᑦ ᐃᓄᒃᑕᖃᓚᐅᓐᖏᑦᑐᖅ ᑭᓯᐊᓂ 1900 
ᐊᑐᓕᕐᒪᑕ, ᑐᓄᓂᕐᒥᐅᓪᓗ, ᑐᓄᓂᕈᓯᕐᒥᐅᑦ ᐊᒻᒪ ᐃᒡᓗᓕᖕᒥᐅᑦ 
ᒥᑦᑎᒪᑕᓕᐅᑉ, ᐃᒃᐱᐊᕐᔫᑉ ᐊᒻᒪ ᐃᒡᓗᓕᐅᑉ ᖃᓂᒋᔮᓂ 
ᓄᓇᖃᒡᒍᓚᐅᖅᓯᒪᔪᑦ. ᑐᒃᑐᓕᐊᖃᑦᑕᓚᐅᖅᑐᑦ ᑭᓐᖓᕖᑦ 
ᑕᕆᐅᖓᑕ ᖃᓂᒋᔮᓂ, ᐊᒻᒪ ᐊᐅᓱᐃᑦᑑᑉ ᕿᑭᖅᑕᖓᓂ, ᑐᕕᖐᕐᔫᑉ 
ᑕᕆᐅᖓᓂ ᐊᒻᒪ ᑰᒐᓇᔫᑉ ᑕᕆᐅᖓᓂ ᓇᑦᑎᖅᓯᐅᖅᐸᒃᖢᑎᒃ ᐊᒻᒪ 
ᓇᓐᓂᐊᖅᐸᒃᑭᓪᓗᑎᒃ. ᑰᒐᓇᔪᖕᒥ, ᐊᐅᓱᐃᑦᑑᕐ ᕿᑭᖅᑕᖓᓂ ᐊᒻᒪ 
ᑲᖏᕐᒥ ᒥᑭᒋᐊᖃᑦᑕᓚᐅᖅᓯᒪᒻᒥᔪᑦ.7

1950-ᖏᑦ ᐊᑐᓕᖅᑎᓪᓗᒋᑦ ᐃᓄᐃᑦ ᖃᐅᓱᐃᑦᑐᕐᒧᑦ 
ᓄᒃᑎᖅᑕᐅᓚᐅᖅᓯᒪᔪ ᒥᑦᑎᒪᑕᓕᖕᒥᑦ ᐊᒻᒪ ᐃᓄᒡᔪᐊᕐᒥᑦ. 
ᓄᓇᑖᓵᕐᒥᓄᑦ ᓂᕐᔪᑎᖏᓐᓄᓪᓗ ᓱᖏᐅᓴᕆᐊᖃᓚᐅᖅᓯᒪᔪᑦ. 
ᑰᒐᓇᔪᕐᒥ ᐊᒻᒪ ᑭᓐᖓᕖᑦ ᑕᕆᐅᖓᓂ 
ᐊᖑᓇᓱᖃᑦᑕᕆᐊᕐᖓᓚᐅᖅᑐᑦ ᐊᒻᒪ ᒥᑭᒋᐊᕐᓂᐊᖅᖢᑎᒃ, ᐊᒻᒪ 
ᑰᒐᓇᔪᕐᒥ ᓄᓇᖅᐸᓯᐊᓂ ᑐᒃᑐᓯᐅᖃᑦᑕᖅᖢᑎᒃ ᑐᒃᑐᓕᐊᓘᑎᓪᓗᒍ. 
1960 ᐱᒋᐊᓕᖅᑎᓪᓗᒋᑦ, ᐃᓄᐃᑦ ᑰᒐᓇᔪᖕᒥ ᑐᒃᑐᓯᐅᕐᕕᖕᒧᓪᓗ 
ᒥᑭᒋᐊᕐᓂᐊᖅᐸᓪᓕᐊᓕᓚᐅᖅᓯᒪᔪᑦ ᐅᑭᐅᒃᑯᑦ. ᑕᒪᓐᓇ ᓄᓇᖓ, 
ᐃᒪᖓ ᓯᑯᖓᓗ ᓱᖏᐅᑎᕙᓪᓕᐊᓕᕋᒥᔾᔪᒃ 
ᐅᖓᓯᒃᑐᓕᐊᖅᐸᓪᓕᐊᓕᓚᐅᖅᓯᒪᔪᑦ. ᓄᓇᐃᑦ ᐅᐸᖃᑦᑕᖅᑕᖏᑦ 
ᑐᒃᑐᓯᐅᕐᕕᖕᒥᑦ Bellot Strait-ᒧᑦ ᑎᑭᓚᐅᖅᓯᒪᔪᖅ, ᐊᒃᐸᖕᓄᑦ ᐊᒻᒪ 
ᑐᕕᖐᕐᔫᑉ ᑕᕆᐅᖓᓄᑦ.8

ᓇᑦᑏᑦ ᖃᐅᓱᐃᑦᑐᕐᒥᐅᓄᑦ ᓂᕿᓪᓗᐊᑕᕆᔭᐅᓚᐅᖅᑐᑦ 
ᐊᒻᒪ ᕿᓯᖏᑦ ᐊᓐᓄᕋᔾᔨᐊᖑᓪᓗᑎᒃ ᓂᐅᕐᕈᑕᐅᕙᒃᖢᑎᒡᓗ. 
ᓇᓂᓕᒫᖅ ᓇᑦᑎᖃᑦᑎᐊᓚᐅᖅᑐᖅ ᑰᒐᓇᔫᑉ ᖃᓂᒋᔮᓂ ᐊᒻᒪ 
ᕿᑭᖅᑕᒐᓴᖕᓂ. ᑐᕕᖐᕐᔫᑉ ᑕᕆᐅᖓᓂ, Wellington 
Channel, McDougall Sound, ᑭᓐᖓᕖᑦ ᑕᕆᐅᖓ ᐊᒻᒪ Peel 
Sound ᐊᕐᕌᒍᓗᒃᑖᖅ ᓇᑦᑎᖅᓯᐅᕐᕕᐅᖃᑦᑕᓚᐅᖅᑐᖅ. ᐅᒡᔪᐃᑦ 
ᑕᒫᓃᖏᓐᓇᖃᑦᑕᓚᐅᕐᒥᔪᑦ, ᐅᓄᓐᖏᓐᓂᖅᓴᐅᒐᓗᐊᖅᖢᑎᒃ 
ᓇᑦᑎᕐᓂᑦ, ᐊᖑᓇᓱᕝᕕᓪᓗᐊᑕᖃᖅᖢᑎᒃ Allen Bay-ᒥ ᐊᒻᒪ 
McDougall Sound-ᒥ. ᖃᐃᕈᓖᑦ ᐃᓱᒪᒋᔭᐅᓗᐊᓚᐅᓐᖏᑦᑐᑦ 
ᐊᐅᔭᐃᓐᓇᒃᑯᑦ ᑎᑭᑉᐸᖕᓂᖏᓐᓄᑦ.

ᐃᓄᐃᑦ ᒪᕐᕈᓪᓗᐊᑖᖕᓄᑦ ᑐᒃᑐᓕᐊᖃᑦᑕᓚᐅᖅᑐᑦ. ᐅᑭᐅᖅᑕᖅᑐᒥᐅᑦ 
ᑐᒃᑐᖏᑦ ᑐᒃᑐᓯᐅᕐᕕᖕᒥ, ᒪᕐᕈᓕᕿᒥ ᐊᒻᒪ ᖃᐅᓱᐃᑦᑑᑉ 
ᕿᑭᖅᑕᖓᓂ ᐊᒻᒪ ᓂᒋᐊᓃᑦᑐᑦ ᑭᓐᖓᕖᑦ ᑕᕆᐅᖓᓂ ᐊᒻᒪ 
ᑰᒐᓇᔪᖕᒥ, ᕿᑭᖅᑕᓂᓗ Peel Sound-ᒥ. ᓂᒋᐊᓃᑦᑐᑦ 
ᑐᒃᑐᐃᑦ ᐊᖏᓂᖅᓴᐅᓚᐅᖅᑐᑦ ᕿᕐᓈᖓᓂᖅᓴᐅᓪᓗᑎᒡᓗ, 

ᑕᑯᒃᓴᐅᓂᖓ ᖃᐅᓱᐃᑦᑐᖅ.
ᓇᑭᙶᕐᓂᖓ: H. J. ᒋᐅᕆᓐ, ᓄᓇᑦᓯᐊᕐᒥ ᐃᑦᑕᕐᓂᓴᓕᕆᔨᒃᑯᑦ / ᓄᓇᑦᓯᐊᖅ. 
ᓴᓇᓗᓕᕆᔨᒃᑯᑦ ᐊᒻᒪ ᐱᔨᑦᑎᕋᕐᓂᕐᒧᑦ ᑕᒪᒃᑭᐅᒪᔪᒥ ᑲᑎᙵᓂᐅᔪᒥ / 
G-1995-001: 2680.

ᐃᓄᐃᑦ ᓱᕈᓰᑦ ᐃᓕᑦᑎᕗᑦ ᑮᔭᖃᑦᑕᒥ ᐋᖅᑭᒃᓯᓂᕐᒥ ᑎᕆᒐᓂᐊᕐᓄᑦ 
ᖃᐅᓱᐃᑦᑐᕐᒥ. ᐊᔾᔨᓕᐅᖅᑕᐅᔪᖅ ᑯᐃᓐ ᑭᒡᒐᖅᑐᖅᑎᖓᑕ ᑲᓇᑕᒥ 
ᐅᑭᐅᖅᑕᖅᑐᒥ ᐳᓚᕋᕐᓂᐅᔪᒥ, [1956].
ᓇᑭᙶᕐᓂᖓ: ᒑᕐ ᓚᓂ / ᑲᓇᑕᒥ ᑕᕐᕆᔭᓕᐅᖅᑏᑦ ᑲᑎᒪᔨᖏᑦ. Photothèque / 
ᐅᖃᓕᒫᒐᖃᕐᕕᒃ ᐊᒻᒪ ᐃᑦᑕᕐᓂᓴᓕᕆᔨᒃᑯᑦ ᑲᓇᑕᒥ / e002265666.

ᖃᐅᓱᐃᑦᑐᕐᒥᐅᓄᓪᓗ ᒪᒪᕆᔭᐅᓂᖅᓴᐅᓪᓗᑎᒃ. 1960 
ᐃᓱᓕᓕᖅᑎᓪᓗᒍ, ᐅᐊᖕᓇᖓᓂᕐᒥᐅᑦ ᑐᒃᑐᐃᑦ ᐅᑮᕕᒋᕙᒃᑕᒥᓐᓂᑦ 
ᐊᐅᓪᓚᕆᐊᓚᐅᖅᓯᒪᔪᑦ, ᑭᓐᖓᕖᑦ ᑕᕆᐅᖓᓄᑦ ᑰᒐᓇᔪᖕᒧᓪᓗ 
ᐊᖑᓇᓱᒋᐊᖃᑦᑕᖔᓕᖅᖢᑎᒃ.

ᐊᐃᕖᑦ, Griffin ᕿᑭᖅᑕᖓᓃᑦᑐᑦ, 
ᕿᒥᖅᑯᑎᒃᓴᕆᔭᐅᔪᒃᓴᐅᑕᐅᓪᓗᑎᒃ ᐊᖑᓇᓱᒃᑕᐅᕙᓚᐅᖅᓯᒪᔪᑦ 
ᓯᑭᑑᓂᒃ ᐊᑐᕐᓂᖅᓴᐅᓕᕋᒥᒃ 1960-ᕈᔪᖕᒧᑦ ᑎᑭᖦᖢᒍ.9 
ᓇᓐᓂᐊᖃᑦᑕᓚᐅᖅᑐᑦ ᑰᒐᓇᔫᑉ ᓂᒋᐊᓄᑦ, ᐊᐅᓱᐃᑦᑑᑉ 
ᕿᑭᖅᑕᖓᓂ, ᐊᒻᒪ Ward River ᓇᖅᓴᖓᓄᑦ ᖃᐅᓱᐃᑦᑑᑉ 
ᕿᑭᖅᑕᖓᓂ. ᓇᓐᓂᐊᒡᒍᓚᐅᖅᑐᑦ ᕕᕝᕗᐊᕆ ᐊᒻᒪ ᒪᐃ 
ᐊᑯᓐᓂᖓᓂ ᐃᖏᕐᕋᑦᑎᐊᕐᓇᖅᑎᓪᓗᒍ. ᑎᕆᒐᓂᐊᑦ ᑰᒐᓇᔪᖕᒥ 
ᐊᒻᒪ Stanwell Fletcher Lake-ᒥ ᐱᔭᐅᒡᒍᓚᐅᖅᑐᑦ. 1960-
ᖏᑦ ᐃᓱᓕᓕᖅᑎᓪᓗᒋᑦ, ᑰᒐᓇᔫᑉ ᓂᒋᐊᓄᑦ ᐊᒻᒪ ᑐᒃᑐᓯᐅᕐᕕᖕᒧᑦ 
ᒥᑭᒋᐊᕐᓂᐊᖃᑦᑕᓚᐅᖅᑐᑦ. ᑕᓯᒐᓴᐃᑦᑦ, ᑲᖏᖅᖢᑦ ᑰᓪᓗ 
ᓯᑐᔭᑦᑐᓄᑦ ᓯᑐᔪᐃᑦᑐᓄᓪᓗ ᐃᖃᓗᖃᕐᕕᐅᓚᐅᖅᑐᑦ ᖃᐅᓱᐃᑦᑑᑉ 
ᕿᑭᖅᑕᖏᓐᓂ. ᒥᑭᔫᑕᐅᓂᖅᓴᑦ, ᓲᕐᓗ ᐊᕿᒡᒌᑦ, ᓂᕐᓖᑦ, ᒥᑏᑦ 
ᐊᒻᒪ ᐅᑲᓖᑦ ᐊᖑᓇᓱᒃᑕᐅᖃᑦᑕᓚᐅᕐᒥᔪᑦ ᑕᐃᒫᑐᐃᓐᓇᖅ ᐳᐃᔩᑦ 
ᐱᓱᒃᑐᓪᓗ ᐱᓇᓱᒃᑕᐅᖃᑦᑕᕐᒪᑕ.10

ᐅᐸᒃᑕᐅᖃᑦᑕᓕᓵᖅᑎᓪᓗᒋᑦ ᓯᕗᓂᐊᓂ 
ᓅᑕᐅᓂᐅᔪᓄᑦ
ᐃᓄᖕᓄᑦ ᓄᓇᒋᔭᐅᓯᒪᓐᖏᒃᑲᓗᐊᖅᑎᓪᓗᒍ, ᖃᓪᓗᓈᑦ 
ᑰᒐᓇᔪᓕᐊᖅᐸᓚᐅᖅᓯᒪᔪᑦ ᐅᑭᐅᖅᑕᖅᑐᒥ ᐅᒥᐊᕐᔪᐊᑉ ᐊᖅᑯᑖᑕ 
ᓱᓪᓗᐊᓗᐊ ᕿᓂᖅᑕᐅᓪᓗᓂ. ᑭᖑᓪᓕᖅᐹᒥᒃ ᑕᒃᐸᐅᓐᖓᕋᒥ, 
ᐅᐃᓕᐊᒻ ᐄᑐᐊᖅ ᐱᐅᕆ ᑕᒪᐅᓐᖓᓚᐅᖅᓯᒪᔪᖅ 1819−ᒥ 
ᐊᒻᒪ ᐊᑦᑎᖅᖢᓂᐅᒃ ᑯᐃᓐ ᓄᓇᖓᓐᓂ ᐅᓇᑕᖅᑐᒃᓴᓄᑦ 
ᐅᒥᐊᕐᔪᐊᖅᑎᐅᓚᐅᖅᓯᒪᔪᒥᒃ ᐅᐃᓕᐊᒻ ᑯᐊᓐᕗᐊᓕᔅᒥᒃ. 
1845−ᒥ, ᔮᓐ ᕗᕌᖕᑭᓕᓐ ᕿᑭᖅᑕᒥᒃ ᐅᐃᔾᔭᓪᓚᓚᐅᖅᓯᒪᔪᖅ 
ᐊᓯᐅᓐᖏᓐᓂᕐᒥᓂ ᐱᖓᔪᐊᓂ ᑕᒃᐸᐅᓐᖓᕋᒥ. ᕗᕌᖕᑭᓕᓐᒥᒃ 
ᓯᐊᓛᖏᓐᓂᒡᓗ ᕿᓂᖅᑐᑦ ᑕᒃᐸᐅᓐᖓᖃᑦᑕᓚᐅᖅᓯᒪᖕᒥᔪᑦ. 
1850−ᒥ, ᑲᐱᑕᐃ ᕼᐅᕌᓯᐅ ᐋᔅᑎᓐ ᐅᒥᐊᕐᔪᐊᒃᑰᖅᖢᓂ ᐅᓛᓴᓘᒥᒃ 
ᐊᑎᓕᖕᒥᒃ, ᐅᓛᓴᓘ ᐊᑦᑎᖅᑕᐅᓯᒪᔾᔪᑎᖓᓂᒃ, ᐅᑮᓚᐅᖅᓯᒪᔪᖅ 
Griffin Island−ᒥ, ᖃᐅᓱᐃᑦᑑᑉ ᓂᒋᖅᐸᓯᐊᓃᑦᑐᖅ.11 ᑖᓐᓇ 
ᐅᒥᐊᕐᔪᐊᖅ ᐅᓛᓴᓘ ᑕᒪᐅᓐᖓᒃᑲᓐᓂᓚᐅᖅᓯᒪᔪᖅ 1852−
ᖑᑎᓪᓗᒍ, ᐊᖓᔪᖅᑳᖃᖅᖢᑎᒃ ᐅᐃᓕᐊᒻ ᐱᐅᓪᓱᒥᒃ.

ᐃᓅᓯᐅᑉ ᐊᓯᔾᔨᖅᐸᓪᓕᐊᓂᖓ
ᐃᓄᐃᑦ ᑕᒃᐸᐅᖓ ᓄᒃᑎᖅᑕᐅᓚᐅᖅᑎᓐᓇᒋᑦ 
ᐃᓅᓯᕆᔭᐅᕙᓚᐅᖅᓯᒪᔪᖅ ᖃᐅᓱᐃᑦᑐᕐᒥᐅᑕᐅᓕᖅᑐᓄᑦ 
ᐋᖅᑭᒃᐸᓪᓕᐊᔾᔪᑕᐅᓕᓚᐅᖅᓯᒪᕗᖅ. ᓄᒃᑎᖅᑕᐅᔪᑦ 
ᖃᓪᓗᓈᓄᑦ ᐃᒡᓗᓕᐊᕕᓂᖏᓐᓂᒃ ᐱᖅᑯᓯᖏᓐᓂᒡᓗ 
ᑕᑯᖃᑦᑕᖅᓯᒪᒐᓗᐊᖅᖢᑎᒃ, ᐃᓄᐃᑦ ᐃᓅᓯᖏᑦ ᖃᐅᔨᒪᔭᖏᓪᓗ 
ᐊᒃᑐᖅᑕᐅᓪᓚᕆᓚᐅᖅᓯᒪᔪᑦ, ᐊᒻᒪ ᐊᒃᑐᖅᑕᐅᓂᖏᑦ 
ᐊᔾᔨᒌᓚᐅᓐᖏᖦᖢᑎᒃ. ᑯᐸᐃ ᑕᕐᕋᖓᓂᕐᒥᐅᑦ ᐱᖓᓱᓪᓗᐊᑕᕐᓂᑦ 
ᖃᓪᓗᓈᕆᔭᐅᕙᒃᑐᓂᒃ ᖃᐅᔨᒪᔮᖃᓚᐅᖅᑐᑦ − ᓂᐅᕕᖅᑏᑦ, 
ᐅᒃᐱᕐᓂᓕᕆᔩᑦ ᐊᒻᒪ ᐸᓖᓯᒃᑯᑦ. ᑕᐃᒪᓐᖓᓂᑦ 1900 
ᐊᑐᓕᖅᑎᓪᓗᒍ ᓂᐅᕕᒃᕕᒃᑕᖃᐅᕈᓘᔭᓚᐅᖅᓯᒪᔪᑦ, ᐊᒻᒪ 

ᐊᑭᑦᑐᕋᐅᑎᔪᑦ ᐊᒥᓲᓂᖏᓐᓄᑦ ᑯᐸᐃ ᑕᕐᕋᖓᓂ, ᑕᒪᓐᓇ 
ᐃᓅᓯᕆᔭᐅᓪᓚᕆᓚᐅᖅᓯᒪᔪᖅ ᑮᓇᐅᔭᓕᐅᕈᑕᐅᓪᓗᓂᓗ 
ᐃᑎᕕᒻᒥᐅᓄᑦ. ᑕᐃᒪᐃᓐᓂᖓᓄᑦ, ᐃᓄᐃᑦ ᓄᒃᑕᕈᓯᖏᑦ 
ᐊᓯᔾᔨᖅᐸᓪᓕᐊᓕᓚᐅᖅᓯᒪᔪᑦ, ᓂᐅᕕᕐᕕᖕᓂᒃ 
ᐊᑐᕐᓂᖅᓴᐅᓕᖅᖢᑎᒃ ᐊᒻᒪ ᓂᐅᕐᕈᑎᖃᖃᑦᑕᓕᖅᖢᑎᒃ ᐊᒥᕐᓂᒃ 
ᐊᒻᒪ ᐊᑭᓕᒃᓴᖅᑖᖅᐸᒃᖢᑎᒃ, ᐃᓄᐃᑦ ᐊᖑᓇᓱᒍᓯᖏᓐᓂ 
ᐱᔭᕐᓂᕐᓂᖅᓴᐅᓈᖅᓯᓪᓗᑎᒃ. ᑕᒪᓐᓇ ᐊᑐᓕᖅᑎᓪᓗᒍ, 
ᐅᒃᐱᕐᓂᓕᕆᔩᑦ ᐊᑭᑦᑐᕋᐅᑎᓕᓚᐅᖅᓯᒪᔪᑦ ᑐᒃᓯᐊᕐᕕᒃᑎᒍᑦ 
ᐃᓕᓐᓂᐊᕐᕕᒃᑎᒍᓪᓗ, ᑕᓯᐅᖅᑎᐅᖏᓐᓇᓐᖏᒃᑲᓗᐊᖅᖢᑎᒃ. 
ᐊᓯᔾᔨᖅᐸᓪᓕᐊᕋᔮᑲᒥᒃ, ᐃᓄᐃᑦ ᐃᓕᖅᑯᓯᖏᑦ ᐅᒃᐱᕆᔭᖏᓪᓗ 
ᐊᑐᖅᑕᐅᔪᓐᓃᖅᐸᓪᓕᐊᓕᓚᐅᖅᓯᒪᔪᑦ. ᐸᓖᓯᒃᑯᑦ ᒐᕙᒪᒃᑯᓐᓂᒃ 
ᑭᒡᒐᖅᑐᐃᔨᑐᐊᑦᑎᐊᖑᓚᐅᖅᓯᒪᔪᑦ ᑲᒪᒋᔭᖃᖅᖢᑎᒡᓗ 
ᐃᓄᖕᓂᒃ, ᐊᒃᓱᓗᐊᕌᓘᓐᖏᑦᑐᖅ, ᐃᓄᓕᕆᔨᐅᓪᓗᑎᒃ ᐊᒻᒪ 
ᓂᕿᑖᖅᑎᑦᑎᔨᐅᓪᓗᑎᒃ.12 1950−ᖏᑦ ᐊᑐᓕᖅᑎᓪᓗᒋᑦ, 
ᓄᒃᑎᖅᑕᐅᓕᖅᑎᓪᓗᒋᑦ ᖁᑦᑎᒃᑐᕐᒧᑦ, ᐊᒥᓱᑦ ᐃᑎᕕᒻᒥᐅᑦ 
ᕿᑐᕐᖓᒥᓂᒃ ᐃᓕᓐᓂᐊᖅᑎᑦᑎᒋᐊᓕᓚᐅᖅᓯᒪᔪᑦ (39−
ᖑᓚᐅᖅᓯᒪᔪᒡᒎᖅ ᓱᕈᓰᑦ ᐃᓕᓐᓂᐊᖅᑐᑦ 1953−ᒥ) ᐊᒻᒪ ᖃᓪᓗᓈᓂᒃ 
ᓱᖏᐅᑎᓪᓗᑎᒃ.

ᒥᑦᑎᒪᑕᓕᖕᒥᐅᑦ ᒐᕙᒪᒃᑯᓐᓄᑦ ᐊᒃᑐᐃᓂᖃᓗᐊᓚᐅᖅᓯᒪᓐᖏᑦᑐᑦ, 
ᓂᐅᕕᖅᑏᑦ ᐊᕐᕌᒍᒐᓴᕐᔪᐊᕐᓄᑦ ᑕᒃᐹᓃᖃᑦᑕᓕᒻᒪᒃᑲᓗᐊᖅᑎᓪᓗᒋᑦ. 
ᐊᕐᕙᖕᓂᐊᖅᑏᑦ ᓯᑳᑦᓚᒥᐅᑦ, ᑯᐃᓐ ᓄᓇᖓᓂᕐᒥᐅᑦ ᐊᒻᒪ 
ᐊᒥᐊᓕᒐᐃᑦ ᓄᓇᖓᓐᓃᓐᖔᖅᑐᑦ ᑕᐃᒪᓐᖓᓂᑦ 1900 
ᐊᑐᓕᖅᑎᓪᓗᒍ ᑕᐃᕙᓃᖃᑦᑕᖅᓯᒪᔪᑐᖃᐅᓚᐅᖅᑐᑦ ᐊᒻᒪ 
ᓂᐅᕕᖅᑎᒃᑯᑦ ᒥᑦᑎᒪᑕᓕᖕᒥ ᓂᐅᕕᕐᕕᓕᐅᓚᐅᖅᓯᒪᓪᓗᑎᒃ 
1921−ᒥ. ᖃᐅᑕᒫᖅᓯᐅᑎᒋᔭᐅᒐᓗᐊᖅᑎᓪᓗᒍ 
ᖃᓪᓗᓇᔾᔨᐊᖃᑦᑕᕐᓂᖅ, ᑐᓄᓂᕐᒥᐅᑦ ᓱᓕ 
ᓄᓇᓕᕋᓛᕐᒥᐅᑕᐅᖏᓐᓇᓚᐅᖅᓯᒪᔪᑦ. ᒥᑦᑎᒪᑕᓕᖕᒥ 
ᐃᓕᓐᓂᐊᕐᕕᒃ ᒪᑐᐃᑕᐃᓐᓇᓚᐅᖅᓯᒪᔪᖅ 1959−ᒥ, 6 ᐊᕐᕌᒍᑦ 
ᐊᓂᒍᖅᓯᒪᓕᖅᑎᓪᓗᒋᑦ ᐃᓚᒌᑦ ᐱᖓᓲᔪᖅᑐᑦ ᖃᐅᓱᐃᑦᑐᕐᒧᑦ 
ᐊᐅᓪᓚᖅᑎᑕᐅᓯᒪᓕᖅᑎᓪᓗᒋᑦ.

ᑕᐃᒪᐃᒃᑲᓗᐊᖅᑎᓪᓗᒍ, ᑖᒃᑯᐊᒃ ᓄᓇᖅᑲᑎᒌᓐᖏᑦᑐᕕᓃᑦ 
ᖃᐅᓱᐃᑦᑐᕐᒦᓕᕋᒥᒃ ᐋᓪᓚᔪᐊᖃᑦᑕᐅᑎᓚᐅᖅᓯᒪᔫᒃ, 
ᐱᖅᑯᓯᖃᑎᒌᓐᖏᖦᖢᑎᒃ ᐊᒻᒪ ᐊᔾᔨᒌᓐᖏᑦᑐᓂᒃ 
ᓂᕆᐅᖕᓂᖃᖅᖢᑎᒃ. ᑕᒪᓐᓇᐅᒐᓗᐊᖅᑎᓪᓗᒍ, ᖄᒃᑲᓐᓂᐊᒍᑦ 
ᐅᓇᑕᖅᑐᒃᓴᖃᖅᐸᒌᖅᑐᒨᓚᐅᖅᓯᒪᔪᑦ ᐊᒻᒪ ᐃᖏᕐᕋᔾᔪᑎᖃᐅᖅᖢᓂ, 
ᐋᓪᓚᐅᓪᓗᑎᒡᓗ ᑕᒪᒃᑯᐊ ᐊᒻᒪ ᓂᕆᐅᓇᓐᖏᑦᑐᓂᒃ 
ᓱᓇᒃᑯᑖᑕᖃᐅᖅᖢᓂ, ᑕᒪᓐᓇᓗ ᐊᒡᒍᖅᑑᑕᐅᔾᔪᑎᒋᔭᐅᓕᖅᖢᓂ 
ᓄᓇᓕᖓᑕ ᐃᓗᐊᓂ. ᐊᒥᓱᑦ ᐃᓄᐃᑦ ᑕᑕᒥᐅᑎᖃᓚᐅᕐᒥᔪᑦ 
ᖃᐅᔨᒐᒥᒃ ᐆᒪᔪᕐᓄᑦ ᒪᓕᒐᕐᓂᒃ ᓱᕋᑦᑕᐅᔭᕆᐊᖃᓐᖏᑦᑐᓂᒃ 
ᒪᓕᒋᐊᖃᖅᑎᑕᐅᓕᕋᒥᒃ. ᐅᓇᑕᖅᑐᒃᓴᑦ ᑕᐅᕙᓃᓐᓂᖏᑦ ᐊᒻᒪ 
ᓂᕐᔪᑎᓄᑦ ᒪᓕᒐᐃᑦ ᑐᑭᓯᑦᑎᐊᕐᓗᒋᐅᔭᕆᐊᓖᑦ ᑐᑭᓯᐅᒪᓂᐊᕈᑦᑕ 
ᑖᔅᓱᒪ ᓄᓇᓕᐅᑉ ᖃᓄᐃᑉᐸᓪᓕᐊᓂᕆᓚᐅᖅᑕᖓᓂᒃ 
ᐊᑲᐅᓐᖏᓕᐅᕈᑏᓪᓗ ᐃᓕᖅᑯᓯᖃᑎᒌᓐᖏᓐᓃᓪᓗ 
ᐊᑐᖅᑕᐅᓚᐅᖅᓯᒪᔪᑦ ᑕᒃᐸᐅᖓ ᓄᒃᑎᖅᑕᕕᓂᕐᓄᑦ. 

1947-ᒥ, ᑲᓇᑕᐅ ᐊᒻᒪ ᐊᒥᐊᓕᒐᐃᑦ ᒐᕙᒪᖏᑦ ᓯᓚᓕᕆᕕᖕᒥᒃ 
ᓴᓇᓚᐅᖅᓯᒪᔪᑦ ᖃᐅᓱᐃᑦᑐᕐᒥ. ᓯᓚᓕᕆᕕᒃ Winter Harbour-ᒥ 
ᓴᓇᔭᐅᓂᐊᓚᐅᖅᓯᒪᔫᒐᓗᐊᖅ ᐅᖅᓱᕆᐊᕐᒥ, ᑭᓯᐊᓂ 
ᓯᑯᖃᓗᐊᕐᓂᖓᓄᑦ ᐅᒥᐊᕐᔪᐊᖅ ᓴᖑᔭᕆᐊᖃᓕᓚᐅᖅᓯᒪᔪᖅ. 



6ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ ᖃᐅᓱᐃᑦᑐᖅ ᓄᓇᓕᖕᓂ ᐊᑐᖅᑕᐅᓂᑯᓂ

ᖃᐅᓱᐃᑦᑐᖅ ᓂᕈᐊᖅᑕᐅᓚᐅᖅᓯᒪᔪᖅ ᐊᐅᔭᒃᑯᑦ ᓯᑯᖃᒡᒍᓐᖏᒻᒪᑦ, 
ᐊᒻᒪ ᓂᐅᕋᐃᕕᒃᓴᑦᑎᐊᕙᐅᓪᓗᓂ. ᖃᐅᓱᐃᑦᑑᑉ ᕿᑭᖅᑕᖓ 
ᐊᑯᓐᓂᖓᓃᓐᓂᖓᓄᑦ ᒥᕝᕕᒃᓴᑦᑎᐊᕙᐅᓚᐅᖅᑐᖅ, ᐊᒻᒪ 
ᐅᓇᑕᖅᑐᒃᓴᓄᑦ ᒥᕝᕕᓕᐅᕐᕕᐅᓪᓗᓂ ᓯᓚᓕᕆᕕᖕᒧᑦ 
ᐃᓚᒋᔭᐅᖃᑕᐅᓂᐊᕐᒪᑕ.13 

ᒪᕐᕉᒃ ᐊᕐᕌᒎᒃ ᐊᓂᒍᕐᒪᑎᒃ, ᐅᓇᑕᖅᑐᒃᓴᑦ ᑕᐃᑲᓂ 
ᓄᓇᑖᕆᐊᖅᑐᓕᓚᐅᖅᓯᒪᔪᑦ 3 ᑭᓚᒦᑕ ᐅᖓᓯᖕᓂᓕᖕᒥ 
ᒥᕝᕕᖕᒧᑦ. ᐅᓇᑕᖅᑐᒃᓴᖃᕐᕕᒃ ᐊᒻᒪ ᒥᕝᕕᒃ ᐅᓇᑕᖅᑐᒃᓴᓄᑦ 
ᑲᒪᒋᔭᐅᓚᐅᖅᓯᒪᔪᖅ 1964-ᖑᕋᓱᖕᓂᖓᓂᒃ, 
ᑕᐃᓐᓇᐅᓕᖅᑎᓪᓗᒍᓗ ᑲᓇᑕᐅᑉ ᒐᕙᒪᒃᑯᖏᑦᑕ 
ᐃᖏᕐᕋᔾᔪᑎᓕᕆᔨᒃᑯᖏᓐᓄᑦ ᐱᔭᐅᓪᓗᑎᒃ. ᒥᕝᕕᒃ 
ᐱᕐᔪᐊᒻᒪᕆᐊᓘᓚᐅᖅᓯᒪᔪᖅ ᑲᓇᑕᐅᑉ ᐅᑭᐅᖅᑕᖅᑐᖓᓂ, ᐊᕐᕌᒍ 
ᓈᓪᓗᒍ ᐊᑐᖅᑕᐅᔪᓐᓇᓚᐅᖅᓯᒪᖕᒪᑦ ᐊᒻᒪ ᕿᑐᖕᒥᒃ ᓴᓇᓯᒪᓪᓗᓂ. 
ᑖᓐᓇ ᑐᑦᑕᕐᕕᓪᓚᕆᐅᓚᐅᖅᓯᒪᔪᖅ Alert, Isachsen and 
Mould Bay-ᒧᑦ ᐊᐅᓱᐃᑦᑑᑉ ᕿᑭᖅᑖᓗᐊᓂ, Elf Ringnes Island 
ᐊᒻᒪ Prince Patrick Island. 1962-ᒥ, ᑕᒪᐅᓐᖓᓚᐅᖅᓯᒪᔪᑦ 
Atlas Aviation-ᑯᑦ, ᓯᕗᓪᓕᖅᐹᑦᑎᐊᖑᓪᓗᑎᒃ ᑲᑉᐸᓂᐅᓪᓗᑎᒃ 
ᐅᑭᐅᖅᑕᖅᑐᒥᐅᑦ ᕿᑭᖅᑕᖏᓐᓄᑦ ᑐᙵᕕᖃᖅᖢᑎᒃ.14

ᑕᐃᑯᖓ ᐃᓄᐃᑦ ᓄᒃᑎᖅᑕᐅᖕᒪᑕ ᐅᓇᑕᖅᑐᒃᓴᖃᕐᕕᒃ 
ᐃᓐᓄᓚᐅᖅᓯᒪᔪᖅ. ᐅᑯᑎᒎᓇᖅ ᐅᓂᒃᑳᑎᒍᑦ 
ᓇᓗᓇᐃᖅᓯᓂᐊᑐᐃᓐᓇᖅᑎᓪᓗᑕ, ᐃᓄᐃᑦ ᓄᒃᑎᖅᑕᐅᓂᖏᑦ 
ᐊᒃᓱᐊᓗᒃ ᐊᓯᔾᔨᖅᓯᔾᔪᑕᐅᓚᐅᖅᓯᒪᔪᖅ ᓄᓇᓕᖕᓄᑦ. 
ᖃᐅᓱᐃᑦᑐᕐᒥᐅᑦ ᐋᓐᓂᐊᓯᐅᖅᑕᐅᔪᓐᓇᓚᐅᖅᑐᑦ ᐅᓇᑕᖅᑐᒃᓴᓄᑦ, 
ᒐᕙᒪᒃᑯᑦ ᑕᐃᒪᓐᓇ ᐃᓱᒪᖃᓚᐅᓐᖏᒃᑲᓗᐊᖅᑎᓪᓗᒋᑦ. 
ᖃᐅᓱᐃᑦᑐᕐᒥᐅᑦ ᐊᑐᖃᑦᑕᓚᐅᕐᒥᔪᑦ ᕿᔪᕕᓂᕐᓂᒃ 
ᐃᒡᓗᓕᐊᕆᓪᓗᓂᔾᔪᒃ ᐊᒻᒪ ᓯᕐᓗᐊᓕᐊᕆᓪᓗᓂᒋᓗ ᐊᒻᒪ 
ᐃᓚᖏᑦ ᐅᓇᑕᖅᑐᒃᓴᖃᕐᕕᖕᒥ ᐃᖅᑲᓇᐃᔮᖅᑖᖅᖢᑎᒃ. 
ᐃᓄᐃᑦ ᓄᒃᑎᖅᑕᐅᖕᒪᑕ ᖃᐅᓱᐃᑦᑑᑉ ᐊᓯᔾᔨᖅᐸᓪᓕᐊᓂᖓ 
ᓱᒃᑲᒡᓕᒋᐊᓚᐅᖅᓯᒪᔪᖅ. ᒥᕝᕕᖕᒥᐅᑦ ᖃᓪᓗᓈᑦ 
ᓂᕿᖁᑎᖏᓐᓂᒃ ᓱᓇᒃᑯᑖᖏᓐᓂᒡᓗ, ᐃᒥᐊᓗᒃ ᐃᓚᒋᓪᓗᒍ, 
ᑎᑭᑎᑕᐅᖃᑦᑕᓚᐅᖅᓯᒪᔪᑦ, ᐊᒻᒪ ᐸᓖᓯᒃᑯᑦ ᒪᓕᒐᓂᒃ 
ᒪᓕᒃᑎᑦᑎᓇᓱᒻᒪᕆᒃᖢᑎᒃ ᖃᓪᓗᓈᓄᑦ ᑕᑯᓐᓇᖅᑕᐅᒐᒥᒃ, ᐊᒻᒪ 
ᐊᑐᖅᑎᑕᐅᖃᑕᐅᓪᓚᕆᒃᖢᓂ ᕿᒻᒥᓄᑦ ᐱᖁᔭᕐᔪᐊᕐᒥᒃ.

ᖃᐅᓱᐃᑦᑐᕐᒧᑦ ᓄᒃᑎᖅᑕᑦ ᐊᒃᑐᖅᑕᐅᓚᐅᖅᓯᒪᖕᒥᔪᑦ 
ᐆᒪᔪᐃᑦ ᒪᓕᒐᖏᓐᓄᑦ, ᑕᐃᒪᐃᑦᑐᒥᒃ ᓯᕗᕐᖓᓂ 
ᖃᐅᔨᒪᓚᐅᖅᓯᒪᓐᖏᑦᑎᐊᕐᒪᑕ. ᐊᖑᓇᓱᓗᐊᖅᑕᐃᓕᒪᓂᖅ, ᑕᒪᓐᓇ 
ᐊᖏᓂᖅᓴᐅᓪᓗᓂ, ᐱᕙᓪᓕᐊᑐᐃᓐᓇᓕᓚᐅᖅᑐᖅ ᑲᓇᑕᒥ ᐊᒻᒪ 
ᐊᒥᐊᓕᒐᐃᑦ ᓄᓇᖏᓐᓂ ᑕᒪᓐᓇ 1900 ᐃᓱᓕᑉᐸᓪᓕᐊᓕᖅᑎᓪᓗᒍ. 
ᑕᐃᒪᐃᔾᔪᑎᖃᓗᐊᓐᖑᐊᓚᐅᖅᑐᑦ ᑲᓇᑕᒥ ᐊᒻᒪ ᐊᒥᐊᓕᒐᕐᓂ 
ᐅᒥᖕᒪᐅᔭᐃᑦ ᓄᖑᑕᐅᑲᓴᑦᑎᐊᕐᒪᑕ, ᐊᒻᒪ ᐅᒥᖕᒪᑦ ᐅᑭᐅᖅᑕᖅᑐᒥ. 
ᖁᑦᑎᒃᑐᖅ ᐃᓄᖃᐃᓐᓇᖃᑦᑕᓚᐅᓐᖏᒃᑲᓗᐊᖅᑎᓪᓗᒍ ᐃᓄᐃᑦ 
ᓄᒃᑎᖅᑕᐅᓚᐅᓐᖏᓐᓂᖏᓐᓂ, ᖃᓪᓗᓈᑦ ᑕᒫᓂ ᐆᒪᔪᖅᓯᐅᖅᑐᑦ 

ᒪᓕᒐᓂᒃ ᒪᓕᒋᐊᖃᖅᑎᑕᐅᓚᐅᖅᓯᒪᔪᑦ ᑕᐃᒪᓐᖓᓂᑦ 
1887ᒥᓂ. ᔪᓚᐃ 1917-ᒥ, ᐊᖑᓇᓱᖕᓂᕐᒧᑦ ᒪᓕᒐᐃᑦ 
ᑕᒪᐅᓐᖓᖅᑕᐅᓕᓚᐅᖅᓯᒪᔪᑦ ᐊᖅᑯᑕᐅᓪᓗᓂ ᐅᑭᐅᖅᑕᖅᑐᒥ 
ᐆᒪᔪᑦ ᐱᖁᔭᕐᔪᐊᖓᑦ, ᐊᒻᒪ ᐃᓄᐃᑦ ᐃᓚᐅᑎᑕᐅᓕᖅᖢᑎᒃ. ᑖᓐᓇ 
ᐱᖁᔭᕐᔪᐊᖅ ᓴᖅᑭᑕᐅᓚᐅᖅᓯᒪᔪᑦ ᓴᐳᒻᒥᐅᓯᖅᑕᐅᓯᒪᓂᐊᕐᒪᑕ 
ᐅᒥᖕᒪᐃᑦ ᐊᒻᒪ ᑐᒃᑐᓯᐅᕐᓇᖅᑎᓪᓗᒍ ᓄᓇᑦᓯᐊᓕᒫᒥ. 
ᒪᓕᒐᖃᖁᔭᐅᓕᓚᐅᖅᓯᒪᔪᑦ “ᐃᖅᑭᓖᑦ ᐃᓄᐃᓪᓘᓐᓃᑦ 
ᓄᓇᑦᓯᐊᕐᒥᐅᑦ ᐊᒻᒪ ᐊᓯᖏᑦ ᓄᓇᑦᓯᐊᕐᒥ ᓄᓇᖃᕐᓂᕋᖅᑐᑦ” ᐊᒻᒪ 
“ᑭᓇᑐᐃᓐᓇᖅ ᖃᐅᔨᓴᕆᐊᖅᑐᖅ ᓄᓇᓐᖑᐊᓕᕆᔭᖅᑐᖅᑐᕐᓘᓐᓃᑦ 
ᐅᔭᕋᒃᓯᐅᕐᓂᒃᑯᑦ, ᖃᐅᔨᓴᐃᓂᒃᑯᑦ ᐅᕝᕙᓘᓐᓃᑦ ᕿᒥᕐᕈᔭᖅᑐᖅᑐᑦ 
ᐅᑭᐅᖅᑕᖅᑐᒥ.” ᓄᓇᖃᖅᑐᑦ ᑐᒃᑐᑦᑐᓐᓇᖅᓯᓚᐅᖅᓯᒪᔪᑦ, 
ᐅᒥᖕᒪᒡᓗᑎᒃ ᐊᒻᒪ ᑎᖕᒥᐊᑦ ᒪᓐᓂᖏᓐᓂᒃ ᐱᑭᐅᓕᕈᓐᓇᖅᓯᓗᑎᒃ 
ᑕᐃᒪᐃᑦᑐᓂᒃ ᑭᓯᐊᓂ ᐱᔭᕆᐊᖃᓪᓚᕆᒃᑐᓂ ᐊᒻᒪ 
ᒪᓐᓂᒃᑐᕆᐊᖃᓪᓚᕆᒃᑯᓂ ᐱᕐᓕᕐᓂᐊᓐᖏᓐᓇᒥ.15 ᐱᖁᔭᕐᔪᐊᑉ 
ᐃᓗᐊᓂ ᓇᐅᒃᑯᑐᐃᓐᓇᖅ ᐅᖃᖅᓯᒪᔪᖅᑕᖃᓚᐅᖅᑐᖅ 
ᑐᒃᑐᓯᐅᕈᓐᓇᑐᐃᓐᓇᖅᖢᑎᒃ ᐅᑭᐊᒃᓴᓕᕌᖓᑦ ᐊᒻᒪ ᐅᑭᐅᖅ 
ᕿᑎᕋᕌᖓᑦ. ᐅᒥᖕᒪᒍᓐᓇᖅᑎᑕᐅᓚᐅᓐᖏᑦᑐᑦ ᑭᓯᐊᓂ ᒐᕙᒪᒃᑯᑦ 
ᐃᑲᓂ ᐱᓇᓱᒍᓐᓇᖅᑐᑏᓚᐅᕌᖓᑕ. 

ᖁᑦᑎᒃᑐᕐᒥᐅᑦ ᕿᑭᖅᑕᖏᓐᓂ ᒥᕐᖑᐃᖅᓯᕕᖕᒥᒃ 
ᓴᖅᑭᑦᑎᕆᐊᕐᖓᓚᐅᖅᓯᒪᔪᑦ 1926-ᒥ, ᐋᖅᑭᒃᓯᓪᓗᑎᒃ 
ᑭᒡᓕᓕᐅᖅᑕᐅᓯᒪᔪᓂᒃ ᐆᒪᔪᕋᓱᒡᕕᐅᔭᕆᐊᖃᓐᖏᑦᑐᒥᒃ. ᑲᓇᑕᒥᐅᑦ 
ᐅᑭᐅᖅᑕᖅᑐᒥᐅᑦ ᓄᓇᖓᓐᓂᒃ ᐊᐅᓚᑦᑎᓇᓱᓯᒋᐊᓚᐅᖅᓯᒪᔪᑦ. 
ᑖᓐᓇ ᒥᕐᖑᐃᖅᓯᕕᒃ ᖁᑦᑎᒃᑐᕐᒥᐅᑦ ᕿᑭᖅᑕᖏᓐᓂᒃ 
ᐃᓚᓕᐅᔾᔨᓯᒪᔪᖅ, ᕿᑭᖅᑖᓘᑉ ᐅᐊᖕᓇᖓᓂᒃ, ᐊᒻᒪ 
ᕿᑭᖅᑕᓂᒃ ᐃᒃᑳᕼᐅᖕᒧᑦ ᑎᑭᖦᖢᒍ, ᐊᒻᒪ ᓄᓇᖅᐸᓯᐅᑉ 
ᐃᓚᖓ ᐃᓚᓕᐅᔾᔭᐅᒐᓚᒃᓯᒪᓪᓗᓂ. ᑖᓐᓇ ᒥᕐᖑᐃᖅᓯᕕᒃ 
ᖃᓪᓗᓈᓄᑦ ᐊᖑᓇᓱᒡᕕᐅᒋᐊᖃᓚᐅᓐᖏᒻᒥᔪᖅ, 
ᒥᑭᒋᐊᕐᓂᐊᕐᕕᐅᔪᓐᓇᓐᖏᖦᖢᓂ, ᑕᐅᖅᓰᕝᕕᐅᔪᓐᓇᓐᖏᖦᖢᓂ 
ᐊᒻᒪ ᓂᐅᕕᕐᕕᖃᕐᕕᐅᔭᕆᐊᖃᓐᖏᖦᖢᓂ ᐃᓗᐊ. ᖃᓪᓗᓈᑦ 
ᓚᐃᓴᖃᓐᖏᓪᓗᑎᒃ ᐊᖑᓇᓱᒍᓐᓇᓚᐅᓐᖏᑦᑐᑦ. ᒪᓕᒐᑦ 
ᐅᑭᐅᖅᑕᖅᑐᒥ ᐆᒪᔪᕐᓄᑦ ᐱᖁᔭᕐᔪᐊᖅ ᓱᓕ ᐊᑐᖅᑐᖅ 
ᐃᓄᖕᓄᑦ, ᐊᒻᒪ ᒪᓕᒋᐊᓚᐅᕆᓪᓗᑎᒃ ᑕᒃᐸᐅᖓ ᓄᒃᑎᖅᑕᐅᔪᑦ. 
ᑕᐃᒪᓐᖓᓂᑦ 1932-ᒥᓂᑦ, ᐸᓖᓯᒃᑯᑦ ᑕᒃᐹᓃᓚᐅᖅᓯᒪᔪᑦ 
ᒪᓕᒐᓂᒃ ᒪᓕᒃᑎᑦᑎᔨᐅᓪᓗᑎᒃ, ᑭᓯᐊᓂᓗ ᑕᐃᒪᐃᓕᖓᓪᓗᑎᒃ, 
“ᐱᔭᕆᐊᖃᓪᓚᕆᖕᓂᖅ” ᑖᓐᓇ ᐊᑐᖅᑕᐅᒡᒍᓚᐅᖅᓯᒪᔪᖅ.16 ᐃᓄᐃᑦ 
ᒪᓕᒐᓂᒃ ᐃᓱᒪᒋᔭᖃᓐᖏᑦᑎᐊᒻᒪᕆᒃᑲᒥᒃ ᐅᒥᖕᒪᒐᓱᖃᑦᑕᓚᐅᖅᑐᑦ 
ᑐᒃᑐᓐᓇᓱᖃᑦᑕᖅᖢᑎᒡᓗ ᐃᓱᒪᖅᓱᖅᖢᑎᒃ. 1960 ᐊᑐᖅᑎᓪᓗᒍ, 
ᐊᐱᖅᑯᑎᒋᔭᐅᕙᓪᓕᐊᑐᐃᓐᓇᓕᓚᐅᖅᓯᒪᔪᖅ ᑖᓐᓇ ᐱᖁᔭᕐᔪᐊᖅ 
ᐊᑐᓪᓚᕆᖕᒪᖔ ᐃᓄᖕᓄᑦ ᑕᒪᒃᑯᓂᖓ ᐋᖅᑭᒃᓱᖅᑕᐅᔪᕕᓂᕐᓂᒃ 
ᓂᐱᖃᓚᐅᓐᖏᑎᓪᓗᒋᑦ. ᑖᓐᓇ ᐊᖑᓇᓱᒡᕕᐅᔭᕆᐊᖃᓐᖏᑦᑐᖅ 
ᐊᑐᕈᓐᓃᖅᑎᑕᐅᓚᐅᖅᓯᒪᔪᖅ 1966-ᒥ, ᐊᒻᒪ 1969-ᖑᓕᖅᑎᓪᓗᒍ, 
ᓄᓇᑦᓯᐊᕐᒥ ᐅᒥᖕᒪᒐᓱᒋᐊᖃᓐᖏᓐᓂᕐᒧᑦ ᐱᖁᔭᕐᔪᐊᖅ 
ᐊᒧᔭᐅᓚᐅᖅᓯᒪᔪᖅ.17

ᓴᖑᓴᖅᑕᐅᓕᖅᑎᓪᓗᑕ, 
1950-1960
ᖁᑦᑎᒃᑐᒥ ᐅᑭᐅᖅᑕᖅᑐᒥ ᓅᑎᑕᐅᓂᐅᔪᑦ
ᐅᒪᔪᕐᓄᑦ ᒪᓕᒐᐃᑦ ᐊᒻᒪ ᐅᑭᐅᖅᑕᖅᑐᒥ ᐅᓇᑕᖅᑐᒃᓴᖃᕐᕖᑦ 
ᑕᒪᔾᔭᐅᓕᖅᑎᓪᓗᒋᑦ ᒐᕙᒪᒃᑯᑦ ᐃᓐᓄᐃᓇᓱᓪᓚᕆᓯᒋᐊᓚᐅᖅᓯᒪᔪᑦ 
ᑲᓇᑕᐅᑉ ᐅᑭᐅᖅᑕᖅᑐᖓᓂ. ᓄᓇᕐᔪᐊᕐᒥ 
ᐅᓇᑕᕕᒡᔪᐊᕐᓂᖃᒃᑲᓐᓂᓚᐅᖅᑎᓪᓗᒍ, ᑲᓇᑕᐅᑉ ᒐᕙᒪᒃᑯᖏᑦ 
ᐃᓄᓕᕆᕙᓪᓕᐊᓪᓚᕆᓯᒋᐊᓚᐅᖅᓯᒪᔪᑦ. ᐃᓄᐃᑦ ᐱᐅᓯᖏᓐᓂᒃ 
ᐆᒪᔪᖅᓯᐅᕈᓯᖏᓐᓂᒡᓗ ᐊᒃᑐᖅᓯᓗᐊᔾᔭᓐᖒᕆᒐᓗᐊᖅᖢᑎᒃ, 
ᖁᒃᓴᓱᒍᓐᓃᖅᐸᓪᓕᐊᓕᓚᐅᖅᓯᒪᔪᑦ ᖃᓪᓗᓈᑦ 
ᐊᒻᒪ ᒐᕙᒪᑯᑦ ᕿᑭᖅᑖᓗᖕᒧᐊᖅᐸᓪᓕᐊᓕᕋᒥᒃ ᐊᒻᒪ 
ᐅᑭᐅᖅᑕᖅᑐᒧᐊᖅᐸᓪᓕᐊᓕᕋᒥᒃ. ᐊᒥᓱᑦ ᒐᕙᒪᒃᑯᑦ 
ᐊᖓᔪᖅᑲᐅᑎᕈᔪᖏᑦ ᐊᒻᒪ ᑲᓇᑕᒥᐅᑦ ᑕᑯᓐᓇᖅᑕᖓᒍᑦ, 
ᐊᓯᔾᔨᕐᓂᖅᑕᖃᕐᓗᓂ ᑭᓯᐊᓂᐅᓱᕆᓈᓚᐅᖅᓯᒪᔪᑦ 
ᐊᒻᒪ ᑕᐃᒪᐃᑦᑕᕆᐊᖃᕋᓱᒋᓐᓈᓪᓗᑎᒃ. ᐃᓄᖕᓄᑦ 
ᖃᐅᓱᐃᑦᑐᕐᒥ, ᐊᓯᔾᔨᕐᓂᐅᔪᑦ ᐱᒋᐊᓚᐅᖅᐳᖅ ᓄᓇᓕᐅᔪᓂ 
ᓅᑎᑕᐅᓚᐅᕐᓂᖏᓐᓄᑦ, ᑭᓯᐊᓂ ᐊᕐᓱᕈᕐᓇᕐᓂᐅᔪᑦ ᐊᖏᔫᓚᐅᖅᐳᑦ 
ᑎᑭᑎᓪᓗᒋᑦ ᖃᐅᓱᐃᑦᑐᕐᒧᑦ 1953−ᒥ ᐃᓚᒋᔭᐅᓪᓗᓂ 
ᖁᑦᑎᒃᑐᒥ ᐅᑭᐅᖅᑕᖅᑐᒥ ᓅᑎᑕᐅᓂᐅᔪᓂ ᐱᓕᕆᐊᖑᔪᒥ. 
ᐊᓯᔾᔨᖅᐸᓪᓕᐊᓂᖅ ᓇᒧᓐᖓᐅᕙᓪᓕᐊᓂᐊᕐᓂᖏᑦ ᖃᓄᑎᒋᓗ 
ᓱᒃᑲᓕᑎᒋᓂᐊᕐᒪᖔᑦ ᓇᓗᓇᓚᐅᖅᓯᒪᔪᖅ, ᑕᐃᒪᐃᓐᓂᖓᓄᓪᓗ 
ᐱᔭᕐᓂᓚᐅᖅᓯᒪᓐᖏᖦᖢᓂ ᑭᒃᑯᓕᒫᓄᑦ - ᐃᓄᖕᓄᑦ, ᐸᓖᓯᒃᑯᓐᓄᑦ, 
ᒐᕙᒪᒃᑯᓐᓂ ᐃᖅᑲᓇᐃᔭᖅᑎᓄᑦ, ᓇᒻᒥᓂᖃᖅᑎᐅᔪᓄᑦ ᐊᒻᒪ 
ᐊᓯᖏᓐᓄᑦ - ᐸᕐᓇᐅᓯᐅᕈᓐᓇᕋᑎᒡᓗ ᐊᑐᑦᑎᐊᕋᔭᖅᑐᓂᒃ.

ᐊᑕᐅᓯᐅᓐᖏᑦᑐᓂᒃ ᐱᔾᔪᑎᖃᖅᖢᑎᒃ ᒐᕙᒪᒃᑯᑦ 
ᐊᐅᓚᔾᔭᐃᓯᒋᐊᓚᐅᖅᓯᒪᔪᑦ, ᐃᓚᓕᐅᖅᖢᒍ ᐃᓄᐃᑦ 
ᐊᒃᖢᓂᕋᖅᑕᐅᓂᖏᑦ ᐊᒻᒪ ᐱᕐᓕᑐᐃᓐᓇᕆᐊᖃᕐᓂᖏᑦ, 
ᖄᒃᑲᓐᓂᐊᒍᓪᓗ ᕿᓰᑦ ᐊᒦᓪᓗ ᐊᑭᑭᓪᓕᒋᐊᑲᓪᓚᓚᐅᕐᓂᖏᑦ 
1949-ᒥ. ᑕᐃᒪᐃᒃᑲᓗᐊᖅᑎᓪᓗᒍ, 
ᑐᓴᐅᒪᖃᑎᒌᑦᑎᐊᓐᖏᓐᓂᕐᒧᑦ ᐊᒻᒪ ᓯᐊᓛᖃᕋᓱᖕᓂᖅ 
ᐱᔾᔪᑎᒋᓪᓗᒍ ᐋᓐᓂᕐᓇᖅᑐᓂᒃ ᐃᓱᒪᓕᐅᓕᓚᐅᖅᓯᒪᔪᑦ. 
ᓄᓇᕐᔪᐊᕐᒥ ᐅᓇᑕᕕᒡᔪᐊᒃᑲᓐᓂᓚᐅᖅᑎᓪᓗᒋᑦ ᐊᒦᑦ ᕿᓰᓪᓗ 
ᐊᑭᖏᑦ ᑲᑕᑲᓪᓚᓚᐅᖅᑎᓪᓗᒋᑦ, ᐃᓄᐃᑦ ᑮᓇᐅᔭᓕᐊᖏᑦ 
ᐊᖅᐸᖅᐹᓪᓕᑲᓪᓚᓚᐅᖅᑐᑦ 85 ᐳᓴᓐᑎᓪᓗᐊᓂᒃ, ᓱᓇᒃᑯᑖᑦ 
ᓂᐅᕕᕆᐊᓖᑦ ᐊᑭᖏᑦ ᒪᕐᕈᐊᖅᑎᓪᓗᐊᖅ ᐊᑭᑦᑐᖅᐹᓪᓕᖅᑎᓪᓗᒋᑦ. 
ᒐᕙᒪᒃᑯᑦ ᓂᖃᐃᓱᖃᑦᑕᕐᓂᕐᒧᑦ ᐊᑭᑦᑐᖅᐹᓪᓕᕐᓂᖏᓐᓂᒃ 
ᐅᔾᔨᕆᓚᐅᖅᑐᑦ ᓂᕐᔪᑎᑦ ᓂᕿᒃᓴᑦ ᐊᒥᒐᓗᐊᖅᑎᓪᓗᒋᑦ, ᐊᒻᒪ 
ᐃᓄᐃᑦ ᓂᐅᕕᐊᒃᓴᓂᒃ ᓂᕿᑖᕐᓂᖅᓴᐅᓕᖅᑎᓪᓗᒋᑦ. ᒐᕙᒪᒃᑯᓐᓄᑦ 
ᐃᖅᑲᓇᐃᔭᖅᑏᑦ ᐃᓱᒫᓘᑎᖃᓚᐅᕐᒥᔪᑦ ᑕᒪᒃᑯᐊ ᕿᓰᑦ ᐊᑭᖏᑦ 
ᑲᑕᑲᓪᓚᖕᒪᑕ, ᑕᒪᒃᑯᐊ ᓂᐅᕕᖅᑏᑦ ᐊᓯᖏᓪᓗ ᐅᑭᐅᖅᑕᖅᑐᒥᑦ 
ᐊᐅᓪᓛᑎᒋᓂᐊᕋᓱᒋᓪᓗᒋᑦ. ᒐᕙᒪᒃᑯᑦ ᖁᓄᒐᓗᐊᖅᑎᓪᓗᒋᑦ 
ᐃᓄᖕᓂᒃ ᓂᖃᐃᓱᖅᑎᑦᑎᓗᑎᒃ ᑭᓯᐊᓂᐅᓕᓚᐅᖅᓯᒪᔪᑦ 
ᐊᔪᖅᓴᖅᑎᓪᓗᒋᑦ ᐊᒻᒪ ᖃᓪᓗᓈᓄᑦ ᓴᓇᐅᒐᓂᒃ 
ᐊᑐᐃᓐᓇᕈᐃᔭᕆᐊᖃᓕᖅᖢᑎᒃ, ᖁᑭᐅᑏᑦ ᐃᓚᐅᓪᓗᑎᒃ. 

ᑲᓇᑕᐅᑉ ᒐᕙᒪᒃᑯᖏᑦ ᐊᑐᐊᒐᓕᐅᖅᐸᓪᓕᐊᓕᓚᐅᖅᓯᒪᔪᑦ ᐃᓄᐃᑦ 
ᐅᓄᖅᓯᓗᐊᖅᐸᑕ ᐅᑕᐅᓯᕐᒦᑦᑐᑦ ᐊᓯᖏᓐᓄᑦ ᓄᒃᑎᖅᑕᐅᖁᓪᓗᒋᑦ 
ᓂᕐᔪᑎᖃᕐᓂᖅᓴᒧᑦ. ᑕᒪᓐᓇ ᐊᑐᐊᒐᖅ ᐊᑐᖅᑕᐅᓚᐅᖅᓯᒪᔪᖅ 
ᓲᖃᐃᒻᒪ ᖃᓪᓗᓈᑦ ᓱᕈᓯᖃᖅᑐᑎᑑᕋᒥᒃ ᐃᓄᖕᓂᒃ ᐊᒻᒪ 
ᐃᓄᖕᓂᒃ ᖃᓪᓗᓈᓕᕆᓗᐊᖁᓐᖏᖦᖢᒋᑦ, ᖃᓪᓗᓈᓂᒡᓗ 
ᐅᖓᓯᒃᓴᕐᓂᖅᓴᐅᒃᐸᑕ ᐱᐅᓂᖅᓴᐅᓇᓱᒋᔭᐅᓪᓗᓂ. ᐃᓄᐃᑦ 
ᐊᓯᐊᓄᑦ ᓅᑕᐅᔪᒪᓕᓚᐅᖅᓯᒪᔪᑦ ᐆᒪᔪᖃᕐᓂᖅᓴᓄᑦ, ᒐᕙᒪᒃᑯᑦ 
ᑮᓇᐅᔭᖅᑐᕈᑎᖏᑦ ᓂᖃᐃᓲᑎᓄᑦ ᒐᕙᒪᒃᑯᓐᓃᓐᖔᖅᑐᑦ 
ᐅᓄᖅᓯᓗᐊᕐᓂᐊᓐᖏᒻᒪᑕ.18 ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎ, 
ᒍᕋᐃᔭᒻ ᕋᐅᓕ ᐃᒪᐃᓕᓚᐅᖅᓯᒪᔪᖅ ᐊᕐᕕᐊᓄᑦ ᐃᓄᖕᓂᒃ 
ᓄᒃᑎᕆᔪᒪᓕᖅᑎᓪᓗᒋᑦ:

ᐃᓱᒪᓕᐊᕆᔭᐅᓚᐅᖅᓯᒪᔪᖅ 
ᐱᔾᔪᑎᒋᓪᓗᒍ, ᐃᓄᐃᑦ ᐊᓯᐊᓅᖅᑕᐅᔪᒪᔪᑦ 
ᑭᓇᒧᑦ ᐅᐸᒃᑕᐅᔾᔮᓐᖏᒻᒪᑕ, 
ᓂᐅᕕᖅᑏᑦ, ᐅᒃᐱᕐᓂᓕᕆᔩᑦ ᑕᒪᒃᑯᐊ 
ᓄᓇᖅᑲᑎᒋᔭᐅᔭᕆᐊᖃᓐᖏᓚᑦ, 
ᑭᓯᐊᓂ ᒐᕙᒪᓕᕆᔨᒃᑯᓐᓄᑦ. ᑕᐃᒪᓐᓇ 
ᑭᓯᐊᓂ ᓴᐳᒻᒥᓯᒪᔪᓐᓇᖅᑕᕗᑦ - 
ᐱᓐᖏᑕᑐᐊᕆᓪᓗᒋᑦ ᒐᕙᒪᐃᑦ. ᒐᕙᒪᒃᑯᓐᓄᑦ 
ᐊᒃᑐᖅᑕᐅᖁᓇᔭᓐᖏᑕᕋᓗᐊᒃᑲ, 
ᑭᓯᐊᓂᓕ ᑕᐃᒪᐃᓕᒐᓗᐊᖅᑎᓪᓗᖓ 
ᐃᔪᕐᓈᕿᓇᓱᒋᔭᐅᑐᐃᓐᓇᓚᐅᖅᑐᖓ.19

ᖃᐅᓱᐃᑦᑐᕐᒥᐅᑦ ᖁᙱᐊᖅᐳᑦ ᐅᓯᔭᐅᔪᓂ ᑐᓚᒃᑕᐅᔪᓂ ᖃᐅᓱᐃᑦᑐᕐᒥ, [1959].
ᓇᑭᙶᕐᓂᖓ: ᑲ. ᐹᒃᔅ / ᑲᓇᑕᒥ ᑕᕐᕆᔭᓕᐅᖅᑏᑦ ᑲᑎᒪᔨᖏᑦ / ᐅᖃᓕᒫᒐᖃᕐᕕᒃ 
ᐊᒻᒪ ᐃᑦᑕᕐᓂᓴᓕᕆᔨᒃᑯᑦ ᑲᓇᑕᒥ / PA-179000.

ᖁᑦᑎᒃᑐᒥ ᐅᑭᐅᖅᑕᖅᑐᒥ ᓅᑎᑕᐅᓂᐅᔪᑦ | High Arctic Relocations

Journey of Inukjuak and 
Pond Inlet Families
ᐃᖏᕐᕋᓂᐅᔪᒥ ᐃᓄᒃᔪᐊᕐᒥ 
ᐊᒻᒪ ᒥᑦᑎᒪᑕᓕᖕᒥ ᐃᓚᒌᓂᑦ
Failed Attempt to Reach Cape 
Herschel
ᑎᑭᐅᑎᔪᓐᓇᙱᓐᓂᐅᔪᒥ 
Cape Herschel−ᒧᑦ

•    Settlement
   ᓄᓇᓕᒃ

Families Forcibly Separated
ᐃᓚᒌᑦ ᐊᕕᑎᑕᐅᓪᓚᕆᒃᑐᑦ 
ᐃᓱᒪᖅᓱᖅᑎᑕᐅᓇᑎᒃ
Journey of Inukjuak Families
ᐃᖏᕐᕋᓂᐅᔪᒥ ᐃᓄᒃᔪᐊᖅ 
ᐃᓚᒌᓂᑦ

ᖃᖓᐅᓂᖓᓂ ᖃᓄᐃᓕᐅᕐᓂᐅᔪᓂ | 
Timeline of Events

ᔪᓚᐃ 1953−ᒥ ᐃᓚᒋᔭᐅᓪᓗᓂ ᐊᕐᕌᒍᑕᒫᒥ ᓇᐅᑦᑎᖅᓱᕐᓂᐅᔪᒥ ᓯ.ᑎ. ᕼᐊᐅ 
(C.D. HoweC.D. Howe)  stops at ᐃᓄᒃᔪᐊᕐᒥ ᑯᐸᐃᒃ ᐅᐊᖕᓇᖓᓂ. ᐃᓄᒃᔪᐊᕐᒥ, 
thirty-four (34) ᐃᓄᐃᑦ ᐃᑭᕗᑦ ᐅᒥᐊᕐᔪᐊᒧᑦ ᓅᑎᑕᐅᓂᖏᓐᓂ 
ᖁᑦᑎᒃᑐᒥ ᐅᑭᐅᖅᑕᖅᑐᒧᑦ. | July 1953 As part of its annual patrol the 
C.D. HoweC.D. Howe stops at Inukjuak in northern Quebec. At Inukjuak, thirty-
four (34) people board the ship for their relocation to the High Arctic.

ᐋᒍᔅᑎ 1953−ᒥ ᐱᖓᓱᑦ ᐃᓚᒌᓂᑦ ᐊᐃᔭᐅᕗᑦ ᒥᑦᑎᒪᑕᓕᖕᒥ. 
ᖃᐅᑎᓪᓗᒍ ᐅᒥᐊᕐᔪᐊᖅ ᑎᑭᐅᑎᕗᖅ Craig Harbour−ᒧᑦ. ᐃᓚᒌᑦ 
ᖃᐅᔨᕗᑦ ᐊᕕᑎᑕᐅᓪᓚᕆᖕᓂᐊᕐᓂᖏᓐᓂ ᐃᓱᒪᖅᓱᖅᑎᑕᐅᓇᑎᒃ. ᒪᕐᕉᒃ 
(2) ᐃᓄᒃᔪᐊᕐᒥ ᐊᒻᒪ ᐊᑕᐅᓯᖅ (1) ᒥᑦᑎᒪᑕᓕᖕᒥ ᐃᓚᒌᑦ ᓂᐅᕗᑦ. 
ᐊᒥᐊᒃᑯᖏᑦ ᐃᓚᒌᓂᑦ ᓅᑕᐅᕗᑦ d’Ibervilled’Iberville−ᒧᑦ ᐃᖏᕐᕋᓂᐊᖅᖢᑎᒃ Cape 
Herschel−ᒧᑦ (Alexandra Fiord) ᐊᒻᒪ ᖃᐅᓱᐃᑦᑐᕐᒧᑦ. | August 
1953 Three families are picked up at Pond Inlet. The next day the 
ship reaches Craig Harbour. The families find out they will be 
forcibly separated. Two (2) Inukjuak and one (1) Pond Inlet family 
disembark. The rest of the families are transferred to the d’Ibervilled’Iberville 
for transit to Cape Herschel (Alexandra Fiord) and Resolute.

ᓯᑎᐱᕆ 1953−ᒥ ᑎᑭᐅᑎᔪᓐᓇᓚᐅᙱᖦᖢᑎᒃ Cape Herschel−ᒧᑦ 
d’Ibervilled’Iberville ᐅᑎᖅᐳᖅ Craig Harbour−ᒧᑦ. ᒪᕐᕉᒃᑲᓐᓂᕐᓂ (2) ᐃᓚᒌᓂᑦ 
ᐃᓄᒃᔪᐊᕐᒥ ᐊᒻᒪ ᐊᑕᐅᓯᕐᒥ (1) ᐃᓚᒌᒃᑲᓐᓂᕐᓂ ᒥᑦᑎᒪᑕᓕᖕᒥ ᓂᐅᕗᑦ. 
| September 1953 After an unsuccessful attempt to reach Cape 
Herschel the d’Ibervilled’Iberville returns to Craig Harbour. Two (2) more families 
from Inukjuak and one (1) more family from Pond Inlet disembark.

ᓯᑎᐱᕆ 1953−ᒥ d’Ibervilled’Iberville ᑎᑭᐅᑎᕗᖅ ᖃᐅᓱᐃᑦᑐᕐᒧᑦ ᐱᖓᓱᓂ (3) 
ᐃᓚᒌᓂᑦ ᐃᓄᒃᔪᐊᕐᒥ ᐊᒻᒪ ᐊᒻᒪ ᐊᑕᐅᓯᖅ (1) ᒥᑦᑎᒪᑕᓕᖕᒥ ᓂᐅᕗᑦ. 
| September 1953 d’Ibervilled’Iberville reaches Resolute where three (3) 
families from Inukjuak and one (1) from Pond Inlet disembark.

ᐋᒍᔅᑎ 1955−ᒥ ᒪᕐᕈᖓᓂ ᐱᓕᕆᓂᐅᔪᒥ ᓅᑎᕆᕗᑦ ᑎᓴᒪᓂ (4) 
ᐃᓚᒌᓂᑦ ᐃᓄᒃᔪᐊᕐᒥ ᐊᒻᒪ ᒪᕐᕉᖕᓂ(2) ᐃᓚᒌᓂᑦ ᒥᑦᑎᒪᑕᓕᖕᒥ. ᐊᑕᐅᓯᖅ 
ᐃᓄᒃᔪᐊᕐᒥᐅᑕᑦ ᐃᓚᒌᖑᔪᓂ ᓅᑕᐅᓚᐅᖅᐳᑦ Craig Harbour−ᒧᑦ, 
ᐊᒥᐊᒃᑯᖏᑦ ᓅᑕᐅᓪᓗᑎᒃ ᖃᐅᓱᐃᑦᑐᕐᒧᑦ. | August 1955 The second 
phase of relocation moves four (4) families from Inukjuak and two 
(2) families from Pond Inlet. One Inukjuak family was relocated to 
Craig Harbour, while the rest were relocated to Resolute.

9ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ ᖃᐅᓱᐃᑦᑐᖅ ᓄᓇᓕᖕᓂ ᐊᑐᖅᑕᐅᓂᑯᓂ

ᐃᓱᒪᖃᓚᐅᖅᓯᒪᖕᒥᔪᑦ ᐃᓄᐃᑦ ᖁᑦᑎᒃᑐᒧᑦ 
ᐊᐅᓪᓛᖅᑎᑕᐅᒃᐸᑕ ᑕᒪᓐᓇ ᑲᓇᑕᐅᑉ 
ᓄᓇᖁᑎᒋᖃᓯᐅᑎᓇᔭᖅᑕᖓ. ᐊᒥᐊᓕᒐᐃᑦ ᑲᓇᑕᐅᑉ 
ᐅᑭᐅᖅᑕᖅᑐᖓᓐᓄᐊᖅᐸᓪᓕᐊᓕᓚᐅᖅᓯᒪᔪᑦ ᓄᓇᕐᔪᐊᕐᒥᒃ 
ᐅᓇᑕᕕᒡᔪᐊᒃᑲᓐᓂᖅᑎᓪᓗᒋᑦ. ᐅᓇᑕᕆᐊᓚᐅᓐᖏᓐᓂᖏᓐᓂ, 
ᐅᑭᐅᖅᑕᖅᑐᒧᐊᖅᑎᑦᑎᕙᓪᓕᐊᓕᓚᐅᖅᑐᑦ ᐅᓇᑕᖅᑐᒃᓴᓂᒃ 
ᐊᒻᒪ ᖃᐅᔨᒪᔪᕐᔪᐊᖑᓂᕋᖅᑕᐅᔪᓂᒃ.20 ᖁᑦᑎᒃᑐᕐᒧᑦ ᐃᓄᐃᑦ 
ᐊᐅᓪᓛᖅᑎᑕᐅᓂᖏᑦ ᐅᖃᐅᓯᕆᔭᐅᑎᓪᓗᒋᑦ, ᓄᓇᖃᖅᑳᖅᓯᒪᔪᓄᑦ 
ᑲᒥᓴᐅᓂᕋᖅᑕᐅᔪᑦ ᐃᒪᓐᓇ ᐅᖃᓚᐅᖅᓯᒪᔪᑦ:

ᑕᒃᐸᖕᓇ ᑲᓇᑕᒥᐅᓄᑦ 
ᓇᖕᒥᓂᕆᔭᐅᖃᓯᐅᑕᐅᓂᖓ 
ᐊᑦᑎᖕᓂᖅᓴᐅᓚᐅᖅᑐᖅ 
ᑮᓇᐅᔭᓕᐅᕋᓱᐊᕐᓂᕐᒥᒃ. 
ᑕᐃᒪᐃᓕᒐᓗᐊᖅᑎᓪᓗᖓ, ᑕᐃᒃᑯᐊ 
ᑕᒪᒃᑯᓂᖓ ᐃᓱᒪᓕᐅᕈᑎᖃᓚᐅᖅᑐᑦ 
ᐃᓚᖓᒍᑦ ᑕᐃᒫᒃ ᐃᓱᒪᓚᐅᖅᑐᑦ, 
ᐱᓕᕆᓪᓚᕆᖃᑕᐅᓚᐅᖅᑐᑦ, 
ᐊᑐᓕᖅᑎᑦᑎᓚᐅᖅᑐᑦ ᐊᒻᒪ 
ᐃᑲᔪᖅᓱᐃᓚᐅᖅᑐᑦ ᐃᓄᐃᑦ ᑕᒃᐸᐅᖓ 
ᓄᒃᑎᖅᑕᐅᓂᐊᕐᓂᖏᓐᓂᒃ ᐊᒻᒪ ᐃᓱᒪᒥᒍᑦ 
ᑕᒪᓐᓇ ᑲᔾᔮᕆᔭᐅᖃᓯᐅᔾᔭᐅᓪᓗᓂ ᐃᓄᐃᑦ 
ᐃᓄᖃᓐᖏᑦᑐᓄᑦ ᕿᑭᖅᑕᓄᐊᖅᑎᖅᑕᐅᓂᖏᑦ 
ᖁᑦᑎᒃᑐᕐᒥ.21

ᐃᓄᐃᑦ ᓄᒃᑎᖅᑕᐅᓕᖅᑎᓪᓗᒋᑦ ᒪᓕᒃᑎᖃᕆᐊᖃᖅᑎᑕᐅᓚᐅᖅᑐᑦ 
ᐸᓖᓯᒃᑯᓐᓂᒃ. ᐸᓖᓯᒃᑯᑦ ᐃᑲᔪᖅᑎᐅᓂᐊᖅᑐᑦ ᐃᓄᖕᓂᒃ 
ᓱᓇᒃᑯᑖᖃᖅᑎᑦᑎᓗᑎᒡᓗ, ᐆᒃᑐᖅᑕᖓᓪᓗ ᖃᓄᖅ 
ᐃᖏᕐᕋᑦᑎᐊᕐᒪᖔᑦ ᐊᒻᒪ ᑲᓇᑕᒥᐅᓂᒃ ᑕᒃᐹᓃᑎᑦᑎᓂᖓᑦ 
ᓇᓗᓇᐃᒃᑯᑦᑎᕐᓗᒍ.

ᒐᕙᒪᒃᑯᑦ ᖁᑦᑎᒃᑐᕐᒧᑦ ᓄᒃᑎᕆᒋᐊᕐᖓᓚᐅᖅᓯᒪᔪᑦ 1934-
ᒥ, ᖁᓕᑦ ᐃᓚᔮᕇᑦ ᑭᓐᖓᕐᒥᐅᑦ, ᐸᖕᓂᖅᑑᕐᒥᐅᑦ ᐊᒻᒪ 
ᒥᑦᑎᒪᑕᓕᖕᒥᐅᑦ Dundas Harbour-ᒧᑦ ᓄᒃᑎᖅᑕᐅᓪᓗᑎᒃ 
ᐊᐅᓱᐃᑦᑑᑉ ᕿᑭᖅᑕᖓᓄᑦ ᐊᒻᒪ ᑲᒪᔨᖃᖅᑎᑕᐅᓪᓗᑎᒃ 
ᓂᐅᕕᖅᑎᒃᑯᓐᓂᒃ. ᑕᒪᓐᓇ ᐆᒃᑐᖅᑕᐅᒐᓗᐊᕋᒥ ᕿᓚᒥᕈᓗᒃ 
ᐊᑐᖅᑕᐅᔪᓐᓃᓚᐅᖅᑐᖅ, ᓄᓇᖓ ᓂᒡᓚᓱᓗᐊᕐᒪᑦ ᐊᒻᒪ 
ᑕᒃᐸᐅᓐᖓᖅᑕᐅᔫᒐᓗᐊᑦ ᑕᐃᑲᓃᑦᑐᒪᓇᑎᒃ. ᑭᖑᕐᖓᓂ 
ᑕᐃᑯᖓ ᓄᒃᑎᖅᑕᐅᓚᐅᖅᑐᑦ ᐃᒃᐱᐊᕐᔪᖕᒧᑦ ᐊᒻᒪ ᖃᕆᐊᕌᕐᔫᑉ 
ᖃᓂᒋᔭᖓᓃᑦᑐᕐᒧᑦ ᓅᑎᑕᐅᖔᓕᓚᐅᖅᓯᒪᔪᑦ. ᐸᓖᓯᒃᑯᑦ 1950 
ᐊᑐᓕᓵᖅᑎᓪᓗᒋᑦ ᓄᒃᑎᕆᓇᓱᓚᐅᖅᓯᒪᒐᓗᐊᕐᒥᔪᑦ ᐃᓄᒡᔪᐊᑉ 
ᓄᓇᒋᓕᖅᑕᖓᑕ ᖃᓂᒋᔮᓄᑦ. ᐅᑭᐊᒃᓵᒃᑯᑦ ᐃᓄᐃᑦ ᐊᖑᓇᓱᒃᑏᑦ 
ᐅᑭᐅᕋᕐᓄᑦ ᐊᓐ, ᖂᒥᐅᑕᐃᑦᒧ ᓄᒃᑎᕆᓇᓱᓚᐅᖅᓯᒪᔫᒐᓗᐊᑦ 
ᓂᕐᔪᑏᑦ ᓄᖑᓴᖅᑕᐅᓗᐊᕐᓂᐊᓐᖏᒻᒪᑕ. ᐸᓖᓯᒃᑯᑦ 
ᑕᒪᑐᒥᖓ ᑲᔪᓯᑦᑎᐊᕐᓂᕋᐃᓚᐅᖅᓯᒪᔪᑦ, ᑭᓯᐊᓂᓗ 
ᒐᕙᒪᒃᑯᑦ ᓱᓕ ᐃᓱᒫᓘᑎᖃᐃᓐᓇᖅᖢᑎᒃ ᓂᕐᔪᑏᑦ 
ᐊᑐᐃᓐᓇᐅᓐᖏᓗᐊᕐᓂᖏᓐᓂᒃ.22 

1952-ᒥ, ᑲᓇᑕᐅᑉ ᒐᕙᒪᒃᑯᖏᑦ ᐃᓱᒪᓕᐅᓕᓚᐅᖅᓯᒪᔪᑦ 
ᖁᑦᑎᒃᑐᕐᒧᑦ ᐊᐅᓪᓛᖅᑎᑦᑎᔪᒪᓪᓗᑎᒃ ᐅᑎᔾᔮᓐᖏᑦᑐᓂᒃ. 
ᖃᐅᓱᐃᑦᑐᖅ ᐊᒻᒪ ᑯᕇᒃ ᕼᐋᐸ ᐊᒻᒪ Bache Peninsula 
ᐊᐅᓱᐃᑦᑑᑉ ᕿᑭᖅᑕᖓᓂ ᐃᓂᒃᓴᑦᑎᐊᕙᐅᓂᕋᖅᑕᐅᓚᐅᖅᓯᒪᔪᑦ. 
ᐅᖃᖅᑐᖃᖃᑦᑕᓚᐅᖅᑐᖅ ᓂᕐᔪᑎᖃᐅᕐᓂᕋᖅᑕᐅᓪᓗᓂ, ᐆᒪᔪᑦ 
ᑕᒃᐹᓂ ᖃᐅᔨᓴᖅᑕᐅᓚᐅᖅᓯᒪᓐᖏᒃᑲᓗᐊᖅᑎᓪᓗᒋᑦ ᐊᒻᒪ ᐃᓄᐃᑦ 
ᐊᕐᕌᒍᒐᓴᒡᔪᐊᓄᑦ ᑕᒃᐹᓂ ᓄᓇᖃᓚᐅᖅᓯᒪᔪᓐᓃᕋᓗᐊᖅᑎᓪᓗᒋᑦ.23 
Bach Peninsula ᐃᒃᓯᓐᓇᖅᑕᓚᐅᖅᓯᒪᔪᖅ ᐅᐸᒋᐊᒃᓴᖅ 
ᐊᔪᕐᓇᓗᐊᕐᓂᖓ ᐱᔾᔪᑎᒋᓪᓗᒍ.

ᐃᓄᐃᑦ ᓄᒃᑎᖅᑕᐅᔪᒫᕐᓂᐊᖅᓯᒪᔪᑦ ᑯᐸᐃ 
ᑕᕐᕋᖓᓂᕐᒥᐅᖑᓚᐅᖅᑐᑦ, ᐱᓗᐊᕐᓗᒍ ᐃᓄᒡᔪᐊᕐᒥᐅᑦ. 
ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑏᑦ ᐅᖃᓚᐅᖅᓯᒪᔪᑦ 
ᐃᓄᒡᔪᐊᕐᒥᐅᒡᒎᖅ ᓂᕿᒃᓴᖃᑦᑎᐊᓐᖏᒻᒪᑕ ᒫᓐᓇᐅᔪᖅ, ᐃᒻᒥᓂᒃ 
ᒪᑭᒪᑦᑎᔪᓐᓇᐃᓪᓕᓪᓗᑎᒃ, ᑭᓯᐊᓂᓕ ᐊᑲᐅᓐᖏᓕᐅᕈᑏᑦ 
ᑕᒪᒃᑯᓄᖔᑐᐃᓐᓇᓚᐅᓐᖏᑦᑐᑦ. ᑯᐸᐃ ᑕᒃᕋᖓᓂᕐᒥᐅᑦ 
ᓂᐅᕕᖅᑎᓂᒃ ᐊᔾᔨᒌᓐᖏᑦᑐᓃᓐᖔᖅᑐᓂᒃ ᐃᓄᖕᓂᒡᓗ 
ᓂᐅᕕᖁᔨᔪᓂᒃ ᐊᕐᕌᒍᒐᓴᖕᓄᑦ ᓱᖏᐅᑎᓯᒪᔪᑐᖃᐅᓚᐅᖅᑐᑦ. 
ᑕᐃᒪᐃᓐᓂᖓᓄᑦ, ᑲᑉᐸᓂᐅᔪᖅ ᓂᐅᕕᖅᑏᑦ ᐊᑭᑦᑐᕋᐅᑎᒐᒥᒃ 
ᐊᒥᕐᓂᒃ ᓂᐅᕕᕌᖓᒥᒃ ᐊᑭᑐᑎᑦᑎᕙᓚᐅᖅᑐᑦ, ᓂᐅᕕᐊᒃᓴᓪᓗ 
ᐊᑭᑭᖦᖢᑎᒃ ᐊᒻᒪ ᐊᑭᓕᒃᓴᖅᑖᒐᕐᓂᖅᖢᓂ. ᑕᐃᒪᐃᓐᓂᖓᓄᑦ, 
ᐃᓄᐃᑦ ᒥᑭᒋᐊᖅᑐᓪᓚᕆᐅᓚᐅᖅᓯᒪᔪᑦ, ᑕᐃᒪᐃᓐᓂᖓᓄᓪᓗ 
ᐃᓄᐃᑦ ᓂᐅᕕᕐᕕᖕᓂ ᓂᕿᑖᖅᑐᕐᓂᖅᓴᐅᓪᓗᑎᒃ 
ᐊᓐᓄᕌᖅᑖᖃᑦᑕᖅᖢᑎᒡᓗ ᐊᑭᓕᒃᓴᓂᒃᖢᑎᒃ ᒐᕙᒪᒃᑯᓐᓃᓐᖔᖅᑐᑦ 
ᑮᓇᐅᔭᑦ ᐊᑐᖅᖢᒋᑦ, ᐱᓗᐊᖅᖢᒋᑦ ᓱᕈᓯᖅᓯᐅᑏᑦ ᓄᓇᓖᑦ ᖃᓂᒋᔮᓂ 
ᐅᕝᕙᓘᓐᓃᑦ ᖃᓂᑦᑐᒥ ᓄᓇᖃᖃᑦᑕᓚᐅᖅᑐᑦ, ᕿᑐᕐᖓᖏᓪᓗ 
ᐃᓕᓐᓂᐊᖅᖢᑎᒃ.24 ᑕᐃᒪᐃᓐᓂᖓᓄᑦ, ᐊᒦᑦ ᕿᓰᓪᓗ 
ᐊᑭᑭᓪᓕᑳᓪᓚᖕᒪᑕ, ᐃᓄᐃᑦ ᐊᒃᓱᕈᓕᓚᐅᖅᓯᒪᔪᑦ, ᐅᓄᖅᑐᓪᓗ 
ᐊᑭᓖᒡᒐᓕᖅᖢᑎᒃ ᓂᕿᓄᑦ ᐊᓯᖏᓐᓄᓪᓗ ᐊᑐᕆᐊᖃᓪᓚᕆᒃᑐᓄᑦ, 
ᑕᒪᓐᓇᓗ ᖁᒃᓴᓪᓚᐅᑎᒋᔭᐅᓕᖅᖢᓂ ᒐᕙᒪᒃᑯᓐᓄᑦ.

ᖁᑦᑎᒃᑐᕐᒧᑦ ᓄᒃᑎᖅᑕᑦ ᐊᖏᓚᐅᕐᒪᖔᖏᑦ 
ᐊᖏᖃᑎᒌᒍᑕᐅᔪᓐᓇᐃᓪᓕᐅᖅᑲᔪᖅ. ᐃᓄᖕᓂᒃ 
ᓄᒃᑎᕆᓂᐊᓕᕋᒥᒃ, ᓱᓕᔪᕐᓇᐊᖅᑏᑦ ᓇᓗᓇᐃᖅᓯᓯᒪᑦᑎᐊᖅᑐᑦ 
ᐃᓄᐃᑦ ᑐᓴᐅᒪᑎᑕᐅᑦᑎᐊᓚᐅᓐᖏᓐᓂᖏᓐᓂᒃ 
ᖃᓄᐃᑦᑐᓂᒃ ᓇᓖᕌᕈᑎᖃᕐᒪᖔᑦ ᐅᕝᕙᓘᓐᓃᑦ 
ᑭᓱᓂᒃ ᓴᖅᑭᕝᕕᐅᑐᐃᓐᓇᕆᐊᖃᕐᓂᖏᓐᓂᒃ. ᐃᓄᐃᑦ 
ᓄᒃᑎᕈᒪᓚᐅᓐᖏᑦᑐᑦ ᐊᒥᓱᓂᒃ ᐱᔾᔪᑎᖃᖅᖢᑎᒃ, ᐃᓚᖃᖅᖢᑎᒃ 
ᓄᓇᑐᖃᕐᒥᓂᒃ ᐊᕕᑦᑎᓂᐊᕐᓂᖅ. ᒐᕙᒪᒃᑯᑦ ᐊᒻᒪ ᐸᓖᓯᒃᑯᑦ 
“ᐃᓱᒪᖅᓱᖅᖢᑎᒃ” ᓄᒃᑎᓚᐅᕐᓂᕋᐃᒐᓗᐊᖅᑎᓪᓗᒋᑦ, ᑭᒃᑯᑦ 
ᓄᒃᑎᖅᑕᐅᓂᐊᕐᒪᖔᑦ ᐃᓱᒪᖅᓲᑕᐅᓚᐅᖅᑐᖅ ᐸᓖᓯᒃᑯᓐᓄᑦ. 
ᒐᕙᒪᒃᑯᑦ ᐊᖑᓇᓱᒃᑲᓂᒃ ᓂᕈᐊᖅᖠᖁᔨᓚᐅᖅᑐᑦ ᐅᕝᕙᓘᓐᓃᑦ 
ᓄᒃᑎᕈᒪᔪᓂᒃ. ᑕᐃᒪᐃᒃᑲᓗᐊᖅᑎᓪᓗᒍ, ᓱᓕᔪᕐᓇᐊᖅᑏᑦ 
ᑕᑯᓐᓇᖅᖢᒋᑦ ᑕᐃᒃᑯᐊ ᒐᕙᒪᒃᑯᓐᓄᑦ ᐃᑲᔪᖅᑕᐅᔭᕆᐊᖃᕐᓂᖅᐹᑦ 
ᓯᕗᓪᓕᐅᑎᑕᐅᓂᐊᕐᓂᖏᓐᓂᒃ.

ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᐊᒻᒪ ᕿᑭᖅᑕᓂ ᓱᓕᔪᕐᓂᐊᖅᑏᑦ 
ᐅᓂᒃᑲᐅᔾᔭᐅᖃᑦᑕᖅᑎᓪᓗᒋᑦ, ᓇᓗᓇᕈᓐᓃᓚᐅᖅᑐᖅ ᐃᓄᐃᑦ 
ᐸᓖᓯᒃᑯᓐᓂᒃ ᐃᓕᕋᓱᖕᓂᕐᒥᓄᑦ ᓄᒃᑎᕆᐊᖃᕋᓱᒋᓚᐅᖅᑐᑦ. ᔪᐊᔾ 
ᐃᖃᓪᓗᖅ, ᐃᓚᖏᑦ ᐃᓄᒡᔪᐊᕐᒥᑦ ᓄᒃᑎᖅᑕᐅᓚᐅᖅᓯᒪᔪᑦ 1955-
ᒥ, ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ ᐅᖃᓚᐅᖅᓯᒪᔪᖅ 



10ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ ᖃᐅᓱᐃᑦᑐᖅ ᓄᓇᓕᖕᓂ ᐊᑐᖅᑕᐅᓂᑯᓂ

ᐊᖓᔪᖅᑳᖏᑦ “ᓄᒃᑎᕐᓂᐊᕐᓂᕐᒧᑦ ᐊᖏᓚᐅᖅᓯᒪᓐᖏᑦᑐᑦ, 
ᐊᖏᓚᐅᕋᓗᐊᖅᖢᑎᒃ, ᐊᐅᓪᓚᕈᒪᓚᐅᖅᓯᒪᓐᖏᑦᑐᑦ....
ᐃᓚᕗᑦ ᕿᒪᓚᐅᖅᑕᕗᑦ, ᐃᓚᕗᑦ ᖃᓂᒋᔭᕗᑦ.”25 ᓯᒥᐅᓂ 
ᐊᒪᕈᐊᓕᒃ, ᐃᓄᒡᔪᐊᕐᒥᐅᑕᖅᑕᐅᖅ, ᕿᑭᖅᑕᓂ ᐃᓄᐃᑦ 
ᑲᑐᔾᔨᖃᑎᒌᖏᓐᓄᑦ ᐅᖃᓚᐅᖅᓯᒪᖕᒥᔪᖅ ᓄᒃᑎᕆᐊᖃᕋᓱᒋᓪᓗᓂ, 
“ᐊᓯᖅᑯᕝᕕᒃᓴᖃᖅᑰᔨᓚᐅᖅᓯᒪᓐᖏᑦᑐᖓ ᐊᖏᕐᓗᖓ 
ᑭᓯᐊᓂ.”26 ᐊᒥᓱᑦ ᐃᓄᐃᑦ ᐃᖅᑲᐅᒪᔪᑦ ᓄᒃᑎᖅᑕᐅᓂᐅᑉ 
ᒥᒃᓵᓅᖓᔪᓂᒃ ᑕᒪᓐᓇᓘᓐᓃᑦ ᑲᔪᓯᑦᑎᐊᕐᓂᐊᕐᒪᖔᑦ, ᐱᓗᐊᕐᓗᒋᑦ 
ᑕᐃᒃᑯᐊ ᐃᓚᒌᑦ ᐊᕕᒃᑕᐅᓂᐊᖅᑐᑦ. ᑕᒪᒃᑯᐊ ᐃᓱᒪᒋᓪᓗᒋᑦ 
ᓄᒃᑎᖅᑕᐅᓂᐊᕐᓂᕐᒥᖕᓄᑦ ᐃᓱᒪᖅᓱᓚᐅᓐᖏᑦᑐᑦ.27

ᐃᓚᖏᑦ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑏᑦ ᐃᓱᒫᓘᑎᖃᓚᐅᖅᓯᒪᔪᑦ 
ᑕᒪᓐᓇ ᐃᓄᖕᓂᒃ ᓄᒃᑎᕆᓂᖅ ᐃᖏᕐᕋᑦᑎᐊᔾᔮᕋᓱᒋᓐᖏᖦᖢᒍ. 
ᐃᓱᒫᓗᓐᖏᓐᓂᖅᓴᐅᓂᐊᕐᒪᑕ, ᐊᓕᒃᓵᓐᑐ ᓯᑏᕙᓐᓴᓐ, ᑲᓇᑕᐅᑉ 
ᒐᕙᒪᒃᑯᓐᓄᑦ ᑎᑎᕋᖅᑎᐅᓚᐅᖅᓯᒪᔪᑦ ᐅᑭᐅᖅᑕᖅᑐᒥᐅᓄᑦ, 
ᐅᖃᓚᐅᖅᓯᒪᔪᖅ ᐊᕐᕌᒎᒃ ᒪᕐᕉᒃ ᐊᓂᒍᖅᐸᑕ ᓄᒃᑎᖅᑕᑦ 
“ᐱᐅᒃᓴᓐᖏᑉᐸᑕ ᖁᕕᐊᓱᓐᖏᑉᐸᑕᓘᓐᓃᑦ ᐃᓄᒡᔪᐊᕐᒧᑦ 
ᐅᑎᖅᑎᑕᐅᔪᓐᓇᕐᓂᕋᖅᖢᓂᒋᑦ.”28 ᐸᓖᓯᒃᑯᑦ ᐸᕐᓇᐃᖃᑕᐅᓚᐅᖅᑐᑦ 
ᑕᒪᑐᒥᖓᓗ ᐊᑐᓕᖅᑎᑦᑎᓚᐅᖅᑐᑦ ᑕᐃᒫᑦᓴᐃᓐᓇᖅ 
ᐅᖃᓚᐅᖅᓯᒪᖕᒥᔪᑦ. ᕼᐊᐃᓐᓇᓕ ᓛᓴᓐ, ᐸᓖᓯᒃᑯᓐᓄ 
ᐊᖓᔪᖅᑳᖅ (ᐅᑭᐅᖅᑕᖅᑐᒥᐅᓄᑦ) ᐅᖃᓚᐅᖅᓯᒪᖕᒥᔪᖅ 

“ᐃᓚᒌᑦ ᐊᖏᕐᕋᐅᔾᔭᐅᓂᐊᖅᑐᑦ ᐊᕐᕌᒍ ᓈᑐᐊᖅᐸᑦ 
ᑕᐃᒪᐃᑦᑐᒪᑐᐊᖅᐸᑕ.”29 ᑕᒪᒃᑯᐊ ᐃᒪᐃᓐᓂᐊᕐᓂᕋᐅᑏ 
ᐊᑐᖅᑕᐅᓚᐅᖅᓯᒪᓐᖏᑦᑐᑦ. 1996-ᖑᓕᖅᑎᓪᓗᒍ ᑭᓯᐊᓂ, 
ᐊᑐᓕᖁᔭᑦ ᐊᒻᒪ ᐊᓯᖏᓐᓄᑦ ᒐᕙᒪᐃᑦ ᐱᒋᐊᖅᑎᑕᖏᓐᓄᑦ, 
ᑕᐃᒃᑯᐊ ᓄᒃᑎᖅᑕᐅᔪᑦ ᐊᑭᓕᖅᑕᐅᓕᓚᐅᖅᓯᒪᔪᑦ ᐊᒻᒪ 
ᐊᖏᕐᕋᕈᓐᓇᖅᑎᑕᐅᓕᖅᖢᑎᒃ. ᒐᕙᒪᒃᑯᑦ ᓄᒃᑎᕆᓂᐊᕐᓂᖏᑦ, 
ᐊᖏᕈᑏᑦ ᐊᒻᒪ ᐃᒪᐃᓐᓂᐊᕐᓂᕋᐅᑎᓕᐊᕆᓚᐅᖅᑕᖏᑦ 
ᕿᒥᕐᕈᓇᒃᑕᐅᑦᑎᐊᖅᓯᒪᔪᑦ, ᖁᑦᑎᒃᑐᕐᒧᑦ ᓄᒃᑎᖅᑕᑦ: 1953-55-ᒥ 
ᐃᓄᐃᑦ ᓄᒃᑎᖅᑕᐅᓚᐅᕐᓂᖏᓐᓂᑦ ᐅᓂᒃᑳᑦ.

ᓯᑎᐱᕆ 1953-ᒥ, ᐱᖓᓱᑦ ᐃᓄᒡᔪᐊᕐᒥᐅᑦ ᐃᓚᒌᑦ ᐊᒻᒪ 
ᐊᑕᐅᓯᖅ ᐃᓚᒌᑦ ᒥᑦᑎᒪᑕᓕᖕᒥᐅᑕᐃᑦ, ᓇᒃᓴᖅᖢᑎᒃ ᕿᒻᒥᒥᓂᒃ 
ᐊᒻᒪ ᐱᖁᑎᒥᖕᓂᒃ, ᐅᒥᐊᕐᔪᐊᒃᑯᑦ ᐊᒡᔭᖅᑕᐅᓚᐅᖅᓯᒪᔪᑦ 
ᖃᐅᓱᐃᑦᑑᑉ ᕿᑭᖅᑕᖓᓄᑦ. ᐸᓖᓯ ᒋᑉᓴᓐ, ᓇᒃᓴᓚᐅᖅᓯᒪᓪᓗᓂ 
ᓱᓇᒃᑯᑖᓂᒃ ᐸᓖᓯᖃᕐᕕᓕᐅᕈᓐᓇᕐᓂᐊᕋᒥ ᐊᒻᒪᓗ 
ᓂᐅᕕᕐᕕᕋᓛᓕᐅᕈᑎᒃᓴᓂᒃ ᓇᒃᓴᖅᖢᓂ, ᑖᒃᑯᓂᖓ 
ᐱᖃᑎᖃᓚᐅᖅᓯᒪᔪᖅ.30 ᐅᓇᑕᖅᑐᒃᓴᖃᕐᕕᐅᑉ ᖃᓂᒋᓐᖏᑖᓂ 
ᑭᓯᐊᓂ ᑕᖕᒫᖅᑕᕆᐊᖃᓚᐅᖅᓯᒪᔪᑦ. ᐸᓖᓯᖃᕐᕕᒃ, ᓂᐅᕕᕐᕕᐊ ᐊᒻᒪ 
ᓄᓇᓖᑦ ᓴᓇᔭᐅᓕᓚᐅᖅᓯᒪᔪᖅ 8 ᑭᓚᒦᑕᓂᒃ ᐅᖓᓯᒃᓴᖅᖢᑎᒃ 
ᐅᓇᑕᖅᑐᒃᓴᓂᑦ ᐊᒻᒪ ᓯᓚᓕᕆᔨᒃᑯᓐᓂᑦ.

ᖃᐅᓱᐃᑦᑐᕐᒧᑦ ᓄᒃᑎᖅᑕᐅᓚᐅᖅᓯᒪᔪᑦ 1953-ᒥ

ᐃᓚᒌᑦ ᓄᓇᖓ

ᔭᐃᐱᑎ ᐊᒪᕈᐊᓕᒃ ᐊᒻᒪ ᓄᓕᐊᖓ ᖃᓐᖑᐊᓐᓄᒃ, ᐃᕐᓂᖓᑦ ᐃᖅᑲᖅᓴᖅ ᐊᒻᒪ ᒪᕐᕉᒃ ᐸᓂᖏᒃ, ᓄᓚᐅᓕ 
ᐊᒻᒪ ᓯᐴᓚ.

ᒥᑦᑎᒪᑕᓕᒃ

ᑖᓂᐊᓕ ᓴᓪᓗᕕᓂᖅ ᐊᒻᒪ ᓄᓕᐊᖓ ᓯᐊᔭ, ᐃᕐᓂᖓ ᐋᓕ, ᐊᒻᒪ ᐸᓂᖏᒃ ᓗᐃᓴ ᐊᒻᒪ ᔩᓂ (ᑎᒍᐊᖅ). ᐃᓄᒡᔪᐊᖅ

ᓯᒥᐊᓂ ᐊᒪᕈᐊᓕᒃ ᐊᒻᒪ ᓄᓕᐊᖓ ᓯᐊᔭ, ᐃᕐᓂᖓᑦ ᐹᓪ (ᐅᒥᐊᕐᔪᐊᕐᒥ ᐃᓅᓚᐅᖅᑐᖅ), ᓯᒥᐅᓂᐅᑉ 
ᐊᖓᔪᐊ ᔭᐃᐱᑎ, ᐊᒻᒪ ᐊᓈᓇᑦᑎᐊᖓ ᓇᓕ.

ᐃᓄᒡᔪᐊᖅ

ᐋᓕ ᐸᑦᓴᐅᖅ ᐊᒻᒪ ᓄᓕᐊᖓ ᐄᑎᑦ, ᐃᕐᓂᖏᑦ ᐱᖓᓱᑦ ᒫᑯᓯ, ᔮᓂ ᐊᒻᒪ ᔩᒥ, ᐸᓂᖓᓪᓗ ᓕᓯ. ᐃᓄᒡᔪᐊᖅ

ᑎᑎᕋᖅᓯᒪᔪᑦ ᐃᓗᓕᖏᑦ 1: ᐊᑏᑦ ᐊᒻᒪ ᑎᑎᕋᕐᓯᒪᓂᖏᑦ ᑐᕌᖓᔪᑦ ᑕᐃᑲᓐᖓᑦ ᐅᑭᐅᖑᓚᐅᕐᑐᒥ 1990 ᒪᑭᕝᕕᒃ.31

ᔭᐃᐱᑎ ᐊᒪᕈᐊᓕᒃᑯᑦ ᒥᑦᑎᒪᑕᓕᖕᒥᐅᑕᑦ 
ᓄᒃᑎᖅᑕᐅᓚᐅᖅᓯᒪᔪᑦ ᒐᕙᒪᒃᑯᑦ ᐊᓯᖏᓐᓂᒃ ᐃᓄᒡᔪᐊᕐᒥᐅᓂᒃ 
ᐃᑲᔪᖅᑎᖃᕆᐊᖃᕋᓱᒋᓐᓈᒐᒥᒃ. ᒥᑦᑎᒪᑕᓕᐅᑉ 
ᓂᒡᓚᖅᐸᖕᓂᖓ ᐊᐅᓱᐃᑦᑑᑉ ᐊᔾᔨᒋᑲᓴᖕᓂᖓ ᐱᔾᔪᑎᒋᓪᓗᒍ 
ᑖᒃᑯᐊ ᓄᒃᑎᖅᑕᐅᓚᐅᖅᓯᒪᔪᑦ. ᐃᖅᑲᐅᒪᓂᐊᖅᐳᓯ 
ᐊᔾᔨᒌᓐᖏᑦᑐᕐᔪᐊᒻᒪᕆᐊᓘᓂᖏᑦ ᖁᑦᑎᑑᑉ ᐊᒻᒪ ᑯᐸᐃ ᑕᕐᕋᖓᑕ 
ᓯᓚᖏᒃ. ᐃᓄᒡᔪᐊᖅ ᐊᒻᒪ ᖃᐅᓱᐃᑦᑐᖅ ᐅᖓᓯᖕᓂᓖᑦ 2,250 
ᑭᓚᒦᑕᓂᒃ, ᑕᐃᒫᑐᐃᓐᓇᐸᓗᒃ ᑐᕌᓐᑐᒥᑦ ᒪᐃᔮᒥ, ᕗᓘᕆᑕᒧᑦ. 
ᖃᐅᓱᐃᑦᑐᕐᒥ ᐱᖓᓱᓄᑦ ᑕᖅᑭᓄᑦ ᑖᖏᓐᓇᖃᑦᑕᖅᑐᖅ 
ᐅᑭᐅᒃᑯᑦ, ᐊᒻᒪ ᓂᒡᓚᓱᖕᓂᖅᓴᕐᔪᐊᒻᒪᕆᐊᓘᓪᓗᓂ, 

ᓯᑯᐊᓗ ᐊᔾᔨᒋᓐᖏᖦᖢᓂᐅᒃ ᐊᒻᒪ ᓂᕐᔪᑎᖏᑦᑕ ᐱᐅᓯᖏᑦ 
ᐊᔾᔨᒋᓐᖏᒃᑭᓪᓗᓂᒋᑦ. ᑯᐸᐃ ᑕᕐᕋᖓᓂ, ᕿᔪᒃᑕᕈᓐᓇᖅᑐᑦ 
ᐃᒡᓗᓕᐊᕆᔭᐅᔪᓐᓇᖅᑐᓂᒃ ᐊᒻᒪ ᕿᔪᒃᓴᕆᔭᐅᔪᓐᓇᖅᑐᓂᒃ. 
ᐃᑎᕕᒻᒥᐅᑦ ᐃᓕᓐᓂᐊᕆᐊᖃᑦᑕᖅᓯᒪᔪᑐᖃᐅᓕᓚᐅᖅᑐᑦ, 
ᑐᒃᓯᐊᕆᐊᕈᓐᓇᖅᖢᑎᒃ, ᓂᐅᕕᕆᐊᕈᓐᓇᖅᖢᑎᒃ 
ᐊᒻᒪ ᐋᓐᓂᐊᕕᓕᐊᕈᓐᓇᖅᖢᑎᒃ ᓄᓇᓖᑦ ᐃᓗᐊᓂ. 
ᒥᑦᑎᒪᑕᓕᒃ ᖃᐅᓱᐃᑦᑐᕐᒥᑦ ᐅᖓᓯᖕᓂᓕᒃ 566 
ᑭᓚᒦᑕᓂᒃ, ᓇᐹᖅᑐᖃᓐᖏᖦᖢᓂ ᐊᒻᒪ ᑐᓄᓂᕐᒥᐅᑦ ᓱᓕ 
ᓄᓇᓕᕋᓛᕐᒥᐅᑕᐅᓪᓗᑎᒃ.32

ᓂᕿᒃᓴᖃᑦᑎᐊᓚᐅᖅᓯᒪᓐᖏᑦᑐᖅ. ᐃᓄᒡᔪᐊᕐᒥᐅᑦ 
ᐊᔾᔨᒌᓐᖏᑦᑐᓂᒃ ᓂᕿᒃᓴᖅᓯᐅᖅᐸᓚᐅᖅᓯᒪᔪᑦ, ᐃᓚᓕᐅᖦᖢᒋᑦ 
ᑎᖕᒥᐊᑦ ᐊᒻᒪ ᒪᓐᓂᖏᑦ, ᐃᖃᓗᐃᑦ, ᕿᓚᓗᒐᐃᑦ, ᓇᑦᑏᑦ, 
ᐊᐃᕖᑦ ᑐᒃᑐᐃᓪᓗ. ᖃᐅᓱᐃᑦᑐᕐᒧᐊᕋᒥᒃ ᐃᓄᒡᔪᐊᕐᒥᑦ 
ᓯᑎᐱᕆᐅᑎᓪᓗᒍ, ᐊᐃᕖᑦ ᐊᐅᓪᓛᑎᒋᓯᒪᓕᕇᓚᐅᖅᑐᑦ 
ᐅᖓᓯᓗᐊᓕᖅᖢᑎᒡᓗ ᐊᒻᒪ ᑐᒃᑐᑭᐱᒃᓯᓐᓇᕋᓗᐊᕋᒥᒃ 
ᑐᒃᑐᓯᐅᕆᐊᖃᓐᖏᑎᑕᐅᓪᓗᑎᒃ ᑕᒫᓂ ᓄᓇᖏᑦᑕ ᖃᓂᒋᔮᓂ, 
ᐊᒻᒪ ᐃᖃᓗᐃᑦ ᑰᖕᓂ ᑕᓯᕐᓂᓗ ᐱᑕᖃᕋᓗᐊᖅᑎᓪᓗᒍ 
ᖁᐱᕐᕈᖃᐅᓗᐊᕐᓂᖏᓐᓄᑦ ᓂᕆᔭᒃᓴᐅᓚᐅᓐᖏᑦᑐᑦ.33 ᔮᓐ 
ᐊᒪᕈᐊᓕᒃ ᐃᒫᒃ ᐅᕙᑦᑎᓐᓄᑦ ᐅᖃᓚᐅᖅᓯᒪᔪᖅ, “ᐊᖑᑏᑦ 
ᐋᓪᓚᒥ ᐊᖑᓴᓱᒋᐅᖅᓴᕆᐊᖃᓚᐅᖅᓯᒪᔪᑦ ᓇᓗᒐᒥᒃ ᓂᕐᔪᑏᑦ 
ᓇᓃᒻᒪᖔᖏᓐᓂᒃ. ᓇᐅᖏᒃᑯᐊ ᐃᖃᓗᐃᑦ? ᓇᐅᖏᒃᑯᐊ 
ᑐᒃᑐᐃᑦ? ᑕᐃᒪᐃᑦᑐᖃᓚᐅᖅᓯᒪᓐᖏᑦᑐᒍᓪᓕ ᓄᓇᑦᑎᓐᓂ.”34 
ᑐᒃᑐᖃᑦᑎᐊᓐᖏᒧᑦ ᐊᒥᑭᒃᓴᒧᑦ ᐊᓐᓄᕋᔾᔨᐅᒐᒃᓴᖃᓚᐅᓐᖏᑦᑐᑦ 
ᐊᒻᒪ ᓱᓇᒐᑭᓗᐊᖅᖢᑎᒃ ᖁᑭᐅᑎᒥᓄᑦ, ᓂᒡᓚᓱᒃᑐᐊᓘᓪᓗᓂ 
ᐊᒻᒪ ᐱᖓᓱᓄᑦ ᑕᖅᑭᓄᑦ ᐅᑭᐅᒃᑯᑦ ᑖᖃᑦᑕᖅᖢᓂ, 
ᑖᖏᓐᓇᖅᐸᓪᓕᐊᓕᓚᐅᖅᓯᒪᓪᓗᓂᓗ ᑕᕝᕙ ᒪᕐᕉᖕᓄᑦ ᑕᖅᑮᖕᓄᑦ 
ᑕᒃᐹᓃᓯᒪᓕᖅᑐᑦ.35 

ᐊᕐᕌᒍᓂ ᓯᕗᓪᓕᕐᓂ ᑕᒃᐹᓃᓕᓵᖅᖢᑎᒃ ᐱᔭᕐᓂᓐᖏᑦᑐᐊᓘᓂᖓ 
ᐳᐃᒍᖅᑕᐅᓚᐅᖅᓯᒪᓐᖏᑦᑐᖅ. ᑑᕋ ᐸᓪᓗᖅ ᕿᑭᖅᑕᓂ 
ᐃᓄᐃᑦ ᑲᑐᔾᔨᖃᑎᒌᖏᓐᓄᑦ ᐃᒫᒃ ᐅᖃᓚᐅᖅᓯᒪᔪᖅ 
ᑕᑉᐸᐅᓐᖓᖅᑕᐅᓵᕋᒥᒃ, “ᑲᑉᐱᐊᓇᖅᑐᒨᓚᐅᖅᓯᒪᔪᖓ...
ᖃᐅᒍᓐᓇᐃᓪᓕᓂᐊᓗᒃ ᐅᕙᓐᓄᑦ ᑲᑉᐱᐊᓇᓚᐅᖅᓯᒪᔪᖅ. 
ᑕᒪᐅᖓ ᑎᑭᓚᐅᖅᓯᒪᔪᖓ ᓂᒡᓚᓱᒃᑐᐊᓗᖕᒧᑦ 
ᑖᖅᑐᐊᓗᖕᒧᓪᓗ. ᐃᒡᓗᓪᓚᑦᑖᖅᑕᖃᓚᐅᖅᓯᒪᓐᖏᑦᑐᖅ 
ᐊᒻᒪ ᑕᐃᔅᓱᒪᓂᐅᑎᓪᓗᒍ ᑖᖅᓯᓪᓚᕆᒋᐊᓕᓚᐅᖅᓯᒪᔪᖅ.”36 
ᐋᓕ ᓴᓪᓗᕕᓂᖅ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ 
ᐅᓂᒃᑳᓚᐅᖅᓯᒪᔪᖅ ᐊᓈᓇᒃᑯᖏᑦ ᑕᐃᒫᑐᐃᓐᓇᖅ 
ᐃᓱᒪᖃᓚᐅᖅᓯᒪᓂᕕᓂᖏᓐᓂᒃ, “ᐊᔪᕐᓇᖅᑐᐊᓘᓚᐅᖅᓯᒪᔪᖅ, 
ᓂᒡᓚᓱᒃᖢᓂ ᐊᒻᒪ ᑕᒃᐹᓂᕐᒥᐅᑕᐅᓐᖏᓐᓇᒥᒃ ᐊᖑᓇᓱᒋᐊᒃᓴᖅ 
ᖃᓄᖅ ᓇᓗᓇᐃᖅᓯᒪᔪᑦ, ᓂᕐᔪᑎᖏᑦ ᑯᐸᐃ ᑕᕐᕋᖓᓂᕐᒥᐅᓂᒃ 
ᐊᔾᔨᖃᓚᐅᖅᓯᒪᓐᖏᒻᒪᑕ, ᓇᓗᓪᓗᑕᓗ ᓂᕐᔪᑏᑦ ᓇᐅᒃᑯᑦ 
ᐊᖅᑯᓵᖃᑦᑕᕐᒪᖔᖏᓐᓂᒃ ᓇᓃᒻᒪᖔᖏᓐᓂᒡᓗ.”37

ᑕᒪᒃᑯᐊ ᐱᔭᕐᓂᓐᖏᑦᑐᐊᓗᐃᑦ ᐊᒥᓲᒐᓗᐊᖅᑎᓪᓗᒋᑦ, ᖄᒃᑲᓐᓂᐊᒍᑦ 
ᐱᖃᓐᓂᕆᔭᕐᒥᓂᒃ ᐃᓚᒥᓂᒡᓗ ᑕᑯᔾᔮᕈᓐᓃᓚᐅᖅᓯᒪᖕᒥᔪᖅ 
ᓄᒃᑎᖅᑕᐅᒐᒥᒃ, ᐊᒻᒪ ᒥᑦᑎᒪᑕᓕᖕᒥᐅᑦ ᐃᓄᒡᔪᐊᕐᒥᐅᓪᓗ 
ᐱᖅᑯᓯᖃᑎᒌᓐᖏᖦᖢᑎᒃ ᐅᖃᐅᓯᖃᑎᒌᓐᖏᖦᖢᑎᒡᓗ. 
ᐃᓄᒡᔪᐊᕐᒥᐅᖑᒐᒥ, ᒥᓂ ᐊᓚᒃᑲᕆᐊᓪᓚᒃ ᐃᖅᑲᐅᒪᔪᖅ 
ᑐᑭᓯᐅᒪᖃᑎᒌᓚᐅᓐᖏᓐᓂᖏᓐᓂᒃ ᒥᑦᑎᒪᑕᓕᖕᒥᐅᓂᒃ. 1993-ᒥ 
ᐃᒪᐃᓕᓚᐅᖅᑐᖅ ᐊᑐᓚᐅᖅᓯᒪᔭᒥᓂᒃ ᐅᓂᒃᑲᐅᓯᖃᖅᑎᓪᓗᒍ:

ᐅᖃᐅᔾᔭᐅᓚᐅᖅᓯᒪᓐᖏᑦᑐᒍᑦ 
ᑲᑎᓐᓂᐊᕐᓂᑦᑎᓐᓂᒃ ᒥᑦᑎᒪᑕᓕᖕᒥᐅᓂᒃ. 
ᒥᑦᑎᒪᑕᓕᖕᒥᐅᑦ ᐃᓄᓪᓚᕆᐅᓚᐅᖅᑑᒐᓗᐊᑦ 
ᐊᒻᒪ ᓇᒡᓕᒋᓪᓗᒋᑦ, ᑭᓯᐊᓂ 
ᑐᑭᓯᐊᖃᑦᑕᐅᑎᓚᐅᖅᓯᒪᓐᖏᑦᑐᒍᑦ. 

ᒥᑦᑎᒪᑕᓕᖕᒥᐅᑦ ᐃᓄᐃᑦ 
ᐃᓱᒪᖃᓚᐅᖅᓯᒪᔪᑦ ᐃᓄᒡᔪᐊᕐᒥᐅᑦ 
ᐃᓄᖏᑦ ᖃᓪᓗᓇᐅᔭᕋᓱᒋᔭᐅᓪᓗᑎᒃ 
ᐅᖃᐅᓯᖃᑎᒌᓐᖏᑦᑐᑯᓗᐊᐲᑦ. ᐃᓄᒡᔪᐊᕐᒥᐅᑦ 
ᒥᑦᑎᒪᑕᓕᖕᒥᐅᑦ ᓇᒧᓐᖓᐅᓂᐊᕐᒪᖔᖏᓐᓂᒃ 
ᑐᑭᓯᕙᓚᐅᖅᓯᒪᓐᖏᑦᑐᑦ ᐅᕝᕙᓘᓐᓃᑦ 
ᖃᓄᐃᓕᐅᕐᓂᐊᕐᓂᕐᒥᓂᒃ ᖃᓄᖅ 
ᐸᕐᓇᐃᒐᓗᐊᕐᒪᖔᖏᑦ.38

ᐊᒥᓱᑦ ᒥᑦᑎᒪᑕᓕᖕᒥᐅᑦ ᐅᖃᐅᔾᔭᐅᓯᒪᓚᐅᖅᑐᑦ ᐃᓄᒡᔪᐊᕐᒥᐅᑦ 
ᐊᒃᖢᓂᕋᖅᑕᐅᓪᓗᑎᒃ ᐊᒻᒪ ᓂᖃᐃᓲᑎᑐᐃᓐᓇᕐᓄᑦ 
ᐃᓅᓂᕋᖅᑕᐅᓪᓗᑎᒃ, ᑭᓯᐊᓂᓕ ᐃᓄᒡᔪᐊᕐᒥᐅᑦ ᐃᒻᒥᓂᒃ 
ᐊᒃᖢᓇᓱᒋᓚᐅᓐᖏᑦᑐᑦ ᑭᓐᖒᒪᔭᖃᕋᓱᒋᓐᖏᖦᖢᑎᒡᓗ. 
ᑕᒪᓐᓇᐅᒐᓗᐊᖅᑎᓪᓗᒍ, ᒥᑦᑎᒪᑕᓕᖕᒥᐅᑦ ᑕᐃᑯᖓ 
ᓄᒃᑎᖅᑕᐅᓚᐅᖅᓯᒪᔪᑦ ᐊᑭᓕᖅᑕᐅᓂᐊᕋᓱᒋᓚᐅᖅᓯᒪᔪᑦ 
ᐃᓄᒡᔪᐊᕐᒥᐅᓂᒃ ᐃᑲᔪᕐᓂᖏᓐᓄᑦ ᐃᓕᖅᑭᒐᓱᖕᓂᖏᓐᓄᓪᓗ 
ᓄᓇᑖᒥᓄᑦ. ᐊᑭᓕᖅᑕᐅᓚᐅᖅᓯᒪᓐᖏᑦᑐᑦ, ᑕᐃᒪᐃᓐᓂᖓᓄᓪᓗ 
ᐊᑭᕋᖅᑐᕐᓂᖅᑕᖃᓕᓚᐅᖅᓯᒪᔪᖅ ᓄᒃᑎᖅᑕᐅᓯᒪᔪᑦ ᐱᔾᔪᑎᒋᓪᓗᒋᑦ 
ᐊᒻᒪ ᓄᓇᒋᓕᖅᑕᒥᓃᓐᓂᕐᒥᓂᒃ. ᐊᑕᐅᓯᖅ ᐃᑦᑕᕐᓂᓴᓕᕆᔨ 
ᐃᒫᒃ ᑎᑎᕋᓚᐅᖅᓯᒪᔪᖅ, “ᓄᓇᖅᑲᑎᒋᓐᖏᑕᒥᒃ ᐊᓚᓐᖑᐊᕐᓂᖅ, 
ᐃᔪᕆᓂᖅ, ᐊᑭᕋᖅᑐᕐᓂᕐᓗ ᑕᒪᔾᔭᐅᕙᓚᐅᖅᓯᒪᔪᖅ.”39

ᐸᓖᓯᒃᑯᑦ ᑎᑎᕋᓚᐅᖅᓯᒪᔪᑦ ᑖᒃᑯᐊ ᐃᓄᐃᑦ 
ᐊᔪᖅᓴᓗᐊᓕᕐᓂᕋᖅᖢᑎᒃ ᓱᓇᒃᑯᑖᖃᐅᓐᖏᓗᐊᒧᑦ 
ᓱᓇᒃᑯᑖᕈᓗᒐᓗᐊᖏᓪᓗ ᓈᒻᒪᓐᖏᓐᓂᖏᓐᓄᑦ.40 
ᑕᐃᒪᐃᓕᒐᓗᐊᖅᑎᓪᓗᒍ ᐃᓚᐃᓐᓇᑯᓗᒋᓚᐅᖅᓯᒪᔭᖏᑦ 
ᑖᒃᑯᐊ ᐅᖃᖅᑕᖏᑦ. ᑕᐅᕗᖓ ᑎᑭᓵᖅᑎᓪᓗᒋᑦ, 
ᐃᒥᖅᑕᐅᑎᖃᓚᐅᖅᓯᒪᓐᖏᑦᑐᑦ ᑭᓯᐊᓂ ᒪᕐᕉᖕᓂᒃ ᒥᑭᔪᕈᓘᖕᓂᒃ 
ᖃᔮᖕᓂᒃ, ᓯᕐᓗᐊᖃᓐᖏᖦᖢᑎᒃ, ᓂᐅᕕᕐᕕᒃᑕᖃᓐᖏᖦᖢᓂ 
ᐊᒻᒪ ᑐᐱᖏᑦ ᐱᐅᓐᖏᑦᑐᕐᔪᐊᒻᒪᕆᐊᓘᓪᓗᑎᒃ.41 
ᐸᓖᓯ ᒋᑉᓴᓐ ᑎᑎᕋᓚᐅᖅᓯᒪᔪᖅ ᑭᓐᖒᒪᔭᖏᑦ 
ᑲᑎᓕᒫᖅᖢᒋᑦ $1,000 ᐅᖓᑖᓃᓚᐅᖅᑐᑦ 
ᓱᓇᒃᑯᑖᖅᑖᕆᔭᕆᐊᖃᖅᑕᖏᑦ, ᐊᒻᒪ ᐅᓇᑕᖅᑐᒃᓴᒃᑯᓐᓄᑦ 
ᑭᓯᐊᓂ ᐃᑲᔪᖅᑕᐅᔪᒪᓪᓗᓂᐅᓚᐅᖅᓯᒪᔪᖅ ᐃᒡᓗᑖᕐᓂᐊᕋᒥ, 
ᓱᓇᒃᑯᑖᖁᑎᒥᓄᑦ ᓯᕐᓗᐊᖃᕐᓂᐊᕋᒥ ᐊᒻᒪ ᓱᓇᒃᑯᑖᑦ ᓯᒡᔭᒥᑦ 
ᐅᓇᑕᖅᑐᒃᓴᒃᑯᑦ ᓯᕐᓗᐊᖓᓄᑦ ᐊᒡᔭᖅᑐᖅᑕᐅᖁᓪᓗᓂᒋᑦ. 
ᐸᓖᓯ ᒋᑉᓴᓐ ᐃᓅᓕᓴᐅᑎᑖᖅᑎᑕᐅᑐᐃᓐᓇᒨᖃᑦᑕᓚᐅᕐᒥᔪᖅ 
ᐅᓇᑕᖅᑐᒃᓴᒃᑯᓐᓄᑦ.42

ᑲᓂᖕᕼᐋᒻ, ᓱᓇᒃᑯᑖᓕᕆᓂᕐᒧᑦ ᐱᕙᓪᓕᐊᔪᓕᕆᔨᒃᑯᓐᓄᓪᓗ 
ᐊᖓᔪᖅᑳᕆᔭᐅᔪᖅ ᒐᕙᒪᒃᑯᓐᓄᑦ ᐃᑲᔪᑦᑎᐊᒐᓛᓚᐅᖅᓯᒪᓐᖏᑦᑐᖅ. 
ᐸᓖᓯ ᒋᑉᓴᓐ ᑎᑎᕋᖅᑕᖏᓐᓄᑦ ᐃᓄᐃᑦ ᑐᐱᖏᓐᓂᒃ 
ᐱᔾᔪᑎᖃᖅᖢᓂ ᑭᐅᒐᒥ, ᐊᒻᒪ ᔭᐃᒥᓯ ᑳᓐᓕ, ᓄᒃᑎᖅᑕᐅᔪᓄᑦ 
ᖃᐅᔨᒪᔨᑕᕆᔭᐅᔪᖅ ᐃᒫᒃ ᐅᖃᓚᐅᖅᓯᒪᔪᖅ, “ᐃᓄᐃᑦ 
ᑖᒃᑯᓂᖓᔅᓴᐃᓐᓇᖅ ᑐᐱᖃᖅᑐᕕᓂᐅᔪᒃᓴᐅᕗᑦ 
ᖃᐅᓱᐃᑦᑐᒧᐊᓚᐅᖅᑎᓐᓇᒋᑦ, ᐊᒻᒪ ᑕᐃᒫᑐᐃᓐᓇᐅᔪᒃᓴᐅᓚᐅᕆᕗᑦ 
ᖃᐅᓱᐃᑦᑐᒧᑦ ᐊᐅᓚᓚᐅᓐᖏᓐᓂᕐᒥᓂᒃ.”43 ᐃᓱᒪᔪᒃᓴᐅᓚᐅᕋᒥ 

ᑭᓯᐊᓂ ᑯᐸᐃ ᑕᕐᕋᖓᓂ ᐊᑐᖃᑦᑕᓚᐅᖅᑕᖏᑦ ᓈᒻᒪᒐᓱᒋᓪᓗᓂᒋᑦ 
ᖃᐅᓱᐃᑦᑐᕐᒥ, ᐊᒻᒪ ᐃᓱᒫᓘᑎᖃᓗᐊᕐᕙᓗᒐᓂ ᓄᒃᑎᖅᑕᐅᔪᑦ 
ᖃᓄᐃᓕᕋᓗᐊᕐᓂᖏᓐᓂᒃ, ᐅᕝᕙᓘᓐᓃᑦ ᐅᑭᐅᖅᑕᖅᑑᑉ ᓯᓚᖓᓂ 
ᓇᓗᓗᐊᒧᑦ ᑕᐃᒪᐃᓕᔪᕕᓂᖅ. ᑕᐃᒪᐃᑦᑑᒐᓗᐊᖅᑎᓪᓗᒍ, ᑕᒪᒃᑯᐊ 
ᐱᓇᐃᓗᑕᑦ ᑕᒪᔾᔮᓘᒐᓗᐊᖅᑎᓪᓗᒋᑦ, ᐃᓚᔮᕇᑦ ᐊᒃᓱᕈᖅᖢᑎᒃ 
ᖃᐅᓱᐃᑦᑐᒥ ᓄᓇᑖᕋᓱᓚᐅᖅᓯᒪᔪᑦ.

ᑕᖅᑭᓪᓗᐊᖅ ᑕᑉᐹᓃᓕᖅᑎᓪᓗᒋᑦ, ᐅᑐᐱᕆ 
1953-ᖑᓕᖅᑎᓪᓗᒍ, ᐸᓖᓯ ᒋᑉᓴᓐ ᑎᑎᕋᓚᐅᖅᓯᒪᔪᖅ ᓱᓕ 
ᐃᓄᐃᑦ ᑐᐱᕐᒥᐅᑕᐅᓂᕋᖅᖢᓂᒋᑦ, ᑭᓯᐊᓂᓗ ᐅᑭᐅᖅᓯᐅᑎᓂᒃ 
ᐃᒡᓗᓕᐅᕋᓱᖕᓂᐊᓕᕐᓂᕋᖅᖢᓂᒋᑦ. ᑎᑎᕋᓚᐅᖅᓯᒪᖕᒥᔪᖅ 
ᕿᔪᒃᑕᖅᖢᑎᒃ ᓯᓚᓕᕆᕕᐅᑉ ᐊᒃᑕᕐᕕᖏᓐᓃᓐᖔᖅᑐᓂᒃ 
ᓯᕐᓗᐊᓕᐅᕐᓂᕋᐃᓚᐅᖅᑐᖅ ᐸᓂᖅᓰᕕᐅᓂᐊᖅᑐᓂᒃ ᐊᒥᕐᓂᒃ ᐊᒻᒪ 
ᐊᓐᓄᕌᓄᑦ ᐸᓂᖅᓰᕕᐅᖃᑦᑕᕐᓂᐊᖅᑐᒥᒃ, ᓴᓇᕕᐅᓂᐊᖅᑐᒥᒃ ᐊᒻᒪ 
ᑐᒃᓯᐊᕐᕕᐅᓂᐊᖅᑐᒥᒃ. ᐸᓖᓯ ᒋᑉᓴᓐ ᑎᑎᕋᒃᑲᓐᓂᓚᐅᖅᓯᒪᔪᖅ 
ᑖᓐᓇ ᐃᒡᓗᓕᐊᕕᓂᖅ ᐊᑐᖃᑦᑕᕐᓂᐊᕐᓂᕋᖅᖢᓂᐅᒃ 
ᑖᖏᓐᓇᓕᖅᐸᑦ ᐃᓕᓐᓂᐊᕐᕕᐅᓂᐊᕐᒪᑦ. ᐃᓄᒡᔪᐊᕐᒥᐅᑦ 
ᓱᕈᓯᖏᑦ ᐃᓱᒫᓘᑎᒋᓪᓗᓂᒋᑦ ᐃᓕᓐᓂᐊᖅᑎᒃᑯᓂᖏᑦ 
ᐅᓚᕕᓴᐅᑕᐅᓯᓐᓈᕐᓗᓂᐅᖁᓚᐅᖅᓯᒪᔭᖓ ᑖᒃᑯᐊ ᓱᕈᓰᑦ 
ᑖᖏᓐᓇᖅᑐᒥᒃ ᖃᐅᔨᓚᐅᖅᓯᒪᓐᖏᒻᒪᑕ. ᑎᑭᓴᐃᓚᐅᖅᓯᒪᖕᒥᔪᖅ 
ᓱᓇᒃᑯᑖᓂᒃ ᐊᒻᒪ ᓴᓇᓐᖑᐊᖅᑕᐅᖃᑦᑕᕈᓐᓇᕐᓂᐊᖅᑐᓂᒃ 
ᐊᑐᖅᑕᐅᔪᒃᓴᓂᒃ.44

ᐅᐱᕐᖓᖅᑎᓪᓗᒍ, ᐊᒥᓱᑦ ᐃᓚᒌᑦ ᐊᐅᓪᓚᕈᒪᓂᕐᒥᖕᓂᒃ 
ᓇᓗᓇᐃᖅᓯᓚᐅᖅᓯᒪᔪᑦ. ᓇᓗᓇᐃᖅᓯᕕᐅᓚᐅᖅᓯᒪᒐᒥᒃ 
ᐅᐱᓐᓇᕋᓂ ᐃᓄᒡᔪᐊᕐᒧᑦ ᒥᑦᑎᒪᑕᓕᖕᒧᓪᓘᓐᓃᑦ 
ᐅᑎᕈᓐᓇᕐᓂᕐᒥᖕᓂᒃ ᐊᕐᕌᒍ ᐊᑕᐅᓯᖅ ᒪᕐᕉᒡᓘᓐᓃᑦ ᐊᓂᒍᖅᐸᑎᒃ 
ᑖᓐᓇ ᓄᓇᑖᓵᓂ ᐱᐅᒋᓐᖏᒃᑯᓂᐅᒃ. ᐊᖓᔪᖅᑳᕆᔭᖅ 
ᓛᓴᓐ ᑕᐃᒪᓐᓇ ᐅᖃᓚᐅᖅᓯᒪᔪᖅ ᐃᖅᑲᐅᒪᔭᐅᔪᖅ, 
ᑖᓇ ᐸᓖᓯᒃᑯᑦ ᐅᒥᐊᕐᔪᐊᖓᑦ ᐊᐅᓪᓚᓕᕐᒪᑦ 1942-
ᒥ ᑕᑯᓐᓇᖃᑕᐅᓚᐅᖅᓯᒪᒐᒥ, ᑕᐃᒃᑯᐊ ᓄᒃᑎᖅᑕᐅᔪᑦ 
Dundas Harbour-ᒧᑦ ᖁᕕᐊᓱᓐᖏᓐᓂᕋᖅᖢᓂᒋᑦ ᐊᒻᒪ 
ᓄᓇᒥᖕᓄᑦ ᐅᑎᕈᒪᓂᕋᖅᖢᓂᒋᑦ.45 ᐊᒥᓱᑦ ᐃᖅᑲᐅᒪᔪᑦ 
ᑕᐃᒪᐃᓕᔭᐅᓚᐅᕐᓂᕐᒥᓂᒃ. ᐋᓕ ᓴᓪᓗᕕᓂᖅ ᐃᒪᐃᓕᓚᐅᖅᓯᒪᔪᖅ 
ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ, “ᐊᖓᔪᖅᑳᒃᑲ 
ᐅᖃᐅᔾᔭᐅᓚᐅᖅᓯᒪᔪᖅ ᑯᐸᐃ ᑕᕐᕋᖓᓄᑦ ᐊᖏᕐᕋᐅᔪᒪᓐᓂᕈᑎᒃ, 
ᐊᕐᕌᒎ ᒪᕐᕉᒃ ᓈᒃᐸᑎᒃ ᐊᖏᕐᕋᐅᔪᓐᓇᕐᓂᕋᖅᑕᐅᓚᐅᖅᓯᒪᔪᑦ.”46 
ᓛᓴᓐ ᑕᐃᒪᐃᓕᓚᐅᖅᓯᒪᒐᓗᐊᖅᑎᓪᓗᒍ, ᑕᒪᓐᓇ 
ᓇᓖᕌᕉᑕᐅᒋᐊᓐᖑᐊᓚᐅᖅᓯᒪᓐᖏᑦᑐᕐᓘᓐᓃᑦ ᒐᕙᒪᒃᑯᓐᓄᑦ, 
ᑕᒪᑐᒥᖓ ᓄᒃᑎᕆᓂᕕᓂᕐᒥᓂᒃ ᑲᔪᓯᑦᑎᐊᖅᑑᓚᔭᐅᒍᒪᔪᑦ. 
ᒐᕙᒪᒃᑯᑦ ᖃᐅᓱᐃᑦᑐᕐᒥᐅᑦ ᐊᖏᕐᕋᖅᑎᑕᐅᔪᒪᒐᓗᐊᖅᑎᓗᒋᑦ 
ᑕᐃᒪᐃᑦᑐᓂᒡᓘᓐᓃᑦ ᑐᓴᖅᑎᑕᐅᔪᒪᓚᐅᖅᓯᒪᓐᖏᑦᑐᑦ.47 
ᐃᒪᐃᓕᓚᐅᖅᓯᒪᔪᖅ ᔮᓐ ᐊᒪᕈᐊᓕᒃ ᐅᕙᑦᑎᓐᓄᑦ:

ᐅᐱᕐᖔᓐᖑᖅᑎᓪᓗᒍ, ᓄᓇᑦᑎᓐᓂ 
ᐃᓐᓇᐅᓂᖏᑦ ᐸᓖᓯᒃᑯᓐᓄᑦ ᐅᖃᓚᐅᖅᓯᒪᔪᑦ 
ᐃᓄᒡᔪᐊᕐᒥᐅᑦ ᓄᓇᒥᓄᑦ ᐅᑎᕈᒪᓂᕋᖅᓱᑎᒃ 
ᐃᓅᓯᖅ ᑕᒫᓂ ᐊᔪᕐᓇᓗᐊᕐᒪᑦ. 

ᐃᓚᒥᓂᒃ ᐸᐃᓐᖑᖅᑐᑦ. ᓂᕿᒥᓂᒃ 
ᐸᐃᓐᖑᖅᑐᑦ, ᑕᐃᒃᑯᐊ ᓂᕿᑐᖃᖏᑦ 
ᓂᕆᕙᓚᐅᖅᓯᒪᔭᖏᑦ. ᐸᓖᓯᒃᑯᓐᓄᑦ 
ᐅᖃᓚᐅᖅᓯᒪᔪᑦ ᐅᐱᕐᖓᒃᑲᓐᓂᖅᐸᑦ 
ᐃᓚᒌᑦ ᐊᖏᕐᕋᐅᔪᒪᓪᓗᑎᒃ...
ᒪᒥᐊᕝᕕᐅᓂᕋᖅᑕᐅᓪᓗᑎᒃ 
ᐅᖃᐅᔾᔭᐅᑐᐃᓐᓇᓚᐅᖅᓯᒪᔪᑦ, 
ᖃᓄᖅᑑᕈᓐᓇᓐᖏᓐᓂᕋᖅᓱᑎᒃ ᐊᒻᒪ 
ᑕᒫᓃᓪᓗᓯ ᑭᓯᐊᓃᓚᔭᐅᓪᓗᑎᒃ....
ᐸᓖᓯᒃᑯᓐᓄᑦ ᐅᖃᐅᔾᔭᐅᓚᐅᖅᓯᒪᔪᑦ 
ᐃᓚᒥᓂᒃ ᐸᐃᓐᖑᕈᑎᒃ ᐃᒻᒪᖄ ᐃᓚᒥᓂᒃ 
ᒪᐅᖓᖔᖅ ᓄᒃᑎᖁᔨᓇᓱᒍᓐᓇᖅᑐᑦ.48

ᐊᕐᕌᒍᑦ ᐅᓄᓐᖏᑦᑐᑦ ᐊᓂᒍᖅᑎᓪᓗᒋᑦ, ᐸᓖᓯᒃᑯᑦ ᐅᖃᐅᔾᔨᔪᕕᓃᑦ 
ᐃᓄᐃᑦ ᐊᖏᕐᕋᐅᑎᑕᐅᔪᒪᑲᑕᒍᓐᓃᕐᓂᕋᖅᖢᒋᑦ, ᑭᓯᐊᓂ 
ᐃᓚᒥᓂᒃ ᐱᖃᓐᓂᕆᔭᒥᓂᒡᓗ ᑎᑭᖁᔨᓂᕋᖅᖢᒋᑦ 
ᖃᐅᓱᐃᑦᑐᕐᒧᑦ. ᑕᐃᒪᐃᒃᑲᓗᐊᖅᑎᓪᓗᒍ, 
ᓇᓗᓇᓚᐅᓐᖏᑦᑐᖅ ᐃᓅᓯᐅᑉ ᐊᒃᓱᕈᕐᓇᕐᓂᖓᓂᒃ ᓱᓕ 
ᑕᐃᒃᑯᓄᖓ ᐊᐅᓪᓛᖅᑎᑕᐅᓚᐅᖅᑐᓄᑦ. ᒫᑕ ᕙᓚᐅᕈᑎ 
ᐅᓂᒃᑲᐅᓯᖃᓚᐅᖅᑐᖅ ᐊᒃᓱᕈᕐᓇᕐᓂᕆᓚᐅᖅᑕᖓᓂᒃ ᐊᒻᒪ ᐃᓚᒌᒃ 
ᐊᖏᕐᕋᖅᓯᖃᑦᑕᓚᐅᕐᓂᖏᓐᓂᒃ, ᐃᒪᐃᓕᓪᓗᓂ:

ᐃᖅᑲᐅᒪᔪᖓ ᐊᖑᑏᑦ ᑕᖅᑭᒐᓴᓄᑦ 
ᐊᐅᓪᓚᖅᓯᒪᖃᑦᑕᓚᐅᕐᓂᖏᓐᓂᒃ..ᐊᒻᒪ 
ᐊᕐᓇᐃᑦ ᓱᕈᓰᓪᓗ ᐃᓄᑑᖃᑦᑕᓚᐅᕐᓂᖏᓐᓂᒃ 
ᓄᓇᓕᓐᓂ ᐃᒻᒥᓂᒃ ᐱᒪᒐᓱᐊᕐᓂᐊᕋᒥᒃ. 
ᐃᖅᑲᐅᒪᔪᖓ ᐊᖓᔪᖅᑳᒃᑲ ᓂᕿᓂᒃ 
ᐃᓱᒪᒋᔭᖃᐃᓐᓇᖃᑦᑕᓚᐅᕐᓂᖏᓐᓂᒃ. 
ᕿᐊᔾᔪᑎᖃᖃᑦᑕᓚᐅᖅᓯᒪᔪᑦ ᐃᖃᓗᓂᑦ, 
ᐸᐅᕐᖓᓂᒃ, ᑎᒻᒥᐊᓂᒃ ᐊᒻᒪ ᐊᓯᖏᓐᓂ 
ᑕᒫᓂ ᐱᑕᖃᖏᑦᑐᓂᒃ....ᐃᓄᐃᑦ 
ᑐᑭᓯᔭᕆᐊᖃᕐᒥᔪᑦ ᑕᒃᐸᐅᓐᖓᖅᑕᐅᓚᐅᖅᑐᑦ 
ᐃᓄᖃᓐᖏᑦᑐᒦᓪᓚᕆᓚᐅᕐᓂᖏᓐᓂᒃ 
ᐅᐸᒐᒃᓴᐅᓐᖏᑦᑐᒦᓚᐅᕐᓂᖏᓪᓗ. 
ᓄᓇᕐᔪᐊᓕᒫᒥ ᓇᑲᑕᐅᓯᒪᓚᐅᖅᑐᒍᑦ 
ᓯᕗᓪᓕᕐᓄᑦ ᐊᕐᕌᒍᓄᑦ 
ᐱᖓᓱᓄᑦ ᑎᓴᒪᓄᓪᓘᓐᓃᑦ; 
ᐅᖃᖃᑎᒋᔪᓐᓇᓚᐅᓐᖏᑕᕗᑦ ᐃᓚᕗᑦ 
ᐱᖃᓐᓂᕆᔭᕗᓪᓗ ᐊᖏᕐᕋᖅᓯᒪᔪᑦ.49

1954 ᐅᐱᕐᖔᖓᓂ, ᖃᐅᓱᐃᑦᑐᕐᒥᐅᑦ 
ᑲᑎᖅᓱᐃᕙᓪᓕᐊᓕᓚᐅᖅᓯᒪᔪᖅ ᐃᖅᑲᑯᕕᓂᕐᓂᒃ ᕿᔪᖕᒥᒃ 
ᐊᒥᐊᒃᑯᕐᓗᑯᕕᓂᕐᓂᒡᓗ ᐅᓇᑕᖅᑐᒃᓴᖃᕐᕕᖕᒥ ᐊᒻᒪ 
ᐊᒃᑕᕐᕕᖕᒥ ᐃᒡᓗᓕᐅᕈᓐᓇᕐᓂᐊᕋᒥᒃ. 1955-ᒥ, 34 
ᐃᓄᐃᑦ ᑕᒃᐸᐅᓐᖓᖅᑕᐅᓕᓚᐅᖅᓯᒪᔪᑦ ᐃᓄᒡᔪᐊᕐᒥᐅᑕᐃᑦ 
ᐊᒻᒪ ᒥᑦᑎᒪᑕᓕᖕᒥᐅᑦ, ᒐᕙᒪᒃᑯᑦ ᐊᐅᓪᓛᖅᑎᑦᑎᓂᖓᑦ 
ᑕᐃᒃᑯᐊᓴᐃᓐᓇᐃᑦ ᐊᑐᖅᑕᐅᓪᓗᑎᒃ. ᔫᓯᐱ ᐃᓪᓚᐅᖅ ᐊᒻᒪ 
ᐃᓚᖏᑦ, ᐸᓂᖓ ᓕᐊ ᐃᓚᐅᓪᓗᓂ, 1955-ᖑᑎᓪᓗᒍ 

ᒥᑦᑎᒪᑕᓕᖕᒥᑦ ᖃᐅᓱᐃᑦᑐᕐᒧᑦ ᐊᐅᓪᓛᖅᑎᑕᐅᓚᐅᖅᓯᒪᔪᖅ. 
ᐃᓪᓚᐅᖅ ᑕᕐᕆᔭᐅᓯᐅᖅᑕᐅᓚᐅᖅᓯᒪᔪᖅ, ᐅᓪᓗᑯᑖᖑᓂᕋᖅᑕᕐᒥ, 
ᐊᒻᒪ ᑖᓐᓇ ᐊᐅᓚᔫᓕᐅᖅᑕᐅᓚᐅᖅᓯᒪᓐᓂᖅᖢᓂ ᒥᑦᑎᒪᑕᓕᖕᒥ 
1952-ᖑᑎᓪᓗᒍ, ᒪᕐᕉᒃ ᓄᓇᕐᔪᐊᖅ ᐊᑯᓐᓂᖏᓐᓂ, 
ᐊᐅᓚᔫᓕᐅᖅᑕᐅᓚᐅᖅᓯᒪᔪᖅ 1990-ᒥ. ᐃᓄᖕᓂᑦ 
ᖃᐅᔨᒪᔭᐅᓂᖅᐹᖑᓂᕋᖅᑕᐅᓚᐅᖅᓯᒪᔪᖅ ᐊᒻᒪ ᐊᔾᔨᖓ 
ᐊᑐᖅᑕᐅᓚᐅᖅᓯᒪᒋᓪᓗᓂ ᑲᓇᑕᐅᑉ ᑮᓇᐅᔭᖁᑎᖓᓐᓂ ᐸᐃᑉᐹᕐᒥ 
$2.00-ᑐᖅᑐᒥ.

ᖃᐅᓱᐃᑦᑐᕐᒧᑦ ᓄᒃᑎᖅᑕᐅᓚᐅᖅᓯᒪᔪᑦ 1955-ᒥ

ᐃᓚᒌᑦ ᓄᓇᖓ

ᔮᓂ ᐃᖃᓗᒃ ᐊᒻᒪ ᓄᓕᐊᖓ ᒥᓂ, ᐸᓂᖏᑦ ᓕᓯ, ᕋᐃᖏ, ᑑᕋ, ᒥᐊᓕ 
ᐊᒻᒪ ᓕᐊ, ᐃᕐᓂᖓᓪᓗ ᔪᐊᔾ, ᐋᓐᓄᓘ ᐊᒻᒪ ᔮᑯᓯ ᐃᖃᓗᒃ (ᓂᖓᐅᖓ), 
ᒫᕙ, ᒫᑕ, ᐄᒪᓕ ᐊᒻᒪ ᒥᐊᓕ (ᑭᓇᒃᑯᓐᓄᑦ ᐃᓚᒋᔭᐅᖕᒪᖔᖏᑦ 
ᓇᓗᓇᐃᖅᓯᒪᓐᖏᑦᑐᐃᓐᓇᐃᑦ) ᓄᒃᑎᖅᑕᐅᖃᑕᐅᓚᐅᖅᓯᒪᔪᑦ ᐃᖃᓘᑉ 
ᑲᒪᒋᓪᓗᓂᒋᑦ.

ᐃᓄᒡᔪᐊᖅ

ᓕᕙᐃ ᓄᓐᖓᖅ ᐊᒻᒪ ᓄᓕᐊᖓ ᐋᓚᓯ, ᐱᖓᓱᑦ ᐸᓂᖏᑦ, ᐊᓂ, ᒥᓂ ᐊᒻᒪ 
ᐋᓇ, ᐊᒻᒪ ᐃᕐᓂᖓᑦ ᐱᓕᐴᓯ. 

ᐃᓄᒡᔪᐊᖅ

ᔫᓯᐱ ᐃᓪᓚᐅᖅ ᐊᒻᒪ ᐃᓚᖏᑦ, ᐃᓚᓕᐅᖦᖢᒍ ᓕᐊ ᐃᓪᓚᐅᖅ- ᐹᓪᓴᓐ ᐊᒻᒪ 
ᓲᓴᓐ ᓴᓪᓗᕕᓂᖅ (ᐸᓂᖏᒃ).

ᒥᑦᑎᒪᑕᓕᒃ

ᕼᐅᕋᐃᓯᐅ ᑲᓪᓗᒃ, ᓄᓕᐊᖓ ᓖᑎᐊ ᐊᒻᒪ ᕿᑐᕐᖓᖏᑦ - ᐅᐃᕐᖑᑦ, 
ᓘᑎ, ᐋᓐᓄᓘ, ᐆᑦᑐᖅ, ᒥᐊᓕ, ᐊᐃᓴᑭ, ᓇᑖᓂᐊ ᐊᒻᒪ ᒫᑕ. (ᐊᑎᖏᑦ 
ᐱᓚᐅᖅᑕᕗᑦ ᔮᓐ ᐊᒪᕈᐊᓕᖕᒥᑦ, ᐊᐅᓚᑦᓯᔨᓄᑦ ᐅᖃᐅᔾᔨᔨ, ᕿᑭᖅᑕᓂ ᐃᓄᐃᑦ 
ᑲᑐᔾᔨᖃᑎᒌᖏᓐᓄᑦ).

ᒥᑦᑎᒪᑕᓕᒃ

ᑎᑎᕋᖅᓯᒪᔪᑦ ᐃᓗᓕᖏᑦ 2: ᐊᑏᑦ ᐊᒻᒪ ᑎᑎᕋᕐᓯᒪᓂᖏᑦ ᑐᕌᖓᔪᑦ ᑕᐃᑲᓐᖓᑦ ᐅᑭᐅᖑᓚᐅᕐᑐᒥ 1990 ᒪᑭᕝᕕᒃ

ᑖᒃᑯᐊ ᑎᑭᓵᖅᑐᑦ ᐃᒡᓗᖃᕆᐊᖃᕐᓂᐊᕐᒥᖕᒪᑕ ᐱᖓᓱᓂᒃ 
ᐃᒡᓗᒃᓴᓂᒃ ᐊᐅᓪᓚᖅᑎᑦᑎᔪᖃᓚᐅᖅᑐᖅ ᖃᐅᓱᐃᑦᑐᕐᒧᑦ 
1955-ᖑᑎᓪᓗᒍ. ᐃᒡᓗᒃᓴᑦ ᑭᖑᕙᓗᐊᖅᖢᑎᒃ 
ᐱᐅᓐᖏᓗᐊᖅᖢᑎᒡᓗ ᑎᑭᓚᐅᖅᓯᒪᔪᑦ. ᐊᓯᖏᑦ 
ᑎᑭᓵᕕᓂᐅᒐᓗᐊᑦ ᓱᕋᒃᑎᖅᓯᒪᓚᐅᖅᓯᒪᔪᑦ ᐊᒻᒪ ᓂᕿᓕᒫᐸᓗᐃᑦ 
ᓱᕈᖅᓯᒪᓪᓗᑎᒃ ᑎᑭᓚᐅᖅᓯᒪᔪᑦ. ᑕᐃᒪᐃᒃᑲᓗᐊᖅᑎᓪᓗᒍ, 
ᐊᕐᕌᒎᓕᖅᑎᓪᓗᒍ ᐱᖓᓱᓂᒃ ᐃᒡᓗᓕᐅᓚᐅᖅᓯᒪᔪᑦ ᕿᔪᖕᓂᒃ 
ᐃᖅᑲᑯᕕᓂᕐᓂᒃ ᐊᑐᖅᖢᑎᒃ - ᓄᓇᓕᖕᓄᑦ ᓂᐅᕕᕐᕕᒃ, 
ᓯᕐᓗᐊᖅ ᐊᒻᒪ ᐃᓕᓐᓂᐊᕐᕕᒃ. 1957-ᒥ, ᖃᐅᓱᐃᑦᑐᕐᒥᐅᑦ 
ᐃᖅᑲᑯᕕᓂᕐᓂᒃ ᕿᔪᖕᓂᒃ ᐊᑐᖅᖢᑎᒃ ᐃᒡᓗᓕᐅᓚᐅᖅᓯᒪᔪᑦ 
11-ᓂᒃ, ᓴᓇᓪᓗᓂᔾᔪᒃ ᓯᒡᔭᒥ, ᑲᑎᖅᓱᐃᕈᓘᔭᖅᖢᑎᒃ 
ᒐᕙᒪᒃᑯᑦ ᐅᓇᑕᖅᑐᒃᓴᒃᑯᑦ ᕿᔪᕕᓂᖁᑎᖏᓐᓂᒃ ᐊᒻᒪ 
ᓇᒡᕚᖅᑕᖅᖢᑎᒃ ᐊᒃᑕᕐᕕᖕᒥᑦ. ᐅᓇᑕᖅᑐᒃᓴᑦ ᐃᓄᐃᑦ 
ᓄᓇᓕᖓᓐᓂᒃ ᖃᐅᒻᒪᖅᑯᑎᖃᖅᑎᑦᑎᓚᐅᖅᑐᑦ ᐊᑕᐅᓯᕐᒥᒃ 
ᐃᑯᒪᖃᖅᑐᐃᓐᓇᐅᔪᓐᓇᖅᖢᑎᒃ ᐃᒡᓗᑦ ᐊᑐᓂ.50

ᐸᓖᓯ ᒋᑉᓴᓐ 1958-ᒥ ᑎᑎᕋᓚᐅᖅᓯᒪᔪᑦ ᖃᐅᓱᐃᑦᑐᕐᒥᐅᓕᒫᑦ 
ᐃᓄᐃᑦ ᓴᓇᑦᑎᐊᖅᓯᒪᔪᐊᓗᖕᓂᒃ ᐃᒡᓗᖃᕐᓂᕋᓕᖅᖢᓂᒋᑦ 
ᐃᖅᑲᑯᕕᓂᕐᓂᒃ ᕿᔪᖕᓂᒃ ᓴᓇᓯᒪᔪᓂᒃ. ᑎᑎᕋᓚᐅᕐᒥᔪᖅ 
ᐃᓚᒌᑦ ᑐᐱᖅᓯᒪᖃᑦᑕᕐᓂᕋᖅᖢᓂᒋᑦ ᐊᐅᔭᒃᑯᑦ ᐃᒡᓗᒥᓂᒃ 
ᓴᓇᒃᑲᓐᓂᕈᓐᓇᕐᓂᐊᕋᒥᒃ. 1960-ᐅᓕᖅᑎᓪᓗᒍ, ᖃᐅᓱᐃᑦᑐᕐᒥᐅᑦ 
14-ᓂᒃ ᐃᒡᓗᓕᐅᖅᓯᒪᓕᓚᐅᖅᑐᑦ. ᑕᐃᒪᐃᒃᑲᓗᐊᖅᑎᓪᓗᒍ, ᓱᓕ 
ᐃᓚᖏᑦ ᐃᓚᒌᒃ ᓄᓇᓕᖕᓂᐅᓐᖏᑦᑐᖅ ᓄᓇᖃᕈᒪᓚᐅᖅᓯᒪᔪᑦ. 
1955 ᐊᒻᒪ 1960 ᐊᑯᓐᓂᖓᓂ, ᐱᖓᓱᑦ ᑎᓴᒪᓪᓘᓐᓃᑦ ᐃᓚᔮᕇᒃ 
ᓄᓇᓕᕋᓛᕐᒥᐅᑕᐅᓚᐅᖅᓯᒪᔪᑦ ᑰᒐᓇᔪᖕᒥ ᑯᕕᓇᔪᖕᒥᓗ.51 ᑕᐃᓐᓇ 
ᕿᑭᖅᑕᖅ ᐊᑯᓂᐊᓗᒃ ᑐᒃᑐᓯᐅᕐᕕᐅᓚᐅᖅᓯᒪᔪᑦ, ᐊᒻᒪ ᑯᕕᓇᔪᒃ 
ᐅᐸᒃᑕᐅᒐᔪᒃᖢᓂ ᓇᔪᖅᑕᐅᒐᔪᒃᖢᓂ.



14ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ ᖃᐅᓱᐃᑦᑐᖅ ᓄᓇᓕᖕᓂ ᐊᑐᖅᑕᐅᓂᑯᓂ

ᓄᓇᓕᖕᓂ ᓄᓇᖅᑲᑎᒌᑦᑎᐊᓐᖏᓂᖅ ᑕᒪᔾᔭᐅᖏᓐᓇᓚᐅᖅᓯᒪᔪᖅ, 
ᐅᕕᓂᖃᑎᒌᓐᖏᓐᓂᖅ ᐃᓅᓯᖃᑎᒌᓐᖏᓐᓂᕐᓗ 
ᐱᔾᔪᑕᐅᓪᓗᓂ, ᐊᒻᒪ ᐊᔪᖅᓴᓐᖏᓐᓂᖏᑦ ᐊᔪᖅᓴᕐᓂᖏᓪᓗ 
ᐱᔾᔪᑕᐅᓪᓗᓂ. ᐅᓇᑕᖅᑐᒃᓴᒃᑯᑦ ᐊᒻᒪ ᓯᓚᓕᕆᕕᒃᑯᑦ ᐃᓄᐃᑦ 
ᓄᓇᓕᖓᓐᓄᐊᕈᓐᓇᖅᑎᑕᐅᓚᐅᖅᓯᒪᓐᖏᑦᑐᖅ ᑭᓯᐊᓂ 
ᐃᖅᑲᓇᐃᔭᕆᐊᖃᕐᓂᕈᑎᒃ ᐊᒻᒪ ᓄᓇᓕᕋᓛᑦ ᓄᓇᓖᓪᓗ 
ᖃᓪᓗᓈᓄᑦ ᐅᐸᒃᑕᐅᔭᕆᐊᖃᓐᖏᑎᑕᐅᓚᐅᖅᓯᒪᓪᓗᑎᒃ. 
ᐅᓇᑕᖅᑐᒃᓴᓕᕆᔨᒃᑯᑦ ᐊᒻᒪ ᐅᓇᑕᖅᑐᒃᓴᒃᑯᑦ 
ᐅᖃᐅᔾᔭᐅᕙᒌᖅᓯᒪᓚᐅᓐᖏᑦᑐᑦ ᐃᓄᖕᓂᒃ 
ᓄᒃᑎᕆᔪᖃᕐᓂᐊᕐᓂᖓᓂᒃ, ᐊᒻᒪ 
ᐅᖃᓚᐅᖅᓯᒪᓪᓗᑎᒃ ᐃᓄᓕᕆᔨᑐᖃᒃᑯᑦ ᑲᓇᑕᒃᑯᓐᓄᑦ 
ᑲᒪᔪᒃᓴᐅᑕᐅᓐᖏᓐᓂᕋᖅᑕᐅᓪᓗᑎᒃ ᐃᒡᓗᖃᖅᑎᑦᑎᓂᕐᒥᒃ, 
ᓂᕿᖃᖅᑎᑦᑎᓂᕐᒥᒃ, ᐊᓐᓄᕌᖃᖅᑎᑦᑎᓂᕐᒥᒃ 
ᐃᓅᓕᓴᐃᓂᕐᒥᒡᓘᓐᓃᑦ ᐃᓄᖕᓂᒃ. ᐊᒻᒪ, ᐅᖃᐅᔾᔭᐅᓚᐅᖅᓯᒪᔪᑦ 
ᐃᓄᐃᑦ ᐃᖅᑲᓇᐃᔭᖅᑎᒋᔭᐅᓂᐊᕈᑎᒃ ᐃᖅᑲᓇᐃᔭᒃᑲᓂᕐᒥᓂᒃ 
ᖃᐅᔨᒃᑲᐃᓯᒪᕙᒌᕆᐊᖃᕐᓂᕋᖅᑕᐅᓪᓗᑎᒃ ᐅᓇᑕᖅᑐᒃᓴᒃᑯᓐᓂ 
ᐱᒋᐊᓚᐅᓐᖏᓐᓂᖏᓐᓂ. ᖃᔅᓰᓐᓇᕐᓂᒃ ᖃᐅᓱᐃᑦᑐᕐᒥᐅᓂᒃ 
ᐃᖅᑲᓇᐃᔭᖅᑎᑕᖃᓕᕋᓗᐊᖅᑎᓪᓗᒍ, ᓱᓕ ᖃᓪᓗᓈᑦ 
ᓄᓇᓕᖕᓄᐊᕈᓐᓇᖅᑎᑕᐅᓚᐅᖅᓯᒪᓐᖏᑦᑐᑦ ᐊᒻᒪ ᖃᐅᓱᐃᑦᑐᕐᒥᐅᑦ 
ᐊᕐᓇᐃᑦ ᓱᕈᓰᓪᓗ ᓄᓇᓕᖕᒥᓂᑦ ᕿᒪᐃᔪᓐᓇᖅᑎᑕᐅᓐᖏᖦᖢᑎᒃ. 
ᐸᓖᓯ ᖃᐅᓱᐃᑦᑐᕐᒥᐅᑕᖅ ᑐᓴᐅᒪᔨᒋᔭᐅᓚᐅᖅᓯᒪᔪᖅ 
ᐅᓇᑕᖅᑐᒃᓴᓄᑦ, ᒐᕙᒪᒃᑯᓐᓄᑦ ᐊᒻᒪ ᖃᐅᓱᐃᑦᑐᕐᒥᐅᓄᑦ. ᑕᐃᕕ 
ᖃᓪᓗᖅ ᐃᖅᑲᐅᒪᔭᒥᓂᒃ ᐃᒪᐃᓕᓚᐅᖅᓯᒪᔪᖅ, “ᐸᓖᓯᒃᑯᑦ 
ᓯᕗᒃᑲᖅᑕᖅᑎᒋᔭᐅᓚᐅᖅᓯᒪᔪᑦ ᑕᐃᔅᓱᒪᓂ. ᐊᓯᓕᒫᖏᓐᓂ 
ᐊᖓᔪᖅᑳᕈᔪᓕᒫᓂ ᐸᓖᓯᒃᑯᑦ ᖁᕝᕙᓯᖕᓂᖅᐹᖑᖅᑰᔨᓚᐅᖅᓯᒪᔪᑦ 
ᐃᓕᕋᓇᕐᓂᖏᓐᓄᑦ.”52 ᔪᐊᔾ ᐃᖃᓪᓗᒃ ᐃᖅᑲᐅᒪᖕᒥᔪᖅ ᐊᓯᖏᓐᓂᒃ 
ᖃᓪᓗᓈᖅᑕᖃᐅᕋᓗᐊᖅᑎᓪᓗᒍ, “ᐸᓖᓯᒃᑯᑦ ᑕᕝᕙᑦᓴᑐᐊᖑᓚᐅᖅᑐᑦ 
ᑲᒪᔨᒋᓪᓗᐊᑕᖃᑦᑕᓚᐅᖅᑕᕗᑦ.”53 ᐸᓖᓯ ᒋᑉᓴᓐ ᑎᑎᕋᓚᐅᖅᓯᒪᔪᑦ 
ᑕᒪᒃᑯᐊ ᒪᓕᒐᐃᑦ ᐊᑐᖅᑕᐅᖃᑦᑕᓚᐅᕐᓂᖏᓐᓂᒃ 
ᐊᑲᐅᓐᖏᓕᐅᕈᑎᑕᖃᓐᖏᖦᖢᓂ. ᑕᐃᒫᑦᑎᐊᖑᓈᖅᓚᓚᐅᖅᓯᒪᔪᑦ 
ᒐᕙᒪᒃᑯᑦ.

ᐊᓯᖏᑦ ᐃᓄᐃᑦ ᓄᓇᖁᑎᖏᑦ ᑕᑯᓐᓇᕐᓗᒋᑦ, ᐃᓄᐃᑦ 
ᐃᓕᖅᑭᒋᐊᖃᓚᐅᖅᓯᒪᔪᑦ ᓄᓇᒥᖕᓄᑦ ᖃᓂᑦᑐᒥ 
ᓂᐅᕕᕐᕕᒃᑕᖃᓐᖏᓐᓂᖓᓄᑦ. ᒐᕙᒪᒃᑯᑦ ᖃᐅᓱᐃᑦᑐᕐᒧᐊᖅᑐᒃᓴᓂᒃ 
ᑎᑭᓴᐃᖃᑦᑕᕆᐊᖃᓚᐅᖅᓯᒪᔪᑦ ᓱᓇᒃᑯᑖᓂᒃ, ᓂᐅᕕᖅᑎᒋᔭᐅᓪᓗᓂ 
ᐸᓖᓯᒋᔭᐅᔪᖅ. ᓂᐅᕕᕐᕕᒃ ᐊᐅᓚᑕᐅᓚᐅᖅᓯᒪᔪᖅ ᐸᓖᓯ ᒋᑉᓴᓐᒧᑦ, 
ᐊᒻᒪ ᓂᐅᕕᕐᕕᑐᐊᑦᑎᐊᖑᓪᓗᓂ ᖃᐅᓱᐃᑦᑐᕐᒥ.

ᑕᕝᕙᓐᖓᑦ, ᖃᐅᓱᐃᑦᑐᕐᒥᐅᑦ ᐊᔾᔨᒌᓐᖏᑦᑐᓂᒃ 
ᐃᓅᓯᖃᓕᓚᐅᖅᓯᒪᔪᑦ ᐊᒥᓱᑦ ᖃᐅᓱᐃᑦᑐᕐᒥᐅᑦ 
ᑮᓇᐅᔾᔭᒃᓴᖅᖢᑎᒃ ᐅᓇᑕᖅᑐᒃᓴᒃᑯᓐᓂ ᓯᓚᓐᓂᐊᕐᕕᖕᒥᓗ 
ᐊᒻᒪ ᐃᓚᖏᑦ ᐊᖑᓇᓱᒃᖢᑎᒃ ᑮᓇᐅᔭᓕᐅᖅᖢᑎᒡᓗ 
ᓴᓇᓐᖑᐊᕐᓂᒃᑯᑦ ᒥᑭᒋᐊᕐᓂᐊᕐᓂᒃᑯᓪᓗ.54 ᐊᒥᓱᑦ 

ᑮᓇᐅᔾᔭᒃᓴᖃᑦᑕᓚᐅᖅᑐᑦ ᐊᕐᕌᒎᑉ ᐃᓗᐊᓂ ᐃᓚᐃᓐᓇᖓᒍᑦ 
ᕿᓚᒥᕈᓗᒡᓘᓐᓃᑦ. ᐊᒥᓱᑦ ᖃᐅᓱᐃᑦᑐᕐᒥᐅᑦ ᐅᐱᕐᖔᒃᑯᑦ 
ᐃᖅᑲᓇᐃᔭᖅᑎᑕᐅᖃᑦᑕᓚᐅᖅᓯᒪᔪᑦ ᖃᖓᑕᓲᓂᒃ 
ᓂᐅᕋᐃᔨᐅᓪᓗᑎᒃ ᐅᓯᓕᖅᓱᐃᔨᐅᓪᓗᑎᒡᓗ. 1960-ᒥ ᑎᓴᒪᑦ 
ᐃᖅᑲᓇᐃᔮᖃᐃᓐᓇᓕᓚᐅᖅᓯᒪᔪᑦ - ᐊᑕᐅᓯᖅ ᐃᓕᓴᐃᔨᐅᓪᓗᓂ 
ᐊᒻᒪ ᐱᖓᓱᑦ ᐅᓇᑕᖅᑐᒃᓴᓂᒃ ᐊᓐᓇᐅᒪᓇᓱᖕᓂᕐᒥᒃ 
ᐃᓕᓐᓂᐊᖅᑎᑦᑎᔨᐅᓪᓗᑎᒃ. ᐅᓇᑕᖅᑐᒃᓴᒃᑯᓐᓄᑦ ᐃᖅᑲᓇᐃᔭᖅᑏᑦ 
ᓂᕈᐊᖅᑕᐅᓚᐅᖅᓯᒪᔪᑦ ᐊᖑᓇᓱᒃᑲᐅᓂᖅᐹᖑᓂᖏᓐᓄᑦ 
ᖃᐅᓱᐃᑦᑐᕐᒥ ᐊᒻᒪ ᐃᖅᑲᓇᐃᔮᖃᕆᐊᖃᕋᓱᒋᔭᐅᓪᓗᑎᒃ 
ᐊᒻᒪ ᐃᑲᔫᓯᐊᖅᑖᖃᑦᑕᕆᐊᖃᕋᓱᒋᔭᐅᓪᓗᑎᒃ.55 
ᑮᓇᐅᔾᔭᒃᓴᖅᑐᑦ ᐅᓇᑕᖅᑐᒃᓴᓂ ᑮᓇᐅᔾᔭᒃᓴᑦᑎᐊᓚᐅᖅᑐᑦ 
ᐊᒻᒪ ᐃᑲᔫᓯᐊᖃᑦᑕᖅᖢᑎᒃ, ᐃᓚᓕᐅᖅᖢᒍ 
ᐅᓇᑕᖅᑐᒃᓴᒃᑯᑦ ᐃᒥᕐᕕᖓᓄᑦ ᐃᓯᕈᓐᓇᖅᑎᑕᐅᓪᓗᑎᒃ. 
ᑕᐃᒪᐃᒃᑲᓗᐊᖅᑎᓪᓗᒍ, ᐅᓇᑕᖅᑐᒃᓴᒃᑯᓐᓂ 
ᐃᖅᑲᓇᐃᔮᖃᖅᖢᓂ ᓇᓗᓈᖀᓐᓇᕐᓇᓚᐅᖅᓯᒪᔪᖅ. 
ᖃᓪᓗᓈᑦ ᐊᐅᔭᒃᑯᑦ ᐃᖅᑲᓇᐃᔭᖅᑎᑕᐅᑲᐃᓐᓇᓚᐅᖅᓯᒪᔪᑦ 
ᐊᖑᑎᓂᒃ ᐃᓇᖐᓯᒪᑲᐃᓐᓇᖅᖢᑎᒃ. ᑮᓇᐅᔾᔭᒃᓴᕈᓐᓇᕐᓂᖏᑦ 
ᐱᔾᔪᑕᐅᖃᓯᐅᔾᔭᐅᓚᐅᖅᓯᒪᔪᑦ ᓱᖕᒪᑦ ᐃᓄᐃᑦ ᑕᒃᐸᐅᖓ 
ᓄᒃᑎᖅᑕᐅᓚᐅᕐᒪᖔᖏᑦ, ᐱᓗᐊᕐᓗᒍ ᖃᓪᓗᓈᓂ 
ᐃᒃᐱᒋᔭᐅᓐᖏᓪᓗᑎᒃ ᒪᑭᒪᒍᓐᓇᖅᓯᔪᓐᓇᕐᓂᐊᕐᓂᖏᑦ.

1963-ᒥ, 9-ᓂᒃ ᐃᖅᑲᓇᐃᔮᕆᔭᐅᖏᓐᓇᕈᓐᓇᖅᑐᓂᒃ 
ᐱᑕᖃᓕᓚᐅᖅᓯᒪᔪᖅ, ᓴᓗᒻᒪᖅᓴᐃᔩᒃ ᒪᕐᕉᒃ, ᐱᖓᓱᑦ 
ᐊᐅᓚᐅᓯᕆᔨᓄᑦ ᐃᑲᔪᖅᑏᑦ (ᐃᓕᓐᓂᐊᖅᑎᑕᐅᓚᐅᖅᓯᒪᔪᑦ 1961-
ᒥᑦ 1962-ᒧᑦ ᑎᑭᖦᖢᒍ), ᐱᖓᓱᑦ ᐊᓐᓇᐅᒪᔪᓐᓇᕆᐅᖅᓴᕐᓂᕐᒥᒃ 
ᐃᓕᓐᓂᐊᕐᕕᖕᒥ ᐃᖅᑲᓇᐃᔭᖅᑐᖅ, ᐊᑕᐅᓯᖅ ᑲᒪᔨ 
ᒐᕙᒪᒃᑯᑦ ᐃᒡᓗᖁᑎᖏᓐᓂᒃ ᐊᒻᒪ ᐱᖁᑎᖃᕐᕕᖏᓐᓂ. 
ᖃᐅᓱᐃᑦᑐᕐᒥᐅᑦ ᐊᖑᑎᖏᑦ ᐃᖅᑲᓇᐃᔭᑲᐃᓐᓇᖃᑦᑕᓚᐅᖅᑐᑦ 
ᐅᓇᑕᖅᑐᒃᓴᒃᑯᓐᓂ, ᓯᓚᓕᕆᕕᖕᒥ ᐊᒻᒪ ᑎᑭᓵᖅᑐᓂ 
ᓯᒡᔭᒥ ᓯᕕᖓᔮᕐᓂᖓ ᐃᖅᑲᓕᖕᒨᓐᖓᐅᔪᒥᒃ ᐱᓕᕆᕕᖕᒥ, 
ᐊᒻᒪ ᐊᓯᖏᓐᓂ ᒐᕙᒪᒃᑯᓐᓂ ᕿᓂᕈᔪᒃᑐᓂᓪᓗ 
ᑎᑭᑲᐃᓐᓇᖃᑦᑕᖅᑐᓄᑦ. ᐅᑭᐅᒃᑯᑦ ᐊᒥᓱᑦ ᖃᐅᓱᐃᑦᑐᕐᒥᐅᑦ 
ᓴᓇᓐᖑᐊᖃᑦᑕᓚᐅᖅᑐᑦ ᒥᖅᓱᒐᕐᒥᓂᒡᓗ ᓂᐅᕐᕈᑎᖃᖃᑦᑕᖅᖢᑎᒃ 
ᐊᖑᓇᓱᖕᓇᐅᓐᖏᓐᓂᖓᓂ. ᖃᐅᓱᐃᑦᑐᕐᒥᐅᑦ ᐊᒥᓱᐃᖅᑕᖅᖢᑎᒃ 
ᑮᓇᐅᔭᖅᑖᖅᑎᑕᐅᖃᑦᑕᓚᐅᓐᖏᑦᑐᑦ, ᑎᑎᖅᑲᑎᒍᑦ 
ᒐᕙᒪᒃᑯᓐᓃᓐᖔᖅᑐᓂᑦ ᑭᓱᑖᕈᑎᒃᓴᖅᑖᖅᑎᑕᐅᕙᒃᖢᑎᒃ ᐸᓖᓯᒃᑯᑦ 
ᐊᖅᑯᑎᒋᔭᐅᓪᓗᑎᒃ. ᖃᐅᓱᐃᑦᑐᕐᒥᐅᑦ ᑕᒪᒃᑯᓂᖓ ᑭᓱᑖᕈᑎᒥᖕᓂᒃ 
ᐊᑐᖃᑦᑕᓚᐅᖅᑐᑦ ᐸᓖᓯᒃᑯᑦ ᓂᐅᕕᕐᕕᖓᓂ, ᑕᒪᓐᓇ 
ᐊᐅᓚᑕᐅᑦᑎᐊᓐᖏᒃᑲᓗᐊᖅᑎᓪᓗᒍ, ᐊᒻᒪ ᐊᒥᓱᑦ ᖃᐅᓱᐃᑦᑐᕐᒥᐅᑦ 
ᐃᖅᑲᓇᐃᔭᖃᑦᑕᖅᖢᑎᒃ ᐊᑭᓕᖅᓱᖅᑕᐅᓐᖏᖦᖢᑎᒃ. 
ᑯᐊᐸᒃᑯᑦ ᓄᕕᐱᕆ 1960-ᒥ ᓴᖅᑭᑕᐅᖕᒪᑦ ᑕᒪᓐᓇ 
ᐃᑲᔫᓯᐊᖅᑖᕈᓐᓇᐅᑕᐅᕙᒃᑐᑦ ᐊᑐᖅᑕᐅᔪᓐᓃᓚᐅᖅᓯᒪᔪᖅ.56

ᓄᓇᓕᓐᖑᖅᑎᑕᐅᓕᖅᑎᓪᓗᑕ, 1960-1975
ᖃᓄᐃᒐᓱᐊᖅᓯᒪᓂᖏᑦ ᐊᒻᒪ 
ᑐᓂᓯᓂᐊᕐᓂᕋᖅᓯᒪᓂᖏᑦ
1960-ᖏᑦ ᐊᑐᓕᖅᑎᓪᓗᒋᑦ, ᖃᐅᓱᐃᑦᑐᕐᒥᐅᑦ 
ᐃᓄᖃᐃᓐᓇᕐᓂᐊᕐᓂᖓ ᓇᓗᓇᕈᓐᓃᓕᓚᐅᖅᓯᒪᔪᖅ 
ᐊᒻᒪ ᓄᓇᓕᓕᐊᕆᔭᐅᓯᒪᓐᖏᓐᓂᖅᓴᐅᖅᑰᔨᓕᖅᖢᓂ. 
ᑲᓇᑕᐅᑉ ᒐᕙᒪᒃᑯᖏᑦ ᐃᓱᓕᑎᑦᑎᓚᐅᖅᓯᒪᔪᑦ ᐃᓄᖕᓂᒃ 
ᓄᒃᑎᕆᓂᐊᕐᓂᕐᒧᑦ ᐊᑐᐊᒐᕐᒥᓂᒃ 60-ᖏᑦ ᐊᑐᓕᖅᑎᓪᓗᒋᑦ, 
ᐅᖃᖅᖢᑎᒡᓗ ᑕᒫᓂ ᖃᓂᒋᔮ ᓂᕐᔪᑎᑭᓐᓂᕋᖅᖢᒍ. 
ᐃᓄᐃᑦ ᓱᓕ ᓄᒃᑎᖅᑕᐅᕙᓪᓕᐊᓚᐅᖅᑐᑦ ᒥᑦᑎᒪᑕᓕᖕᒥᑦ 
ᐃᓄᒡᔪᐊᕐᒥᓪᓗ, ᒐᕙᒪᒃᑯᓐᓄᑦ ᐃᑲᔪᖅᑕᐅᔪᓐᓃᖅᖢᑎᒃ, ᐃᓚᒌᑦ 
ᑲᑎᑦᑐᓐᓇᕐᓂᐊᕐᒪᑕ ᖃᐅᓱᐃᑦᑐᕐᒥ ᓄᓇᓕᓐᖑᖅᓯᒪᓕᖅᑐᒥ. 
ᑕᐃᒪᐃᒃᑲᓗᐊᖅᑎᓪᓗᒍ, ᑕᒪᓐᓇ ᓱᓕ ᐊᑐᖅᑎᓪᓗᒍ, ᐃᓚᖏᑦ 
ᐃᑎᕕᒻᒥᐅᑦ ᑎᑎᖅᑲᑎᒍᑦ ᓇᓗᓇᐃᖅᓯᓚᐅᖅᓯᒪᔪᑦ ᑯᐸᐃ ᑕᕐᕋᖓᓄᑦ 
ᐅᑎᖅᑎᑕᐅᔪᒪᓪᓗᑎᒃ. ᐊᓯᖏᓐᓂ, ᐃᓄᐃᑦ ᐃᒃᐱᐊᕐᔪᖕᒥᐅᑕᐃᑦ, 
Bellot Strait, ᑕᓗᕐᔪᐊᕐᒥᐅᑦ ᐊᒻᒪ ᐊᐅᓱᐃᑦᑐᕐᒥᐅᑦ ᖃᐅᓱᐃᑦᑐᕐᒧᑦ 
ᓄᒃᑎᖅᑕᐅᑲᐃᓐᓇᓚᐅᖅᓯᒪᔪᑦ ᐊᕐᕌᒍᒧᑦ ᒪᕐᕈᖕᓄᓪᓘᓐᓃᑦ ᐊᓯᐊᓄᑦ 
ᓄᓇᓕᖕᒧᑦ ᓅᓚᐅᓐᖏᓐᓂᕐᒥᓂ. ᑎᑭᓵᖅᑐᑦ ᐊᒻᒪ ᐃᕐᓂᐅᕐᓂᒃᑯᑦ 
ᐃᓐᓄᒃᐸᓪᓕᐊᒐᒥᒃ 1961-ᖑᓕᖅᑎᓪᓗᒍ 89-ᖑᓚᐅᖅᓯᒪᔪᑦ 
ᐊᒻᒪ 1967-ᖑᓕᖅᑎᓪᓗᒍ 154-ᖑᓚᐅᖅᖢᑎᒃ.57 ᒐᕙᒪᒃᑯᓐᓄᑦ 
ᐃᖅᑲᓇᐃᔭᖅᑏᑦ ᐊᒻᒪ ᒐᕙᒪᓕᕆᔨᒃᑯᑦ ‘ᓂᖃᐃᓱᖅᑎᐅᓂᕋᐃᓂᖅ’ 
ᐃᓄᖕᓂᒃ ᐃᓱᒪᒋᔭᖓᓂᒃ ᐊᓯᔾᔨᖅᓯᒋᐊᓕᓚᐅᖅᓯᒪᕗᑦ. 1960 ᐊᒻᒪ 
1970 ᐊᑐᓕᖅᑎᓪᓗᒋᑦ, ᐊᑕᐅᓯᐅᓐᖏᑦᑐᑦ ᒐᕙᒪᒃᑯᓐᓄᑦ ᓴᖅᑭᑕᑦ 
ᐃᓕᓐᓂᐊᖅᑐᓕᕆᓂᕐᒨᖓᔪᑦ, ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 
ᐃᒡᓗᓕᕆᓂᕐᒧᓪᓗ ᑐᕌᖓᔪᑦ ᐅᑭᐅᖅᑕᖅᑐᓕᒫᒥ 
ᓴᖅᑭᑕᐅᓕᓚᐅᖅᓯᒪᔪᑦ. 

1953 ᐊᒻᒪ 1955 ᐊᑯᓐᓂᖓᓂ, ᐸᓖᓯ ᒋᑉᓴᓐ ᓯᕐᓗᐊᕐᒥ 
ᓄᓇᓕᖕᓄᑦ ᑲᑎᕝᕕᖕᒥ ᐃᓕᓐᓂᐊᖅᑎᑦᑎᓯᒋᐊᓚᐅᖅᓯᒪᔪᖅ 
ᓱᕈᓯᕐᓂ. 1955-ᒥ ᒥᑦᑎᒪᑕᓕᖕᒥᑦ ᑎᑭᓐᓇᒥ, ᒪᒃᑯᒃᑐᖅ 
ᐃᓄᒃ, ᓕᐊ ᐃᓪᓚᐅᕐᒥᒃ ᐊᑎᓕᒃ, ᐃᓕᓴᐃᓯᒋᐊᓚᐅᖅᓯᒪᔪᖅ. 
ᓕᐊ 19-ᖏᓐᓇᕐᓂᒃ ᐅᑭᐅᖃᓚᐅᖅᓯᒪᔪᖅ. ᖃᓪᓗᓈᓂ 
ᐋᓐᓂᐊᕕᖕᒦᖦᖢᓂ ᓱᕈᓯᐅᓪᓗᓂ ᐃᓕᑕᕕᓂᕐᒥᓂᒃ 
ᐃᓕᓐᓂᐊᖅᑎᑦᑎᖃᑦᑕᓚᐅᖅᑐᖅ ᑕᐃᔅᓱᒪᓂ. ᒐᕙᒪᒃᑯᓐᓄᑦ 
ᖃᓄᐃᓕᐅᕐᓂᖓ ᑐᓴᖅᑕᐅᒐᒥ, ᒫᒃᓰᓐ ᓴᑐᓚᓐ, ᖃᓪᓗᓈᓄᑦ 
ᐋᓐᓂᐊᕕᓕᐊᖃᑦᑕᕐᓂᑯᓂᒃ ᐃᓕᓴᐃᖃᑕᐅᖃᑦᑕᓚᐅᖅᓯᒪᔪᖅ, 
ᖃᐅᓱᐃᑦᑐᓕᐊᑲᐃᓐᓇᓚᐅᖅᓯᒪᔪᖅ ᑕᓪᓕᒪᓄᑦ ᐱᓇᓱᐊᕈᓯᕐᓄᑦ 
ᐃᓕᓐᓂᐊᕈᑎᒃᓴᓂᒃ ᐱᓕᒻᒪᒃᓴᐅᑎᓂᒡᓗ ᓇᒃᓴᖅᖢᓂ. ᓕᐊ 
ᐃᓕᓴᐃᓚᐅᖅᓯᒪᔪᖅ 1958-ᒧᑦ ᑎᑭᖦᖢᒍ, ᑕᐃᑲᓐᖓᑦ ᑕᐃᔅᓱᒪᓂ 
ᐊᐅᓪᓚᓕᓚᐅᖅᓯᒪᖕᒪᑦ ᐃᖃᓗᖕᓄᑦ ᐃᓕᓐᓂᐊᕆᐊᓕᖅᖢᓂ. 
ᑕᒪᑐᒪᓂ ᐊᕐᕌᒍᒥ, ᖃᐅᓱᐃᑦᑐᕐᒥᐅᑦ ᐃᓕᓴᐃᔨᑖᓕᓚᐅᖅᓯᒪᔪᑦ ᐊᒻᒪ 
ᐃᓕᓐᓂᐊᕐᕕᒋᔭᐅᖏᓐᓇᕐᓂᐊᖅᑐᒥᒃ ᒪᑐᐃᖅᓯᓪᓗᑎᒃ ᐅᓇᑕᖅᑐᒃᓴᑦ 
ᐃᒡᓗᖁᑎᕕᓂᖓᓐᓂᒃ. ᑖᓐᓇ ᐱᓕᕆᕝᕕᓪᓗᐊᑕᐅᓚᐅᖅᓯᒪᔪᖅ 
ᐊᒻᒪ ᐅᓇᑕᖅᑐᒃᓴᑦ ᑕᐃᑲᓂ ᓄᓇᖃᖅᖢᑎᒃ. ᐃᓕᓐᓂᐊᕐᕕᒃ 
ᑕᐃᑯᓐᖓᖅᑕᐅᓚᐅᖅᓯᒪᔪᖅ ᒐᕙᒪᒃᑯᓐᓄᑦ ᑖᓐᓇ ᐃᓕᓴᐃᔨᖓᑦ 
ᖃᓪᓗᓈᖑᖃᑎᒥᓂᒃ ᖃᓂᒃᓴᕐᓂᐊᕐᒪᑦ ᐊᒻᒪ ᐊᑐᕈᓐᓇᕐᓗᓂ 

ᐱᔨᑦᑎᕈᑎᓂᒃ, ᓲᕐᓗ ᖃᐅᒻᒪᖅᑯᑎᖃᖅᑐᒦᓪᓗᓂ, ᓱᓪᓗᓕᖕᓂ 
ᐊᒻᒪ ᐅᖄᓚᐅᑎᓂᒃ. ᑕᐃᒪᐃᒃᑲᓗᐊᖅᑎᓪᓗᒍ, ᐃᓄᑯᓗᐃᑦ ᓱᕈᓰᑦ 
ᐅᖓᓯᒃᑐᒧᑦ ᐱᓱᒋᐊᖃᖃᑦᑕᓚᐅᖅᓯᒪᔪᑦ ᐃᓕᓐᓂᐊᕆᐊᕋᓱᒃᖢᑎᒃ 
(ᓂᒡᓚᓱᒃᑐᐊᓗᖕᒥ ᐱᓱᒋᐊᖃᖃᑦᑕᓚᐅᖅᓯᒪᔪᑦ 3 
ᑭᓚᒦᑕᓂᒃ). ᑕᐃᒪᐃᒃᑲᓗᐊᖅᑎᓪᓗᒍ, 1959-ᖑᓕᖅᑎᓪᓗᒍ, 
ᐸᓖᓯᒃᑯᑦ ᑎᑎᕋᓚᐅᖅᓯᒪᔪᑦ ᖃᐅᓱᐃᑦᑐᕐᒥᐅᑦ 
ᓱᕈᓯᖏᑦ ᐃᓕᓐᓂᐊᕈᒪᑦᑎᐊᕐᓂᕋᖅᑕᐅᓪᓗᑎᒃ ᐊᒻᒪ 
ᐱᕙᓪᓕᐊᑦᑎᐊᕐᓂᕋᖅᑕᐅᓪᓗᑎᒃ “ᐊᓪᓛ ᐃᖃᓗᖕᒥᐅᓂᑦ 
ᐃᓕᓐᓂᐊᑦᑎᐊᕐᓂᖅᓴᐅᔪᑦ, ᐃᖃᓗᖕᓂᓕ ᐊᕐᕌᒍᒐᓴᖕᓄᑦ 
ᐃᓕᓐᓂᐊᖅᑎᑕᐅᖃᑦᑕᓕᕋᓗᐊᖅᑎᓪᓗᒋᑦ.” 1960-ᒥ, 
ᐃᓕᓴᐃᔨᑖᓵᖅ, ᐅᐃᓕᐊᒻ ᔅᑕᐃᐳᓪᑕᓐ, ᖃᓪᓗᓈᑦ ᐅᖃᐅᓯᖓᓐᓂᒃ 
ᐃᓕᓐᓂᐊᖅᑎᑦᑎᓕᓚᐅᖅᓯᒪᔪᖅ ᓄᓕᐊᖓᓗ ᐊᖏᕐᕋᓕᕆᓂᕐᒥᒃ 
ᐃᓕᓐᓂᐊᖅᑎᑦᑎᓪᓗᓂ ᐊᕐᓇᓂᒃ. 1965-ᖑᓕᖅᑎᓪᓗᒍ 
ᐃᓕᓴᐃᔨᑖᒃᑲᓐᓂᓚᐅᖅᓯᒪᔪᑦ ᐊᒻᒪ ᐃᒡᓗᕈᓯᓕᐅᖅᑕᐅᒃᑲᓐᓂᖅᖢᓂ 
ᐃᓕᓐᓂᐊᕐᕕᒃ ᑕᕝᕙᓂᔅᓴᐃᓐᓇᖅ ᐊᕐᕌᒍᒥ.

ᐃᓅᓕᓴᐃᓂᕐᒧᑦ ᐱᔨᑦᑎᕈᑏᑦ ᖃᐅᓱᐃᑦᑐᕐᒧᑦ 
ᑎᑭᓐᓇᓵᖅᑐᐊᓘᓚᐅᖅᓯᒪᔪᑦ. ᐸᓖᓯᒃᑯᑦ 
ᐃᓅᓕᓴᐃᔨᒋᔭᐅᓚᐅᖅᓯᒪᔪᑦ ᖃᐅᓱᐃᑦᑐᕐᒧᑦ, 
ᖃᐅᔨᓴᖅᑕᐅᕙᒃᖢᑎᒡᓗ. ᐋᓐᓂᐊᓯᐅᖅᑏᑦ ᐊᕐᕌᒍ 
ᐊᑕᐅᓯᐊᖅᖢᑎᒃ ᐅᒥᐊᕐᔪᐊᒃᑯᑦ ᓰᑏ ᕼᐊᐅᒃᑯᑦ 
ᑎᑭᖃᑦᑕᓚᐅᖅᓯᒪᔪᑦ, ᐳᕙᓕᕆᔭᖅᑐᖅᖢᑎᒃ ᐊᒻᒪ 
ᑲᐴᖅᓯᒋᐊᖅᑐᖅᖢᑎᒃ, ᓇᓗᓇᐃᖅᓯᔨᐅᓪᓗᑎᒡᓗ ᑭᒃᑯᑦ 
ᖃᓪᓗᓈᑦ ᓄᓇᖏᓐᓄᑦ ᐊᐅᓪᓚᖅᑎᑕᐅᓂᐊᕐᒪᖔᖏᑦ 
ᐳᕙᒡᓗᒡᕕᖕᓄᑦ. ᐅᖃᓕᒫᒐᓕᐅᕋᒥ, ᔮᓐ ᐊᒪᕈᐊᓕᒃ ᐃᖅᑲᐅᒪᔪᖅ 
ᐃᓚᓕᒫᐸᓗᖏᑦ, ᐃᓚᒋᔭᐅᖃᑕᐅᓪᓗᓂ, ᖃᓪᓗᓈᑦ ᓄᓇᖓᓐᓄᑦ 
ᐊᐅᓪᓚᖅᑎᑕᐅᓚᐅᖅᓯᒪᓂᕐᒥᓂᒃ ᐳᕙᒡᓗᒡᕕᖕᒧᑦ:

ᓄᓇᑦᑎᓐᓂ ᐊᒥᓱᐊᓗᐃᑦ 
ᐳᕙᒡᓗᓕᓚᐅᖅᓯᒪᔪᑦ. ᐊᒥᓱᓪᓗ ᕿᑐᕐᖓᓖᑦ 
ᐅᒥᐊᕐᔪᐊᒃᑯᑦ ᐊᐅᓪᓚᖅᑎᑕᐅᖃᑦᑕᖅᓱᑎᒃ 
ᖃᓪᓗᓈᑦ ᐋᓐᓂᐊᕕᖏᓐᓄᑦ. ᒪᕐᕉᖕᓄᑦ 
ᐊᕐᕌᒎᖕᓄᑦ ᑕᐅᓇᓃᖅᑰᓚᐅᖅᓯᒪᔪᖓ, 
ᐃᒻᒪᖄᓗ ᑕᓪᓕᒪᑦ 6-ᓘᓐᓃᑦ ᐃᓐᓇᐃᑦ 
ᐃᓚᖏᓪᓗ ᓱᕈᓰᑦ ᐅᒥᐊᕐᔪᐊᒃᑯᑦ 
ᐊᐅᓪᓚᖅᑎᑕᐅᓪᓗᑎᒃ ᖃᓪᓗᓈᓄᑦ. 
ᐊᖓᔪᒐ ᐃᓚᐅᓚᐅᖅᓯᒪᔪᖅ, ᐊᓈᓇᒐᓗ....
ᓄᑲᕋ ᔩᒥ ᐊᕐᕌᒎᖕᓄᑦ ᒪᕐᕉᖕᓄᑦ 
ᐊᐅᓪᓚᖅᓯᒪᓚᐅᖅᓯᒪᖕᒥᔪᖅ. Charles 
Camsell ᐋᓐᓂᐊᕕᖓᓃᓚᐅᖅᓯᒪᖕᒥᔪᖓ 
ᐳᕙᒡᓗᒋᐊᖅᑐᖅᓱᖓ ᒪᕐᕉᖕᓄᑦ ᐊᕐᕌᒎᖕᓄᑦ 
ᐊᑦᒪᓐᑕᒥ.58

ᑕᐃᒪᐃᒃᑲᓗᐊᖅᑎᓪᓗᒍ, ᒪᒥᐊᓇᖅᑑᒐᓗᐊᖅ ᑕᐃᒃᑯᐊ 
ᐅᒥᐊᕐᔪᐊᑦ ᑎᑭᑦᑕᕌᖓᑕ ᐊᐃᑦᑐᖅᑕᐅᔪᓐᓇᖅᑐᓂᒃ 
ᐋᓐᓂᐊᓂᒃ ᓇᒃᓴᖅᐸᓚᐅᖅᓯᒪᔪᑦ. 1957-ᒥ, ᓰᑏ ᕼᐊᐅ 
ᐅᒥᐊᕐᔪᐊᖅ ᖃᐅᓱᐃᑦᑐᒧᑦ ᑐᓚᒃᓯᒪᑲᐃᓐᓇᕆᐊᖃᓚᐅᖅᓯᒪᔪᖅ 
ᐃᓄᐃᑦ ᓇᒃᓴᖅᑕᖏᑦ ᐊᐅᐸᓪᓛᓕᕐᒪᑕ. ᑕᐃᒃᑯᐊ 
ᐊᐅᐸᓪᓛᔪᑦ ᓂᐅᔭᐅᓚᐅᖅᓯᒪᔪᑦ ᓄᓇᓖᑦ ᖃᓂᒋᔮᓄᑦ, 
ᐊᒻᒪ ᑲᑎᑎᑕᐅᑦᑕᐃᓕᒪᒐᓗᐊᕋᒥᒃ, ᐊᐅᐸᓪᓛᓂᐊᓗᒃ 
ᐊᐃᑦᑐᖅᑕᐅᓪᓚᐅᖅᓯᒪᔪᖅ ᖃᐅᓱᐃᑦᑐᕐᒥᐅᓄᑦ.59

ᖃᐅᓱᐃᑦᑐᕐᒥ ᐅᓇᑕᖅᑐᒃᓴᖅᑕᖃᓪᓗᐊᕐᒪᑦ ᐃᖏᕐᕋᔾᔪᑎᖃᐅᕐᒪᓪᓗ 
ᐱᐅᓕᔭᐅᒍᑕᐅᓕᓚᐅᖅᓯᒪᔪᑦ ᐃᓄᖕᓄᑦ. ᐸᓖᓯᒃᑯᑦ 
ᐃᑲᔪᖅᑕᐅᒡᒍᓚᐅᖅᓯᒪᔪᑦ ᐊᒻᒪ ᐃᓅᓕᓴᐅᑎᑖᖅᑎᑕᐅᖃᑦᑕᖅᖢᑎᒃ 
ᐅᓇᑕᖅᑐᒃᓴᑦ ᐃᓅᓕᓴᐃᔨᖏᓐᓄᑦ. ᖁᑦᑎᒃᑐᑦ ᓄᓇᓕᖏᓐᓅᖅᑐᑦ 
ᐋᓐᓂᐊᓯᐅᖅᑏᑦ ᐊᖅᑯᓵᒡᒍᓚᐅᖅᓯᒪᔪᑦ ᖃᐅᓱᐃᑦᑐᒃᑯᑦ ᐃᓛᓐᓂᓗ 
ᑕᐃᑲᓃᓐᓂᕐᒥᓂᒃ ᐃᓄᖕᓂᒃ ᖃᐅᔨᓴᐃᖃᑦᑕᓚᐅᖅᓯᒪᔪᑦ. 
ᐅᓇᑕᖅᑐᒃᓴᒃᑯᑦ ᖃᓂᓐᓂᖏᓐᓄᑦ ᐋᓐᓂᐊᓕᖅᑐᖃᓪᓚᕆᒃᑳᖓᑦ 
ᑐᐊᕕᕐᓇᖅᑐᒃᑯᑦ ᐊᐅᓪᓚᖅᑎᑕᐅᔪᓐᓇᖃᑦᑕᓚᐅᕐᒥᔪᑦ ᐃᓄᐃᑦ 
ᐃᖃᓗᖕᓄᑦ ᐅᕝᕙᓘᓐᓃᑦ ᐊᓯᖏᓐᓄᑦ ᐋᓐᓂᐊᕕᓕᖕᓄᑦ, 
ᓯᓚᑦᑕᐅᖅ ᓲᖃᐃᒻᒪ ᒪᓕᒃᑕᐅᓪᓗᓂ. ᐊᕐᓇᐃᑦ ᓇᔾᔨᑦᑎᐊᓐᖏᑦᑐᑦ 
ᐊᐅᓪᓚᖅᑎᑕᐅᒡᒍᓚᐅᖅᓯᒪᔪᑦ ᑰᒡᔪᐊᕌᓗᖕᒧᑦ, ᒫᓂᑑᐸᒧᑦ. 
ᑕᐃᒪᐃᒃᑲᓗᐊᖅᑎᓪᓗᒍ, ᖃᓪᓗᓈᑦ ᐅᓄᕐᓂᖏᓐᓄᑦ 
ᐋᓐᓂᐊᓕᕋᔪᓚᐅᕐᒥᔪᑦ ᐊᒻᒪ ᓄᕙᒡᖢᐊᓕᖃᑦᑕᖅᖢᑎᒃ 
ᖃᐅᓱᐃᑦᑐᕐᒥᐅᑦ. 1961 ᐱᒋᐊᓕᓵᖅᑎᓪᓗᒍ, ᐱᓇᓱᐊᕈᓯᑕᒫᖅ 
ᐸᓖᓯᒃᑯᑦ ᖃᐅᓱᐃᑦᑐᕐᒥᐅᑦ ᐃᒡᓗᖏᓐᓅᖃᑦᑕᓚᐅᖅᓯᒪᔪᑦ 
ᐋᓐᓂᐊᔪᖅᓯᐅᖅᖢᑎᒃ, ᐅᓇᑕᖅᑐᒃᓴᑦ ᐋᓐᓂᐊᓯᐅᖅᑎᖓᓐᓂᒃ 
ᐱᖃᑎᖃᖅᖢᑎᒃ. ᐳᓚᕋᒡᒍᓚᐅᖅᓯᒪᔪᑦ ᓯᕙᑖᕐᕕᖕᒥ 
ᐅᓪᓛᒃᑯᑦ, ᐃᓄᐃᑦ ᐊᖏᕐᕋᖅᓯᒪᓂᖏᓐᓂ. ᐅᓇᑕᖅᑐᒃᓴᑦ 
ᐊᐅᓪᓚᖅᑎᑦᑎᖃᑦᑕᓚᐅᖅᓯᒪᔪᑦ ᖃᖓᑕᓲᒃᑯᑦ 
ᐋᓐᓂᐊᖅᑐᖃᓗᐊᓕᕌᖓᑦ. ᖃᖓᑕᓲᖅᑕᐅᖃᑦᑕᓚᐅᖅᓯᒪᔪᑦ 
ᐱᓇᓱᐊᕈᓰᑦ ᐊᓪᓗᖅᑕᖅᖢᒋᑦ. ᐋᓐᓂᐊᕕᖃᑲᐃᓐᓇᓚᐅᖅᓯᒪᔪᑦ 
1968-ᒥ, ᐋᓐᓂᐊᓯᐅᖅᑎ ᑕᐅᕗ ᑲᒻᐸᓂᒃᑯᓐᓂᕐᒥᐅᑦ, ᐅᓇᑕᖅᑐᒃᓴᑦ 
ᐱᖁᑎᖏᓐᓂᒃ ᑲᒪᔨᐅᔪᑦ, ᐋᓐᓂᐊᓯᐅᖅᑎᒋᔭᐅᓚᐅᖅᓯᒪᓪᓗᓂ.60

ᖃᓪᓗᓈᖃᐅᕐᓂᖓ ᐱᔾᔪᑕᐅᓪᓗᓂ ᓱᓕ ᐃᒥᐊᓗᖕᒥᒃ 
ᐊᑐᐃᓐᓇᖃᕐᓂᖅᓴᐅᓚᐅᖅᓯᒪᖕᒥᔪᑦ, ᑕᒪᓐᓇᓗ 
ᐊᒃᑐᐃᓂᖃᓪᓚᕆᓚᐅᖅᖢᓂ ᓄᓇᓖᑦ ᐃᓅᓯᖏᓐᓂᒃ. ᐃᒥᐊᓗᒃ 
ᐊᒃᓱᐊᓗᒃ ᐊᒃᑐᐃᓂᕐᓗᓚᐅᖅᓯᒪᔪᑦ ᐃᓚᒌᓂᒃ. 1961-ᒥ, 
ᐅᓇᑕᖅᑐᒃᓴᑦ ᐅᒥᐊᓗᒃᑖᕈᓐᓇᕐᓂᕐᒥᒃ ᑭᒡᓕᓕᐅᕆᓕᓚᐅᖅᓯᒪᔪᑦ. 
1962-ᒥ, ᐸᓖᓯᒃᑯᑦ ᐅᖃᓚᐅᖅᓯᒪᔪᑦ ᓂᐅᕕᖅᑕᐅᔪᓐᓇᖅᑐᑦ 
ᐃᒥᐊᓗᐃᑦ ᑭᒡᓕᖃᖅᑎᑕᐅᓕᕐᒪᑕ “ᐃᓄᖕᓂᒃ ᐃᑲᔪᕐᓂᓕᒃ, 
ᐃᓚᖏᑦ ᑕᐃᒫᒃ ᐃᓱᒪᖃᑎᒋᓐᖏᑕᒃᓴᕆᒐᓗᐊᖅᖢᑎᒃᑯᑦ, 
ᐊᖏᕐᕋᒥ ᐃᖅᑲᓇᐃᔭᕐᕕᖕᒥᓗ. ᐊᕐᓇᐃᑦ ᑕᒪᕐᒥᐸᓗᒃ 
ᐊᖏᖅᑐᐃᓐᓇᐅᓚᐅᖅᑐᑦ ᑕᒪᓐᓇ ᐱᐅᒋᓂᕋᖅᖢᓂᔾᔪᒃ ᐊᒻᒪ 
ᓱᕐᕋᒃᑕᐅᖁᔨᓐᖏᖦᖢᑎᒃ ᑕᒪᑐᒥᖓ. ᐊᒥᓱᑦ ᐅᖃᖃᑦᑕᓚᐅᖅᑐᑦ 
ᐊᖏᕐᕋᒥ ᓄᓇᓕᖓᓂᓗ ᐃᓅᓯᖅ ᐱᐅᓂᖅᓴᐅᓕᕐᓂᕋᖅᖢᓂᔾᔪᒃ 
ᐃᒥᐊᓗᒃᑖᕈᓐᓇᕐᓂᖅ ᑭᒡᓕᓕᐅᖅᑕᐅᖕᒪᑦ.”61 ᒫᑕ ᐃᓪᓚᐅᖅ 

ᐃᒪᐃᓕᓚᐅᖅᓯᒪᔪᖅ, ᐱᒋᐊᓕᓵᖅᑎᓪᓗᒍ ᐃᒥᐊᓗᖕᒨᖓᔪᓂᒃ 
ᒪᓕᒐᖅᑕᖃᓚᐅᖅᓯᒪᓐᖏᑦᑐᖅ, “ᑕᐃᑦᓱᒪᓂᓕ ᐃᓛᓐᓂᒃᑯᑦ 
ᓄᓇᓕᓕᒫᖅ ᐋᖓᔮᖃᑦᑕᓚᐅᖅᓯᒪᖕᒪᑕ ᐃᓛᓐᓂᒃᑯᑦ 
ᐱᓇᓱᐊᕈᓯᓕᒫᖅ ᐅᓪᓗᕋᓴᓂ” ᐃᒥᐊᓗᐃᑦ ᑎᑭᑦᑕᕌᖓᑕ.62

ᖃᐅᓱᐃᑦᑐᕐᒧᑦ ᑎᑭᓚᐅᕋᒥᒃ, ᐃᓄᐃᑦ ᐃᒡᓗᓕᐅᓯᒋᐊᓚᐅᖅᓯᒪᔪᑦ 
ᐅᓇᑕᖅᑐᒃᓴᑦ ᐊᒻᒪ ᓯᓚᓕᕆᔩᑦ ᕿᔪᕕᓂᖏᓐᓂᒃ ᐃᖅᑲᑯᓂᒃ 
ᐊᒃᑕᕐᕕᖕᓂᓪᓗ ᓇᒡᕚᖅᑖᕕᓂᕐᓂᒃ, ᐊᒻᒪ ᒐᕙᒪᒃᑯᓐᓂᓐᖔᖅᑐᓂᒃ 
ᐊᑐᖅᖢᑎᒃ. 1960-ᐅᓕᖅᑎᓪᓗᒍ, 14-ᖑᓕᓚᐅᖅᓯᒪᔪᑦ 
ᐃᒡᓗᐃᑦ ᐱᐅᓂᕋᖅᑕᐅᔪᑦ ᐸᓖᓯᒃᑯᓐᓂ. ᑯᐊᐸᓕᐊᓵᕕᓂᖅ, 
ᓴᖅᑭᑕᐅᓚᐅᖅᓯᒪᔪᖅ 1960-ᒥ, ᖃᐃᓱᐃᑦᑐᕐᒥᐅᓄᑦ 
ᐃᒡᓗᒃᓴᖅᑖᕐᕕᒋᔭᐅᔪᓐᓇᖅᓯᓚᐅᖅᑐᖅ. 1964-ᒥ, 
ᑎᓴᒪᒃᑲᓐᓃᑦ ᐃᒡᓗᓕᐊᖑᓕᓚᐅᖅᑐᑦ, ᑲᑎᓕᒫᖅᖢᒋᑦ ᐃᒡᓗᑦ 
18-ᖑᓕᖅᖢᑎᒃ. ᐋᖕᓕᑲᒃᑯᑦ ᑐᒃᓯᐊᕐᕕᓕᐅᓚᐅᖅᓯᒪᔪᑦ 
1965-ᒥ, ᐊᔪᕆᖅᓱᐃᔨᖃᖅᖢᑎᒃ ᒥᑦᑎᒪᑕᓕᖕᒥᐅᒥᒃ 
ᑐᒃᓯᐊᖅᑎᑦᑎᔨᐅᖃᑦᑕᕐᓂᐊᖅᑐᒥᒃ. ᒥᕝᕕᖕᒨᖅᓯᖃᑦᑕᓚᐅᕐᒥᔪᑦ 
ᑎᑎᖅᑲᓂᒃ ᐱᓇᓱᐊᕈᓯᖅ ᒪᕐᕈᐃᖅᑕᖅᖢᒍ ᐊᒻᒪ ᐊᓂᒃᑯᑦ 
ᖁᒻᒧᐊᑦᑎᑕᐅᓯᒪᔪᒧᑦ ᐅᖄᓚᐅᑎᖃᖅᑎᑕᐅᓕᖅᖢᑎᒃ. 1960 
ᐃᓱᓕᓕᕐᒪᑦ, ᖃᐅᓱᐃᑦᑐᖅ ᐃᓄᖃᓕᓚᐅᖅᓯᒪᔪᖅ 169-ᓂᒃ 
ᐃᓄᓪᓚᕆᖕᓂᒃ ᐊᒻᒪ 18-ᓂᒃ ᖃᓪᓗᓈᓂᒃ, ᐅᓇᑕᖅᑐᒃᓴᑦ 
ᖃᓪᓗᓈᖏᓐᓇᑦᑎᐊᑦ ᑕᒫᓂ 300-ᖏᓐᓃᓕᖅᐸᒃᖢᑎᒃ ᐊᐅᔭᒃᑯᑦ 
ᐊᒻᒪ 100 ᑐᖔᓃᓕᖅᐸᒃᖢᑎᒃ ᐅᑭᐅᒃᑯᑦ.63

ᖃᐅᑕᒫᖅᓯᐅᑏᑦ ᐱᔭᕐᓂᓐᖏᒃᑲᓗᐊᖅᑎᓪᓗᒋᑦ ᓄᓇᓕᖕᓂ, 
ᐱᔭᕐᓂᕐᓂᖅᓴᐅᑎᓪᓗᒍᓗ ᐅᓇᑕᖅᑐᒃᓴᑦ ᓄᓇᖓᓐᓂ, ᑎᐅᕆ ᔭᓐᑭᓐ, 
ᐸᓖᓯᐅᓚᐅᖅᓯᒪᔪᖅ ᓄᓇᓕᖕᓂ, ᐃᖅᑲᐅᒪᔪᖅ ᐃᒫᒃ, “ᒪᓕᒐᓂᒃ 
ᐊᑐᓐᖏᓚᐅᑲᒡᕕᒃᑕᖃᖃᑦᑕᓚᐅᖅᑐᖅ...ᖁᕕᐊᓱᒡᕕᐅᑎᓪᓗᒍ 
ᐃᓄᐃᑦ ᐅᓇᑕᖅᑐᒃᓴᑦ ᓄᓇᖓᓐᓄᐊᕈᓐᓇᖅᑎᑕᐅᖃᑦᑕᓚᐅᖅᑐᑦ. 
ᐃᓄᐃᑦ ᑐᓐᖓᓱᒃᑎᑕᐅᖃᑦᑕᓚᐅᖅᑐᑦ ᐅᓇᑕᖅᑐᒃᓴᑦ 
ᓄᓇᖓᓐᓄᑦ ᑎᑭᑦᑐᖃᕌᖓᑦ ᐱᓐᖑᐊᕐᓂᐊᖅᑐᓂᒃ 
ᖁᕕᐊᓱᒃᑎᑦᑎᕈᓘᔭᕐᓂᐊᖅᑐᓂᒃ.”64 ᓘᑎ ᐸᓪᓗᖅ 
ᖃᐅᓱᐃᑦᑐᕐᒧᑦ ᓄᒃᑎᓚᐅᖅᓯᒪᔪᖅ ᐅᕕᒐᖅᑐᕈᓘᓪᓗᓂ ᐊᒻᒪ 
ᒪᒃᑯᒃᓯᒐᒥ ᐅᓇᑕᖅᑐᒃᓴᒃᑯᓐᓂ ᐃᖅᑲᓇᐃᔭᓚᐅᖅᓯᒪᓪᓗᓂ. 
“ᑕᒪᐅᖓ ᓄᒃᑎᓚᐅᕋᑦᑕ ᖃᐅᓱᐃᑦᑐᒧᑦ RCAFᑯᓐᓄᑦ 
ᐊᐅᔭᒃᑯᑦ “ᐃᖅᑲᓇᐃᔭᖃᑦᑕᖅᖢᖓ ᑕᐃᒫᒃ ᖃᓪᓗᓈᑎᑐᑦ 
ᐅᖃᕆᐅᖅᐸᓪᓕᐊᓕᓚᐅᖅᓯᒪᔪᖓ ᐃᑲᔪᖅᑕᐅᓪᓗᖓ…. 
ᑕᐃᒪ ᕼᐄᓚᖃᑦᑕᓚᐅᖅᑐᖓ ᑭᓯᐊᓂ ᑕᐃᒪ ᐃᓕᓐᓂᕐᖓᑕ 
ᐅᖃᕆᐊᒃᑲᓐᓂᖃᑦᑕᓚᐅᖅᑐᑦ ᑕᐃᒪᓐᓇ ᖃᓪᓗᓈᑎᑐᑦ 
ᐃᓕᑉᐸᓪᓕᐊᒍᑎᒋᓕᓚᐅᖅᑕᕋ.”65 ᑑᕋ ᐸᓪᓗᖅ 
ᑕᐃᒪᐃᓐᖏᑦᑎᐊᓚᐅᖅᓯᒪᔪᖅ, “ᐸᓖᓯᒃᑯᑦ ᑐᓐᖓᓇᓚᐅᖅᑑᒐᓗᐊᑦ 
ᑭᓯᐊᓂ ᐅᓇᑕᖅᑐᒃᓴᒃᑯᑦ ᑐᓐᖓᓇᓐᖏᑦᑐᐊᓘᓚᐅᖅᓯᒪᔪᑦ. 
ᐅᖃᐅᔾᔭᐅᖃᑦᑕᓚᐅᖅᓯᒪᔫᒐᓗᐊᑦ ᓂᕿᓂᒃ ᐃᓄᖕᓄᑦ 
ᑐᓂᓯᖁᔭᐅᓪᓗᑎᒃ, ᑕᐃᒪᐃᓚᐅᖅᓯᒪᒐᑎᒡᓗ. 
ᑐᓐᖓᓇᖅᑑᔮᖅᑑᒐᓗᐊᑦ ᑕᑯᓪᓗᒋᑦ, ᑭᓯᐊᓂ ᑐᓵᔭᐅᔪᓐᓃᑐᐊᕋᒥᒃ 
ᑕᑯᓐᓇᖅᑕᐅᔪᓐᓃᑐᐊᕋᒥᒡᓗ ᑐᓐᖓᓇᓐᖏᑦᑐᐊᓘᓚᐅᖅᓯᒪᔪᑦ. 
ᑕᒪᓐᓇ ᖁᕕᐊᒋᓚᐅᖅᓯᒪᓐᖏᑕᕗᑦ.”66



17ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ ᖃᐅᓱᐃᑦᑐᖅ ᓄᓇᓕᖕᓂ ᐊᑐᖅᑕᐅᓂᑯᓂ

1960-ᖏᑦ ᐊᑐᓕᖅᑎᓪᓗᒋᑦ ᐊᓯᕈᖅᐸᓪᓕᐊᓕᓚᐅᖅᓯᒪᔪᖅ 
ᑮᓇᐅᔾᔭᒃᓴᖅᑐᑦ ᐊᒻᒪ ᐊᖑᓇᓱᒃᑐᑦ. 1963-ᒥ, ᐊᒥᓱᑦ ᖃᐅᓱᐃᑦᑐᕐᒥᐅᑦ 
ᐃᓱᒫᓘᑎᖃᓕᓚᐅᖅᓯᒪᔪᑦ ᖃᓄᖅ ᐊᒃᑐᖅᑕᐅᓂᐊᕐᒪᖔᖏᑦ 
ᐅᓇᑕᖅᑐᒃᓴᖃᕐᕕᒃ ᐊᓯᐊᓄᑦ ᐱᔭᐅᒃᐸᑦ ᐊᒻᒪ ᐃᓄᐃᑦ 
ᐃᖅᑲᓇᐃᔭᖅᑎᑕᐅᖏᓐᓇᕐᓂᐊᕐᒪᖔᖏᑦ. ᐄᐳᕈ 1964-ᒥ 
ᐊᓯᖏᓐᓄᑦ ᑎᒍᒥᐊᖅᑕᐅᓕᖅᑎᓪᓗᒍ, ᐃᖅᑲᓇᐃᔭᐃᓐᓇᖃᑦᑕᖅᑐᑦ 
ᖃᔅᓰᓐᓇᕈᓚᐅᖅᓯᒪᔪᑦ, ᑭᓯᐊᓂ ᓱᕐᕋᓗᐊᕋᓂ. ᐊᕐᕌᒍ ᐃᓱᓕᒻᒪᑦ, 
ᑕᓪᓕᒪᑦ ᐃᓄᐃᑦ ᐃᖅᑲᓇᐃᔭᖅᑎᓪᓚᕆᐅᖏᓐᓇᓚᐅᖅᑐᑦ; ᐊᑕᐅᓯᖅ 
ᐃᖏᕐᕋᔪᓕᕆᔨᕐᔪᐊᒃᑯᓐᓂ, ᐊᑕᐅᓯᖅ ᐃᓄᓕᕆᔨᑐᖃᒃᑯᓐᓂ ᐊᒻᒪ 
ᐱᖓᓱᑦ ᑕᐅᕗᒃᑯᓐᓂ ᓴᓇᔨᐅᓪᓗᑎᒃ. ᐊᒥᓱᑦ ᐊᐅᔭᒃᑯᓪᓘᓐᓃᑦ 
ᐃᖅᑲᓇᐃᔭᑲᐃᓐᓇᖃᑦᑕᓚᐅᖅᑐᑦ ᒐᕙᒪᒃᑯᑦ ᑎᒥᖁᑎᖏᓐᓂ, 
ᐃᒪᕐᒥᐅᑕᓕᕆᔨᒃᑯᓐᓄᑦ, ᖃᐅᔨᓴᖅᑎᒃᑯᓐᓄᑦ ᐅᕝᕙᓘᓐᓃᑦ 
ᐅᓇᑕᖅᑐᒃᓴᑦ ᐊᓐᓇᐅᒪᒋᐅᖅᑐᕐᕕᖓᓂ ᐃᓕᓐᓂᐊᕐᕕᖕᒥ.67

ᐃᓄᐃᑦ ᐃᖅᑲᓇᐃᔭᖅᑎᑖᕆᔭᐅᔪᒪᕙᓪᓕᐊᓂᖏᑦ 
ᖃᐅᓱᐃᑦᑐᕐᒥᐅᓄᑦ ᑮᓇᐅᔾᔭᒃᓴᐅᑎᒋᔭᐅᓕᓚᐅᖅᓯᒪᔪᖅ, 
ᑭᓯᐊᓂᓗ ᐃᖅᑲᓇᐃᔭᓕᕋᒥᒃ ᐊᖑᓇᓱᒋᐊᕈᓐᓇᕐᓂᖓᑦ 
ᒥᒃᖠᕚᓪᓕᓚᐅᖅᓯᒪᔪᖅ. ᓄᑖᑦ ᐊᑐᖅᑕᐅᕙᓪᓕᐊᔪᑦ, ᓲᕐᓗ ᐅᒥᐊᑦ 
ᐊᐅᓚᐅᑎᓖᑦ ᐊᒻᒪ ᓯᑭᑑᑦ, ᐊᑐᖅᑕᐅᓕᕋᒥᒃ ᖃᐅᓱᐃᑦᑐᕐᒥᐅᑦ 
ᐱᔭᕐᓂᕐᓂᖅᓴᒥᒃ ᐊᑐᓯᓚᐅᖅᓯᒪᔪᑦ ᐃᖅᑲᓇᐃᔭᕐᓂᒃᑯᑦ 
ᐊᖑᓇᓱᖕᓂᒃᑯᓪᓗ. ᐊᖑᓇᓲᓰᑦ ᐊᓯᔾᔨᖅᐸᓪᓕᐊᓂᖓ ᖃᐅᓱᐃᑦᑐᕐᒥ 
ᐅᖃᓕᒫᖅᑕᐅᔪᓐᓇᖅᑐᑦ ᐸᓖᓯᒃᑯᑦ ᑎᑎᕋᖃᑦᑕᓚᐅᖅᑕᖏᑦᑎᒍᑦ 
1958-ᒥ ᐊᒻᒪ 1963-ᒥ. 1958-ᒥ, 105-ᓂᒃ ᕿᒧᒃᓯᐅᑎᓂᒃ 
ᕿᒻᒥᖅᑕᖃᓚᐅᖅᓯᒪᔪᖅ, ᑎᓴᒪᓂᒃ ᐊᐅᓚᐅᑎᓕᖕᓂᒃ 
ᐅᒥᐊᖅᑕᖃᖅᖢᓂ ᐊᒻᒪ ᖃᔅᓰᓐᓇᕐᓂᒃ ᖃᔭᕆᐊᖃᖅᖢᑎᒃ ᐊᒻᒪ 
ᐸᐅᕈᑎᓕᖕᓂᒃ ᐅᒥᐊᕐᓂᒃ. 1964-ᖑᓕᖅᑎᓪᓗᒍ, ᐸᓖᓯᒃᑯᑦ 
ᑎᑎᕋᓚᐅᖅᓯᒪᔪᑦ 80-ᓂᒃ ᕿᒧᒃᓯᐅᑎᓂᒃ ᕿᒻᒥᖅᑕᖃᕐᓂᕋᐃᓪᓗᓂ, 
7 ᑐᖁᓪᓗᑎᒃ ᐱᖦᖤᓐᖏᓴᖅᑐᑦ, ᖃᔭᕆᐊᖃᐅᓕᖅᖢᑎᒃ ᐊᒻᒪ 
ᐸᐅᒍᑎᓕᖕᓂᒃ ᐅᒥᐊᖅᑕᖃᖅᖢᓂ, 15 ᐊᐅᓚᐅᑎᓖᑦ ᐅᒥᐊᑦ 
ᐊᒻᒪ 11 ᓯᑭᑑᑦ.68 ᕿᒧᒃᓯᐅᑏᑦ ᐊᑐᖅᑕᐅᔪᓐᓃᑲᓪᓚᓚᐅᖅᓯᒪᔪᑦ 
ᐊᑐᓕᖅᑎᑕᐅᓪᓚᕆᓕᓚᐅᖅᓯᒪᖕᒪᑦ ᕿᒻᒥᓄᑦ ᐱᖁᔭᕐᔪᐊᖅ. 
ᐱᖁᔭᕐᔪᖅ ᐅᖃᖅᓯᒪᓚᐅᖅᓯᒪᔪᖅ ᕿᒻᒦᑦ ᑕᐃᒪᓐᖓᓕᒫᖅ 
ᐃᐱᖅᓯᒪᔭᕆᐊᖃᖅᑎᑕᐅᓪᓗᑎᒃ. ᖃᐅᓱᐃᑦᑐᖅ ᐃᓄᖕᓄᑦ 
ᓄᓇᒋᔭᐅᔪᒃᓴᑐᖃᐅᒐᒥ, ᐊᒻᒪ ᖃᓪᓗᓈᑦ ᓄᓇᒋᔭᖓᓐᓄᑦ 
ᐃᓚᒋᔭᐅᑎᑕᐅᓐᖏᓐᓇᒥ, ᓱᓕ ᐃᓄᐃᑦ ᐊᖑᓇᓱᒍᓯᖏᑦ 
ᐃᓚᐅᑎᑕᐅᓪᓚᕆᓕᓚᐅᖅᓯᒪᓚᐅᓐᖏᑦᑐᑦ. ᑕᒪᓐᓇ 
ᐊᒃᑐᐃᓂᖓ ᓇᓗᓇᕈᓐᓃᑲᐅᑎᒋᓚᐅᖅᓯᒪᔪᖅ ᕿᒻᒦᑦ 
ᐅᓄᕈᓐᓃᖅᐸᓪᓕᐊᓂᖏᑦᑎᒍᑦ ᐊᒻᒪ ᖃᓪᓗᓈᓄᑦ 
ᕿᒻᒥᓕᕆᔾᔪᓯᖏᑦᑎᒍᑦ.

ᖃᐅᓱᐃᑦᑐᕐᒥᐅᑦ ᐅᓄᖅᓯᕙᓪᓕᐊᑎᓪᓗᒋᑦ, ᕿᒻᒦᑦ ᓄᓇᓕᖕᓂ 
ᐅᓄᖅᓯᕙᓪᓕᐊᖃᑕᐅᓚᐅᖅᓯᒪᔪᑦ. ᑕᐃᒪᐃᓕᖅᑎᓪᓗᒍ 
ᐅᓗᕆᐊᓇᕈᑕᐅᔪᓐᓇᖅᑐᖅ ᐊᖏᒡᓕᕚᓪᓕᓚᐅᖅᓯᒪᔪᖅ 
ᕿᒻᒦᑦ ᐊᒻᒪ ᐃᓄᐃᑦ ᐹᔪᓐᓇᕐᓂᖏᑦ. 1959-ᒥ, ᐸᓖᓯᒃᑯᑦ 
ᑎᑎᕋᓚᐅᖅᓯᒪᔪᑦ ᐊᒥᓱᑦ ᕿᒻᒦᑦ ᐃᐲᓐᖔᕐᓂᕋᖅᑕᐅᓪᓗᑎᒃ 
ᐊᒻᒪ ᐱᖁᔭᕐᔪᐊᖅ ᑭᓯᐊᓂ ᐊᑐᓕᖅᑎᑕᐅᓗᓂᐅᓂᕋᐃᓪᓗᑎᒃ, 
ᐊᓯᖅᑯᕝᕕᒃᓴᖃᕈᓐᓃᕐᒪᑦ, ᑭᓯᐊᓂᓗ ᓇᓗᓇᐃᖅᓯᓚᐅᓐᖏᖦᖢᑎᒃ 
ᖃᓄᖅ “ᐊᑐᓕᖅᑎᑕᐅᔭᕆᐊᖃᕐᓂᖓ” ᑐᑭᖃᕐᒪᖔᑦ. 

ᐊᑐᓕᖅᑎᑦᑎᓂᖅ ᑐᑭᖃᖅᑐᒃᓴᐅᓚᐅᖅᐳᖅ ᕿᒻᒦᑦ ᑐᖁᕋᖅᑕᐅᓗᑎᒃ; 
ᐃᐱᖅᓯᓂᖅ ᑮᓯᔾᔭᐃᒃᑯᑎᓂᒡᓘᓐᓃᑦ ᐊᑐᖅᑎᑦᑎᓂᖅ ᕿᒻᒥᓂᒃ 
ᐃᓱᒪᓇᓚᐅᓐᖏᑦᑐᖅ. ᖃᐅᓱᐃᑦᑐᕐᒥᐅᑦ ᐃᖅᑲᐅᒪᑦᑎᐊᖅᑐᑦ ᕿᒻᒥᖏᑦ 
ᖃᓄᐃᓕᐅᖅᑕᐅᓚᐅᕐᓂᖏᓐᓂᒃ ᐱᖁᔭᕐᔪᐊᖅ ᐊᑐᓕᖅᑎᑕᐅᖕᒪᑦ. 
ᑑᕋ ᐸᓪᓗᖅ ᕿᑭᖅᑕᓂᒃᑯᑦ ᑭᒡᓕᓯᓂᐊᖅᑎᖏᓐᓄᑦ 
ᐅᓂᒃᑳᓚᐅᖅᓯᒪᔪᖅ ᐅᐃᖓᑕ ᕿᒻᒥᖏᑦ ᖁᑭᐊᔭᐅᓚᐅᕐᓂᖏᓐᓂᒃ 
ᐃᓚᖏᑦ ᐃᐲᓐᖔᕐᒪᑕ. ᐃᖅᑲᐅᒪᔪᖅ ᕿᒻᒥᐊᕐᔪᖁᑎᖏᑦ 
ᑕᕝᕙᓂᔅᓴᐃᓐᓇᖅ ᐅᓪᓗᕐᒥ ᖁᑭᖅᑕᐅᖃᓯᐅᔾᔭᐅᓚᐅᕐᓂᖏᓐᓂᒃ, 
ᐃᐱᖅᓯᒪᒐᓗᐊᖅᑎᓪᓗᒋᑦ:

ᑕᐃᒃᑯᐊ ᐃᐱᖅᓯᒪᔨᐊᕌᐱᒃᑲ ᕿᒻᒥᐊᕌᐲᑦ 
ᐃᐱᐅᑕᖓᒍᑦ ᑎᒍᒥᐊᖅᓱᒋᑦ ᓂᕕᓐᖓᑎᓪᓗᒋᑦ 
ᐆᒪᖏᓐᓈᖅᑐᑦ ᕿᓗᐊᖏᓐᓈᖅᑐᑦ 
ᒪᕐᓗᒃᑯᕕᒻᒧᑦ ᐴᖅᑕᐅᑎᓪᓗᒋᑦ ᐊᐅᓚᔨᕗᖓ. 
ᑭᓯᐊᓂ ᑕᐃᒃᑯᐊ ᑲᕙᕆᓚᐅᖅᓯᒪᔮᒃᑲ 
ᐃᔪᕆᓴᐅᑎᒋᑦᓱᒋᓪᓗ ᒪᕐᓗᒃᑯᕕᒻᒧᑦ 
ᐴᖅᓯᔪᑦ, ᑕᐃᒪᐃᓕᐅᖅᑎᓪᓗᒋᑦ 
ᐱᐅᒋᓚᐅᖅᓯᒪᓐᖏᓐᓇᒃᑭᑦ ᓱᒻᒪᓗ 
ᖁᑭᒃᓯᒻᒪᖔᑕ ᐅᖃᕈᓐᓇᔭᒐᑎᒃ. 
ᐅᖃᓕᒪᕕᒋᒍᓐᓇᓐᖏᓚᐅᖅᓯᒪᔭᒃᑲᓘᓐᓃᑦ 
ᖃᓪᓗᓇᐅᔭᕈᓐᓇᓚᐅᖅᓯᒪᖏᒻᒥᒐᒪ ᑭᓯᐊᓂ 
ᑲᕙᕆᑦᓱᒋᑦ ᐊᐅᓚᔨᓲᒃᑲ ᐃᔪᕆᓴᐅᑎᓖᑦ.69

ᐃᓄᐃᑦ ᐃᓱᒪᑐᒐᒥᒃ ᕿᒻᒥᓂᒃ ᐃᓇᖏᖅᓯᓂᐊᖅᑐᓂᒃ 
ᖃᓄᖅᑑᕈᑎᖃᕈᓘᔭᓚᐅᖅᓯᒪᔪᑦ ᐅᕝᕙᓘᓐᓃᑦ 
ᓄᓇᓖᑦ ᓯᓚᑖᓃᑎᒃᖢᓂᔾᔪᒃ ᖁᑭᖅᑕᐅᓂᐊᓐᖏᒻᒪᑕ. 
ᑕᐃᒪᐃᒃᑲᓗᐊᖅᑎᓪᓗᒍ, ᐊᕐᕌᒍᑦ ᖃᔅᓰᓐᓇᑦ ᐊᓂᒍᖅᑎᓪᓗᒋᑦ 
ᖃᐅᓱᐃᑦᑐᕐᒥᐅᑦ ᐅᓄᖅᑐᑦ ᓯᑭᑑᖅᑖᖅᑐᖅᐸᓪᓕᐊᓕᓚᐅᖅᓯᒪᔪᑦ 
ᐊᒻᒪ ᐊᐅᓚᐅᑎᓕᖕᓂᒃ ᐅᒥᐊᖅᑖᖅᐸᓪᓕᐊᓕᖅᖢᑎᒃ. 
ᑮᓇᐅᔾᔭᒃᓴᕐᓂᖅᓴᐅᓕᕋᒥᒃ ᑕᐃᒪᐃᑦᑐᓂᒃ 
ᓂᐅᕕᖅᐸᓪᓕᐊᓕᓚᐅᖅᓯᒪᔪᒃᓴᐅᔪᑦ. ᐃᑦᑕᕐᓂᓴᓕᕆᔨ ᑕᐃᕕᑦ ᑖᒪᔅ 
ᑎᑎᕋᓚᐅᖅᓯᒪᔪᒻ 1966-ᖑᓕᖅᑎᓪᓗᒍ ᓄᓇᓕᖕᓂ ᐊᑕᐅᓯᑐᐊᕐᒥᒃ 
ᐊᖑᓇᓱᒃᑎᖃᓕᓚᐅᖅᓯᒪᔪᖅ, ᑮᓇᐅᔾᔭᒃᓴᖅᑑᒐᓗᐊᓪᓗ ᐅᓄᖅᑐᑦ 
ᓂᕿᒃᓴᖅᓯᐅᖃᑦᑕᕋᓗᐊᕐᒥᑎᓪᓗᒋᑦ ᐃᖅᑲᓇᐃᔭᕈᓐᓃᕌᖓᒥᒃ. 
ᐃᖅᑲᓇᐃᔮᕐᒥᒍᑦ ᓱᓇᒃᑯᑖᖅᑖᕈᓐᓇᖅᓯᕙᓪᓕᐊᒐᓗᐊᖅᑎᓪᓗᒋᑦ, 
ᓲᕐᓗ ᖃᒧᑕᐅᔭᕐᓂᒃ ᐊᒻᒪ ᐱᐅᓂᖅᓴᓂᒃ ᐊᖑᓇᓲᑎᓂᒃ, ᑕᒪᓐᓇ 
ᓱᓕ ᐊᑲᐅᓐᖏᓕᐅᕈᑎᓪᓚᕆᐊᓗᒃᑕᖃᓚᐅᖅᓯᒪᔪᖅ. 1966-ᒥ, 
ᑯᐊᐸᒃᑯᑦ ᐊᖑᒻᒪᑎᔪᓐᓇᐃᓪᓕᓚᐅᖅᓯᒪᔪᑦ ᑭᓐᖒᒪᔭᐅᔪᓄᑦ ᐊᒻᒪ 
ᓂᐅᕕᕐᕕᒋᖃᑦᑕᖅᑕᒥᖕᓄᑦ ᐊᑭᓕᒃᓴᖃᖅᖢᑎᒃ ᑕᒫᓂ $19,000 
ᐊᒻᒪ $33,000 ᐊᑯᓐᓂᖏᓐᓃᑦᑐᓂᒃ. ᑖᓐᓇᐅᒐᓗᐊᕐᒥᑎᓪᓗᒍ, 
ᐊᒥᓱᑦ ᑯᐊᐸᒃᑯᓐᓄᑦ ᐊᑭᓕᒃᓴᖃᓚᐅᖅᑐᑦ ᑕᒫᓂ $500 ᐊᒻᒪ 
$1,500 ᐊᑯᓐᓂᖏᓐᓃᑦᑐᓂᒃ. ᑎᓯᐱᕆ 1971-ᒥ ᓂᐅᕕᖅᑎᒃᑯᑦ 
ᓂᐅᕕᕐᕕᖕᒥᒃ ᒪᑐᐃᖅᓯᓕᓚᐅᖅᓯᒪᔪᑦ ᖃᐅᓱᐃᑦᑐᕐᒥ.70



18ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ ᖃᐅᓱᐃᑦᑐᖅ ᓄᓇᓕᖕᓂ ᐊᑐᖅᑕᐅᓂᑯᓂ

ᓄᓇᓕᖕᓂ ᐃᓅᓯᖃᖅᐸᓪᓕᐊᓂᖅ
1970-ᖏᑦ ᐊᑐᓕᖅᑎᓪᓗᒋᑦ, ᖃᐅᓱᐃᑦᑐᖅ 
ᐊᓯᔾᔨᕐᔪᐊᑲᓪᓚᓚᐅᖅᓯᒪᔪᖅ ᐅᑭᐅᑕᖅᑐᒥ 
ᐅᓇᑕᖅᑐᒃᓴᖃᕐᕕᐅᓚᐅᖅᖢᓂ ᓯᓚᓐᓂᐊᕐᕕᖃᕐᕕᐅᓪᓗᓂᓗ, 
ᐊᑐᖅᑕᐅᖔᓕᓚᐅᖅᓯᒪᖕᒪᑦ ᐊᖅᑯᓵᖅᑕᐅᑲᑕᒡᕕᐅᓪᓗᓂ 
ᓂᐅᖅᑐᖅᑎᓄᑦ ᐅᔭᕋᒃᓯᐅᖅᑐᓄᓪᓘᓐᓃᑦ ᐃᖅᑲᓇᐃᔭᖅᑎᓄᑦ ᐊᒻᒪ 
ᓱᓇᒃᑯᑖᕆᔭᕆᐊᖃᖅᑕᖏᓐᓄᑦ. ᖃᐅᔨᓴᖅᑏᑦ ᐅᔭᕋᓕᕆᔩᓪᓗ 
ᓄᓇᒥᐅᑕᓂᒃ ᕿᓂᖃᑦᑕᖅᓯᒪᔪᑐᖄᓘᓕᕋᓗᐊᕐᒪᑕ 
ᖁᑦᑎᒃᑐᕐᒥ, ᓄᓇᕐᔪᐊᕐᒥ ᐆᒻᒪᖅᑯᑎᑭᒃᓴᕐᓂᖅ ᑎᑭᒻᒪᑦ 
1970-ᖏᓐᓂ, ᕿᓂᖅᑐᑦ ᐅᖅᓱᐊᓗᖕᓂᒃ ᒑᓯᒃᓴᓂᒡᓗ 
ᖃᐅᓱᐃᑦᑑᑉ ᕿᑭᖅᑕᖓᓂ ᐅᓄᖅᓯᑲᓪᓚᓚᐅᖅᓯᒪᔪᑦ. 
ᖃᐅᓱᐃᑦᑑᑉ ᒥᕝᕕᖓ ᐊᖏᓂᖅᐹᖑᓕᓚᐅᖅᓯᒪᔪᖅ ᐊᒻᒪ 
ᐊᖅᑯᓵᖅᑕᐅᑲᑕᖕᓂᖅᐹᖑᓚᐅᖅᓯᒪᓪᓗᓂ ᓇᐹᖅᑐᖃᓐᖏᑦᑐᒥ 
ᓄᓇᕐᔪᐊᑉ ᑲᔾᔨᖓᓂ, ᓄᒃᑕᖅᑐᓄᑦ ᑕᒪᐅᓐᖓᖃᑦᑕᖅᑐᓄᑦ 
ᐊᕐᕌᒍᑕᒫᖅ ᐱᒋᐊᕐᕕᓪᓚᕆᐅᓪᓗᓂ. 1966 ᐊᒻᒪ 1971 
ᐊᑯᓐᓂᖓᓂ, ᖃᖓᑕᔫᑦ ᖃᐅᓱᐃᑦᑐᒃᑯᑦ ᐊᖅᑯᓵᖅᑐᑦ 
1,759-ᖑᓚᐅᖅᓯᒪᔪᑦ 12,699-ᖑᓯᑳᓪᓚᓚᐅᖅᓯᒪᔪᑦ. 
ᐱᓇᓱᐊᕈᓯᑕᒫᖅ ᐅᑎᖅᑕᖅᑐᑦ ᖃᐅᓱᐃᑦᑐᕐᒧᑦ ᐊᑦᒪᓐᑕᒥᑦ, 
ᒪᓐᑐᕆᐊᒥᑦ ᐅᐃᓂᐲᒡᒥᓗ ᐱᒋᐊᓚᐅᖅᓯᒪᔪᖅ 1973-ᒥ.71

1970-ᖏᑦ ᐊᑐᓕᓵᖅᑎᓪᓗᒋᑦ, ᖃᐅᓱᐃᑦᑐᖅ 
ᐱᖓᓱᐃᓕᖓᓚᐅᖅᓯᒪᔪᖅ: ᐃᓄᐃᑦ ᓄᓇᓕᖓᑦ, 
ᖃᐅᒻᒪᖅᑯᑎᖃᖅᑎᑕᐅᓪᓗᓂ ᒥᕝᕕᖕᒥᑦ; ᒥᕝᕕᒃ ᖃᖓᑕᓲᓄᑦ 
ᐊᑐᖅᑐᒃᓴᒥᒃ ᐃᒡᓗᕐᔪᐊᖃᖅᖢᓂ, ᑎᑎᕋᕐᕕᖃᖅᖢᓂ, 
ᓯᓚᓕᕆᕕᖃᖅᖢᓂ ᐊᒻᒪ ᒥᕝᕕᖃᖅᖢᓂ; ᐊᒻᒪ 
ᓴᓇᕕᒃᑕᖃᓚᐅᕐᒥᔪᖅ ᓇᔪᒐᕆᔭᐅᓯᓐᓈᖅᖢᓂ South Camp-
ᖑᓂᕋᖅᑕᐅᔪᒥᒃ, ᑳᓐᑐᕌᒃᑏᑦ ᐊᒻᒪ ᐃᖅᑲᓇᐃᔭᖅᑏᑦ ᑕᐃᑲᓂ 
ᓄᓇᖃᖅᖢᑎᒃ ᐊᒻᒪ ᐃᖅᑲᓇᐃᔭᖃᑦᑕᖅᖢᑎᒃ.72 ᓄᓇᓖᑦ ᐊᒻᒪ 
ᒥᕝᕕᐅᑉ ᐊᑯᓐᓂᖓᓃᖦᖢᓂ, South Camp ᖃᓪᓗᓈᓄᑦ 
ᐅᑎᖅᑕᕋᐅᔭᖃᑦᑕᖅᑐᓄᑦ ᐊᑐᖅᑕᐅᒋᐊᕐᖓᓚᐅᖅᓯᒪᔪᖅ 
ᐊᒥᓱᓄᑦ ᓇᔪᖅᑕᒥᒃ ᓯᓂᒡᕕᖃᖅᖢᓂ, ᓴᓇᕕᖃᖅᖢᓂ 
ᐊᒻᒪ ᓯᕐᓗᐊᖃᐅᖅᖢᓂ, ᓂᐅᕕᕐᕕᒡᓗ ᑕᐃᑲᓃᖦᖢᓂ ᐊᒻᒪ 
ᐃᓕᓐᓂᐊᕐᕕᒃᑕᖃᖅᖢᓂ. 250 ᐊᒻᒪ 600 ᐊᑯᓐᓂᖏᓐᓃᑦᑐᑦ 
ᖃᓪᓗᓈᑦ ᑕᐃᑲᓂ ᓄᓇᖃᖃᑦᑕᓚᐅᖅᑐᖅ, ᐅᓄᕐᓂᖏᑦ 
ᒪᓕᒃᓯᒪᒋᓪᓗᑎᒃ ᐊᐅᔭᐅᖕᒪᖔᑦ ᐅᑭᐅᖑᖕᕋᖔᖓᓪᓗ. 
ᐊᖅᑯᓵᖃᑦᑕᖅᑐᑦ ᖃᓪᓗᓈᑦ ᐅᓄᖅᓯᕙᓪᓕᐊᑐᐃᓐᓇᕐᓂᖏᓐᓄᑦ 
ᓄᓇᓖᑦ ᐃᓗᐊᓂ ᐱᖁᑎᕐᔪᐊᑦ ᐊᒥᒐᓕᓚᐅᖅᓯᒪᔪᑦ. 
1974-ᖑᓕᖅᑎᓪᓗᒍ ᐃᓄᐃᑦ ᐅᓄᕐᓂᖏᑦ 200-ᖏᓐᓃᓕᓚᐅᖅᑐᑦ. 
32 ᐃᒡᓗᖃᖅᑐᑦ ᓄᒃᑕᐅᑎᖃᐅᑦᑎᐊᓚᐅᖅᑐᑦ ᐃᒪᒃᑰᓲᓄᑦ 
ᖃᖓᑕᓲᓄᓪᓗ, ᐋᓐᓂᐊᕕᖃᖅᖢᑎᒃ, ᐸᓖᓯᖃᖅᖢᑎᒃ, 
ᐃᓕᓐᓂᐊᕐᕕᖃᖅᖢᑎᒃ ᒥᑭᓐᓂᖅᓴᓄᑦ ᐊᑐᖅᑕᐅᖃᑦᑕᖅᑐᒥᒃ 
(ᖁᕝᕙᓯᖕᓂᓖᑦ 1-ᒥᑦ 6-ᒧᖅ), ᒪᕐᕉᖕᓂᒃ ᑐᒃᓯᐊᕐᕕᖃᖅᖢᑎᒃ, 
ᐱᓐᖑᐊᕐᕕᖃᖅᖢᑎᒃ, ᐅᖃᓕᒫᒐᖃᕐᕕᖃᖅᖢᑎᒃ, ᑎᑎᖅᑲᒃᑯᕕᒃ, 
ᑮᓇᐅᔭᒃᑯᕕᒃ, ᑰᓕᒡᕕᒃ, ᑕᕐᕆᔭᕐᕕᒃ, ᓯᓂᒃᑕᕐᕕᒃ, ᓂᐅᕕᕐᕕᒃ 
ᐊᒻᒪ ᐃᓄᖕᓄᑦ ᓇᖕᒥᓂᕆᔭᐅᔪᒥᒃ ᑯᐊᐸᑕᖃᖅᖢᑎᒃ.73 
ᓄᓇᓐᖑᐊᖅ ᑕᑯᓪᓗᒍ ᑲᓇᑕᒥ ᖁᑦᑎᖕᓂᖅᐹᖑᓪᓗᓂ 
ᐅᐸᒐᕐᓂᖅᑰᔨᓐᖏᒃᑲᓗᐊᖅᖢᓂ ᐅᐸᒐᕐᓂᖅᑐᑯᓘᓚᐅᖅᑐᖅ 
ᖃᖓᑕᓲᒃᑯᑦ ᐊᒻᒪ ᖃᐅᔨᒪᔪᕐᔪᐊᖑᓂᕋᖅᑕᐅᔪᑦ ᑕᐃᑯᓐᖓᕋᔪᒃᖢᑎᒃ 
ᖃᐅᔨᓴᐃᔭᖅᑐᖅᖢᑎᒃ.

ᐊᐱᔭᓗᐊᕐᓂᖓ ᐱᔾᔪᑕᐅᓪᓗᓂ ᓄᓇᓖᑦ ᐊᓯᐊᓄᑦ 
ᓄᒃᑎᖅᑕᐅᔭᕆᐊᖃᓕᓚᐅᖅᑐᖅ ᖃᖓᑕᓲᑦ ᒥᒋᐊᖅᑐᓕᖅᑐᓄᑦ 
ᐊᖅᑯᑖᓃᓗᐊᕐᓂᖓᓄᑦ, ᐊᒻᒪ ᐃᓄᓖᑦ ᓄᑖᕐᒧᑦ ᑲᑎᓐᖓᔾᔫᒥᔪᒧᑦ 
ᐃᓕᔭᐅᔪᒪᓕᕐᒪᑦ. ᐃᒡᓗᒃᓴᓂᒃ ᑎᑎᕋᐅᔭᖅᑎᕐᔪᐊᖅ 
ᕌᓪᕝ ᐆᔅᑭᓐ (ᐃᓐᖓᓚᓐᒥᐅᖅ ᐊᒻᒪ ᓱᕖᑕᓐᒥᐅᖅ) 
ᑎᑎᕋᐅᔭᖅᑎᑕᐅᓕᓚᐅᖅᓯᒪᔪᖅ ᓄᑖᕐᒥᒃ ᓄᓇᒋᔭᐅᓂᐊᖅᑐᒥᒃ 
ᐃᒡᓗᖏᓪᓗ ᖃᓄᐃᓕᖓᓂᐊᕐᓂᖏᓐᓂᒃ ᓴᓇᖁᔭᐅᓪᓗᓂ.74 ᑕᒫᓂ 
700-ᖏᓐᓃᑦᑐᓂᒃ ᐃᓄᓕᖕᒥᒃ ᑕᑯᓐᓇᓐᖑᐊᓚᐅᖅᓯᒪᔪᖅ - ᐃᓄᐃᑦ 
ᐊᒻᒪ ᖃᓪᓗᓈᑦ ᑲᑎᓐᖓᓗᑎᒃ - ᐃᓚᒌᓄᑦ ᐃᒡᓗᒃᓴᑦ ᑕᒪᔭᐅᓗᑎᒃ 
ᐊᒻᒪ ᐱᖓᓱᓂᒃ ᖁᓕᕇᓕᖕᓂᒃ ᐃᒡᓗᑕᖃᐅᕐᓗᓂ ᐊᕙᓗᓯᒪᔪᓂᒃ 
ᓄᓇᓕᖕᒥ.75 ᐊᑕᐅᓯᖅ ᑎᑎᕋᐅᔭᖅᑕᕕᓂᖓ ᓴᓇᔭᐅᓚᐅᖅᓯᒪᔪᖅ - 
ᓯᓂᒃᑕᕐᕕᓕᐊᕆᔭᐅᓚᐅᖅᓯᒪᓪᓗᓂᓗ 2011-ᒥ.

ᐃᓄᒃ ᐊᕐᓇᖅ [ᐋᓚᓯ ᓄᙵᖅ] ᐊᒪᐅᑎᒥ ᐊᑐᖅᑐᖅ ᐊᒻᒪ ᐱᖓᓱᓂ ᓱᕈᓰᑦ 
[ᕕᓕᑉ, ᐋᓂ ᐊᒻᒪ ᐋᓇ ᓕᕙᐃ] ᓯᓚᒥ ᖃᐅᓱᐃᑦᑐᖅ, ᓄᓇᑦᓯᐊᕐᒥ  
[ᖃᐅᓱᐃᑦᑐᖅ (Qausuittuq), ᓄᓇᕗᑦ].
ᓇᑭᙶᕐᓂᖓ: Gar Lunney, ᐅᖃᓕᒫᒐᖃᕐᕕᖕᒥᑦ ᐊᒻᒪ ᑐᖅᑯᖅᑕᐅᓯᒪᕝᕕᖕᒥ 
ᑲᓇᑕᒥ, e010949311.



19ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ ᖃᐅᓱᐃᑦᑐᖅ ᓄᓇᓕᖕᓂ ᐊᑐᖅᑕᐅᓂᑯᓂ

ᒥᕝᕕᖕᒥ ᓇᔪᒐᕆᔭᐅᔪᑦ ᓱᕐᕋᒃᑕᐅᓐᖏᑦᑐᑐᐊᖑᓪᓗᑎᒃ, 
ᐊᑐᖅᑕᐅᔪᓕᒫᑦ ᐃᒡᓗᕐᔪᐊᑦ 3 ᑭᓚᒦᑕᓂᑦ ᐅᖓᓯᖕᓂᓕᖕᒧᑦ 
ᓄᒃᑎᖅᑕᐅᓚᐅᖅᓯᒪᔪᑦ ᕿᑭᖅᑕᐅᑉ ᐱᖓᖕᓇᖔᖓᓄᑦ 
1975 ᐊᐅᔭᖓᓂ. ᑕᐅᕗᖓ ᓄᒃᑎᖅᑕᐅᒐᒥᒃ ᐃᒥᖅᑕᕐᕕᖏᑦ 
ᑭᓈᓗᖃᕐᕕᖏᓪᓗ ᐱᐅᓂᖅᓴᐅᓕᓚᐅᖅᓯᒪᔪᑦ ᐊᒻᒪ 
ᐃᓂᒃᓴᖃᑦᑎᐊᓕᕋᒥ ᓴᓇᔪᓐᓇᖅᓯᓪᓗᑎᒃ ᐅᐃᕝᕙᓪᓚᒃᑐᒥᒃ 
ᐊᖅᑯᒻᒥᒃ. ᓄᓇᒋᔭᐅᓚᐅᖅᓯᒪᔫᒐᓗᐊᖅ ᐃᒃᓯᓐᓇᖅᑕᐅᓚᐅᖅᓯᒪᔪᖅ 
ᐃᒡᓗᓪᓗ ᖃᔅᓰᓐᓇᑦ ᐊᑐᒐᒃᓴᐅᓐᖏᑦᑐᑦ ᐊᒥᐊᒃᑯᑐᐊᖑᓕᖅᖢᑎᒃ 
ᐊᒻᒪ ᐃᓗᕕᖃᕐᕕᒃ ᓱᕐᕋᒃᑕᐅᓐᖏᖦᖢᓂ.76 
ᓄᒃᑎᖅᑕᐅᓚᐅᓐᖏᑎᓪᓗᒋᑦ ᐃᒡᓗᐃᑦ ᖃᔅᓰᓐᓇᑯᓗᐃᑦ ᑯᕕᓲᒥᒃ 
ᐃᒪᖃᓚᐅᖅᑐᑦ; ᐅᓄᖅᑐᑦ ᖃᐅᓱᐃᑦᑐᕐᒥᐅᑦ ᐱᖃᓗᔭᕐᓂᒃ 
ᓂᓚᒃᑕᖃᑦᑕᓚᕐᒪᑕ, ᐊᐳᒻᒥᒃ ᐃᒻᒥᐅᖅᐸᒃᖢᑎᒃ, ᐅᕝᕙᓘᓐᓃᑦ 
ᐊᐅᔭᒃᑯᑦ ᐃᒥᖅᑕᖅᐸᒃᖢᑎᒃ Char Lake-ᒥᑦ. ᓄᒃᑎᕐᕕᐅᓵᖅᑐᒥ, 
ᐱᓇᓱᐊᕈᓯᖅ ᐊᑕᐅᓯᐊᖅᖢᒍ ᐅᖅᓴᒃᑕᐅᖃᑦᑕᓚᐅᖅᑐᑦ 
ᐃᒥᖅᑕᖅᑕᐅᓪᓗᑎᒡᓗ ᐊᒻᒪ ᐊᒃᑕᖅᑕᐅᕙᒃᖢᑎᒃ ᐊᒃᑕᕐᓗᑯᐃᑦ 
ᐱᓇᓱᐊᕈᓯᑕᒫᖅ. ᐊᐅᔭᒃᑯᑦ ᓄᓇᓯᐅᒻᒥᒃ ᐊᑐᖃᑦᑕᓚᐅᖅᑐᑦ 
ᐱᔨᑦᑎᕈᑎᓂᒃ ᑲᒪᑎᓪᓗᒋᑦ ᐊᒻᒪ ᓯᑭᑑᒃᑯᑦ ᖃᒧᑎᖃᖅᑐᓂᒃ 
ᐊᑐᖅᐸᒃᖢᑎᒃ ᐅᑭᐅᒃᑯᑦ. ᖃᐅᒻᒪᖅᑯᑏᑦ ᐱᐅᓂᖅᓴᐅᓕᓚᐅᖅᓯᒪᔪᑦ 
ᐊᒻᒪ ᑕᓚᕖᓴᖅᑖᖅᖢᑎᒃ 1975-ᒥ.77 ᐊᑕᐅᓯᐅᓐᖏᑦᑐᑦ ᓄᑖᑦ 
ᐃᒡᓗᐃᑦ ᒪᑭᑎᑕᐅᓚᐅᖅᓯᒪᔪᑦ, ᓱᓪᓗᓕᖕᒧᓪᓗ ᐊᑕᓪᓗᑎᒃ.

ᑖᓐᓇ ᐃᒡᓗᓕᐅᕐᕕᒃᑖᓵᖅ ᐊᑲᐅᓐᖏᓕᐅᕈᑎᖃᐅᓚᐅᖅᑐᖅ. 
ᓄᓇᒦᓐᓂᖅᓴᐅᒐᒥ ᖃᐅᓱᐃᑦᑐᕐᒥᐅᑦ ᓯᒡᔭᒧᑦ 
ᑕᑯᓐᓇᒡᒐᕐᓂᖅᓴᐅᓚᐅᖅᑐᑦ, ᓯᑯᓕᐊᕆᐊᒃᓴᕐᓗ 
ᐱᔭᕐᓂᓐᖏᓐᓂᖅᓴᐅᓪᓗᓂ ᓱᓇᒃᑯᑖᑦ 
ᓄᓇᒃᑰᖅᑎᑕᐅᓚᐅᖅᑳᖅᖢᑎᒃ ᑭᓯᐊᓂ 
ᐅᒥᐊᕐᓅᕈᔾᔭᐅᔪᓐᓇᖅᓯᓚᐅᕐᒪᑕ. ᓴᓗᒥ ᒪᓂᖅ ᓄᓇᑐᖃᒥᓂᒃ 
ᐱᐅᒃᓴᕐᓂᖅᓴᐅᓂᕋᓚᐅᖅᑐᖅ ᐃᒪᐃᓕᓪᓗᓂ: 

ᐅᕙᖓᓕ ᓈᒻᒪᒋᓚᐅᖅᓯᒪᒐᒃᑭᑦ 
ᐋᖅᑭᑦᑎᐊᖅᓯᒪᓂᕆᔭᖏᑦ ᐊᒻᒪ ᑕᒪᐅᖓ 
ᓅᑕᐅᒐᓗᐊᕋᑦᑕ ᓱᓕ ᐋᖅᑭᑦᑎᐊᖅᓯᒪᔪᑦ 
ᑭᓯᐊᓂ ᐊᐃᑦᑖᕆᖃᑦᑕᖅᑕᕋ ᐅᓇ 
ᑕᐅᕙᓃᓕᖅᖢᑕ ᓯᒡᔭᒦᖅᐸᓯᒥᓚᐅᕋᑦᑕ 
ᒫᓐᓇᓕ ᐹᓃᓗᐊᖅᑐᐊᓘᓕᕋᑦᑕ 
ᐅᐱᓐᖔᖑᓗᐊᑐᒃᑯᑦ ᑎᑭᖦᖢᓂ 
ᐃᖏᕐᕋᐅᑎᔪᓐᓇᐅᑎᖃᓐᖏᖦᖢᓂ ᒪᐅᖓ 
ᐅᓄᖓᓗ ᐃᖏᕐᕋᐅᑎᖃᓐᖏᖦᖢᓂ 
ᑖᒃᑯᐊ ᐱᔭᕆᑐᓂᖅᓴᐅᖃᑦᑕᖅᑐᐊᓗᒃ 
ᐊᒡᔭᖅᑐᕆᐊᖃᖅᖢᓂ ᑕᐅᓄᖓ 
ᐊᒻᒪ ᑕᐅᓇᓐᖓᑦ ᑎᑭᖦᖢᓂ 
ᒪᐅᖓᕋᓱᒋᐊᖃᖅᖢᓂ. ᑖᓐᓇᓕ ᐅᕙᖓ 
ᑕᐃᓐᓇ ᑭᖑᓂᖃᕆᓐᓇᐅᔭᖅᑕᖅᑕᕋ 
ᓯᒡᔭᒦᖅᐸᓯᓚᐅᖅᓯᒪᔪᖅ.78

1970-ᖏᑦ ᐊᑐᓕᖅᑎᓪᓗᒋᑦ, ᖃᐅᓱᐃᑦᑐᕐᒥᐅᑦ 
ᒐᕙᒪᓕᕆᕙᓪᓕᐊᑐᐃᓐᓇᓕᓚᐅᖅᑐᑦ, ᓄᓇᒥᐅᑕᓕᕆᓂᕐᒥᒡᓗ 
ᐊᑭᕋᖅᑐᕐᓂᖓ ᐊᑑᑎᖃᑦᑎᐊᓚᐅᖅᖢᓂ. ᖃᐅᓱᐃᑦᑐᕐᒥᐅᑦ ᐃᓄᐃᑦ 
ᓯᕗᒃᑲᖅᑕᖅᑏᑦ ᐃᓚᖏᑦ ᐅᑯᐊᖑᓚᐅᖅᐳᑦ, ᔮᓐ ᐊᒪᕈᐊᓕᒃ, 
ᓯᕗᒃᑲᖅᑕᖅᑎᒋᔭᐅᓪᓚᕆᓚᐅᖅᓯᒪᔪᖅ ᐱᓕᕆᐊᖃᖅᑎᓪᓗᒋᑦ 
ᐃᓄᐃᑦ ᐱᔪᓐᓇᐅᑎᖏᓐᓂᒃ ᐊᒻᒪ ᓄᓇᕗᒻᒥ ᓄᓇᑖᕐᓂᕐᒧᑦ 
ᐊᖏᕈᑎᓂᒃ, ᒪᕐᕉᒡᓗ ᓯᕗᒃᑲᖅᑕᖅᑎᒋᔭᐅᖃᑕᐅᓪᓚᕆᓚᐅᖅᓯᒪᔫᒃ 
ᓘᑎ ᐸᓪᓗᖅ ᐊᒻᒪ ᓯᒥᐅᓂ ᐊᒪᕈᐊᓕᒃ, ᑕᒪᒃᑮᒃ ᐅᕙᑦᑎᓐᓄᑦ 
ᐅᓂᒃᑳᕆᐊᖅᑐᓚᐅᖅᓯᒪᔪᑦ, ᓄᓇᓕᖏᑕᓗ ᖃᓄᐃᓕᖓᓂᖏᓐᓂᒃ 
ᐅᖃᐅᓯᖃᖅᖢᑎᒃ, ᒐᕙᒪᓕᕆᓂᕆᕙᓚᐅᖅᑕᒥᖕᓂᒃ 
ᓂᓪᓕᐅᑎᖃᓐᖏᖔᖅᖢᑎᒃ. ᓘᑎ ᐸᓪᓗᖅ ᖁᑦᑎᒃᑐᕐᒥᐅᓂᒃ 
ᑭᒡᒐᖅᑐᐃᔨᐅᓚᐅᖅᑐᖅ ᓄᓇᑦᓯᐊᕐᒥ ᒪᓕᒐᓕᐅᖅᑎᐅᓪᓗᓂ 
ᐊᕐᕌᒍᓄᑦ ᐊᕙᑎᑲᓴᖕᓄᑦ. ᖃᓄᐃᑦᑐᑐᐃᓐᓇᕐᓂᒃ ᐱᔨᑦᑎᕈᑎᓂᒃ 
ᐊᒃᓱᕉᑎᖃᖃᑦᑕᓚᐅᖅᑐᖅ, ᐃᓚᓕᐅᖅᖢᒍ ᐃᓕᓐᓂᐊᕐᓂᓕᕆᓂᖅ 
ᐊᒻᒪ ᓂᕐᔪᑎᓄᑦ ᒪᓕᒐᑦ, ᐊᒃᓱᕉᑎᖃᖅᖢᓂᓗ ᐃᓄᐃᑦ 
ᐃᓚᒋᔭᐅᖃᑕᐅᖃᑦᑕᖁᓪᓗᒋᑦ ᐃᓱᒪᓕᐅᕈᑎᖃᕐᓂᐊᕈᑎᒃ 
ᖃᓄᑐᐃᓐᓇᖅ. ᓯᒥᐅᓂ ᐊᒪᕈᐊᓕᒃ ᐊᑕᐅᓯᐅᓐᖏᑦᑐᓂ 
ᐊᕙᑎᓕᕆᓂᕐᒨᖓᔪᓂᒃ ᒐᕙᒪᓕᕆᔪᓂᓗ ᑲᑎᒪᔭᖅᑐᖃᑦᑕᓚᐅᖅᑐᖅ, 
ᐱᔾᔪᑎᖃᖃᑦᑕᓚᐅᖅᖢᓂᓗ ᓄᓇᒥᐅᑕᐃᑦ 
ᑮᓇᐅᔭᓕᐅᕋᓱᐊᕈᑕᐅᓂᐊᖅᑎᓪᓗᒋᑦ. 1970 ᐊᑐᓕᖅᑎᓪᓗᒍ, 
ᑐᒃᑐᒃᖠᑲᓪᓚᒃᑐᐊᓘᓚᐅᖅᓯᒪᔪᖅ ᑕᕝᕙᓂ ᕿᑭᖅᑕᒥ. 
ᑕᒪᓐᓇᐅᑎᓪᓗᒍ ᓱᓕ, ᐹᓈᑎᒃᑯᑦ ᐅᖅᓱᐊᓗᒃᓯᐅᖅᑎᖏᑦ ᐊᒻᒪ 
ᑲᒥᖕᑯᒃᑯᑦ ᖄᖅᑎᕆᓪᓗᑎᒃ ᓄᓇᒥᐅᑕᓂᒃ ᕿᓂᓯᒋᐊᓚᐅᖅᑐᑦ ᐊᒻᒪ 
ᐅᔭᕋᒃᓯᐅᖅᖢᑎᒃ ᖃᐅᓱᐃᑦᑑᑉ ᖃᓂᒋᔮᓂ. ᐊᒥᓱᑦ ᖃᐅᓱᐃᑦᑐᕐᒥᐅᑦ 
ᑕᐃᔅᓱᒪᓂ ᐃᓱᒪᖃᓚᐅᖅᓯᒪᔪᑦ ᓄᓇᒥᐅᑕᓯᐅᖅᑐᓄᑦ ᑐᒃᑐᑦ 
ᕿᒫᑎᑕᐅᓇᓱᒋᓪᓗᓂᔾᔪᒃ. ᐊᔾᔨᒌᓐᖏᑦᑐᑦ ᐃᓄᐃᑦ ᑎᒥᖁᑎᖏᑦ 
ᑕᒪᑐᒥᖓ ᐱᓕᕆᐊᖃᓯᒋᐊᓚᐅᖅᑐᑦ, ᐃᓚᓕᐅᖅᖢᒋᑦ ᑲᓇᑕᒥ 
ᐃᓄᐃᑦ ᑕᐱᕇᒃᓴᒃᑯᑦ ᐊᒻᒪ ᐃᓄᐃᑦ ᐱᕙᓪᓕᐊᔪᓕᕆᔨᒃᑯᑦ 
ᑯᐊᐳᕇᓴᖓᑦ. ᒐᕙᒪᓕᕆᓂᒃᑯᑦ ᐃᓄᖕᓄᑦ ᐱᓕᕆᐊᕆᔭᐅᓂᖓᓄᑦ 
ᑲᒥᖕᑯᒃᑯᑦ ᐊᕙᕆᒃᑯᑦ (ᒪᕐᕈᓕᕿ) ᒪᑐᐃᕐᓂᐊᕐᓂᖓ 
ᑭᖑᕙᕆᐊᖅᑕᐅᓚᐅᖅᓯᒪᔪᖅ 1980-ᒧᑦ ᑎᑭᖦᖢᒍ, ᐊᒻᒪ 
ᓄᓇᒥᐅᑕᓄᑦ ᐱᔪᓐᓇᐅᑎᑖᓕᖅᖢᑎᒃ ᑭᖑᕐᖓᒍᑦ ᓄᓇᕗᒻᒥ 
ᓄᓇᑖᕐᓂᕐᒧᑦ ᐊᖏᕈᑏᑦ ᐊᑐᓕᖅᑎᑕᐅᖕᒪᑕ.79

ᖃᐅᓱᐃᑦᑐᕐᒥᐅᒐᓴᐃᑦ ᐳᐃᒍᓚᐅᖅᓯᒪᔾᔮᓐᖏᑦᑐᑦ 
ᖃᓄᖅ ᐊᒃᑐᖅᑕᐅᓂᖃᓚᐅᕐᓂᕐᒥᓂᒃ ᖁᑦᑎᒃᑐᕐᒧᑦ 
ᓄᒃᑎᖅᑕᐅᓚᐅᕐᓂᕕᓂᕐᒥᓂᒃ. ᑕᐃᒃᑯᐊ ᑕᒃᐸᐅᓐᖓᖅᑕᐅᓚᐅᖅᑐᑦ 
ᐊᒃᑐᖅᑕᐅᔪᑑᓚᐅᓐᖏᑦᑐᑦ, ᑕᐃᒃᑯᐊᑦᑕᐅᖅ 
ᐊᒃᑐᖅᑕᐅᖃᑕᐅᓚᐅᖅᓯᒪᔪᖅ ᕿᒪᒃᑕᕕᓃᑦ ᐊᒻᒪ ᑭᖑᕚᕆᔭᐅᔪᑦ 
ᖃᐅᓱᐃᑦᑐᕐᒥ ᐃᓅᔪᑦ. 1970 ᐊᒻᒪ 1980 ᐊᑐᖅᑎᓪᓗᒋᑦ, 
ᖃᐅᓱᐃᑦᑐᕐᒥᐅᒐᓴᐃᑦ ᒐᕙᒪᒃᑯᓐᓂᒃ ᐊᔭᐅᖅᑐᐃᓕᓚᐅᖅᓯᒪᔪᑦ 
ᐃᓄᒡᔪᐊᕐᒧᑦ ᒥᑦᑎᒪᑕᓕᖕᒧᓪᓗ ᐅᑎᖅᑎᑕᐅᔪᒪᓪᓗᑎᒃ. 1988-ᒥ, 
ᒐᕙᒪᒃᑯᑦ ᐊᑭᓖᓪᓗᑎᒃ ᐊᒥᓱᑦ ᐊᖏᕐᕋᕕᓂᕐᒥᓄᑦ ᐅᑎᓕᓚᐅᖅᓯᒪᔪᑦ. 
1996-ᒥ, ᑲᓇᑕᐅ ᒐᕙᒪᒃᑯᑦ ᐊᖏᕈᑎᓂᒃ ᐊᑎᓕᐅᖃᑎᖃᓚᐅᖅᑐᑦ 
ᒪᑭᕕᒃ ᑯᐊᐳᕇᓴᒃᑯᓐᓂᒃ, ᓇᓗᓇᐃᖅᓯᓪᓗᑎᒡᓗ ᐃᓄᐃᑦ 
ᖁᑦᑎᒃᑐᕐᒧᑦ ᓄᒃᑎᖅᑕᕕᓃᑦ ᐃᑲᔪᓪᓚᕆᓚᐅᕐᓂᖏᓐᓂᒃ 
ᐊᒻᒪ ᑲᓇᑕᐅᑎᑦᑎᖃᑕᐅᓂᖏᓐᓂᒃ ᖁᑦᑎᒃᑐᕐᒥ, ᐊᒻᒪ 
“ᐊᒃᓱᕈᓚᐅᕐᓂᖏᓂᒃ, ᐃᓕᐊᕐᕆᓯᒪᓚᐅᕐᓂᖏᓐᓂᒃ ᐊᒻᒪ 
ᔭᒐᐃᓚᐅᕐᓂᖏᓐᓂᒃ” ᑕᒃᐸᐅᖓ ᓄᒃᑎᖅᑕᐅᓵᓚᐅᖅᑎᓪᓗᒋᑦ. 
ᐊᖏᕈᑏᑦ $10 ᒥᓕᐊᓐᑖᖅᑎᑦᑎᒐᓗᐊᖅᑎᓪᓗᒋᑦ 
ᓄᒃᑎᖅᑕᐅᓚᐅᖅᓯᒪᔪᑦ ᐊᒥᐊᒃᑯᖏᓐᓄᑦ, ᒐᕙᒪᒃᑯᑦ 
ᒪᒥᐊᑦᑐᒪᓚᐅᖅᓯᒪᓐᖏᑦᑐᑦ. ᐊᒥᓱᑦ ᖃᐅᓱᐃᑦᑐᕐᒥᐅᑦ, ᐊᒻᒪ 
ᐊᓯᖏᑦ ᓄᒃᑎᖅᑕᐅᖃᓯᐅᔾᔭᐅᓚᐅᖅᓯᒪᔪᑦ ᒐᕙᒪᒃᑯᓐᓄᑦ, ᓱᓕ 
ᒪᒥᐊᕝᕕᐅᓂᐊᕐᓂᕐᒥᓂᒃ ᐅᑕᖅᑭᔪᑦ.80 ᔮᓐ ᐊᒪᕈᐊᓕᒃ ᐅᕙᑦᑎᓐᓄᑦ 
ᐃᒪᐃᓕᓚᐅᖅᓯᒪᔪᖅ:

ᑕᒪᓐᓇ ᒐᕙᒪᒃᑯᓐᓄᑦ 
ᓄᒃᑎᖅᑕᐅᓂᖅ, ᐱᓗᐊᕐᓗᒍ 
ᐅᕙᒍᑦ ᓄᒃᑎᖅᑕᐅᓂᕆᓚᐅᖅᑕᕗᑦ, 
ᑲᒪᒋᔭᐅᓯᒪᓕᖅᑑᒐᓗᐊᖅ ᑭᓯᐊᓂ ᓱᓕ 
ᐱᔭᕇᓐᖏᑦᑐᖅ. ᐄ, ᑲᓇᑕᐅᑉ ᒐᕙᒪᒃᑯᖏᓐᓄᑦ 
ᑮᓇᐅᔭᖅᑖᖅᑎᑕᐅᓚᐅᖅᑐᒍᑦ, ᑭᓯᐊᓂᓕ 
ᓱᓕ ᑕᒪᓐᓇ ᒪᑐᔪᓐᓇᓐᖏᑕᕗᑦ 
ᑭᓯᐊᓂ ᒪᒥᐊᕝᕕᐅᒍᑦᑕ... ᒐᕙᒪᒃᑯᓐᓄᑦ 
ᓇᓗᓇᐃᖅᓯᕕᐅᓂᖅ ᐊᒻᒪ ᐆᒻᒪᑎᒥᓐᖔᖅᑐᒥᒃ 
ᒪᒥᐊᕝᕕᐅᓂᖅ ᐱᑕᖃᕆᐊᖃᓪᓚᕆᒃᑐᑦ, 
ᐅᕙᒍᑦ ᐃᓅᔪᒍᑦ ᐃᓱᒪᒋᔪᓐᓃᕐᕕᒋᔪᒪᒐᑦᑎᒃᑯᑦ 
ᑕᐃᒃᑯᐊ ᐅᕙᑦᑎᓐᓂᒃ ᑕᐃᒪᐃᓕᐅᓚᐅᖅᑐᑦ. 
ᐃᓱᒪᒋᔪᓐᓃᖅᓯᔪᓐᓇᓐᖏᑦᑐᒍᑦ ᐃᓄᒃ 
ᑖᓐᓇ ᓇᓗᓇᐃᖅᓯᓐᖏᑐᐊᖅᐸᑦ 
ᖃᓄᐃᓕᐅᕐᓂᕆᓚᐅᖅᑕᒥᓂᒃ. 
ᓇᓗᓇᐃᖅᓯᔭᕆᐊᓖᑦ, ᒪᒥᐊᑦᑕᕆᐊᓖᑦ 
ᐃᓱᒪᒋᔪᓐᓃᕐᕕᒋᔪᓐᓇᕐᓂᐊᕋᑦᑎᒍᑦ. 
ᐃᓱᒪᒋᔪᓐᓃᕐᕕᒋᓂᐊᕈᑦᑎᒍᑦ ᓱᓕᓂᕐᒥᒃ 
ᐱᑕᖃᕆᐊᓕᒃ ᐊᒻᒪ ᓇᓗᓇᐃᖅᑕᐅᓗᓂ 
ᖃᓄᐃᓕᐅᕐᓂᕕᓂᐅᓚᐅᖅᓯᒪᔪᖅ.81

ᐱᔭᕇᕈᑖ
ᐅᓪᓗᒥ ᖃᐅᓱᐃᑦᑐᖅ ᐱᕈᖅᐸᓪᓕᐊᔪᓪᓚᕆᐅᓪᓗᓂ ᐃᓄᖕᓄᑦ 
ᓄᓇᒋᔭᐅᔪᖅ ᐊᒻᒪ ᑐᑦᑕᕐᕕᓪᓚᕆᐅᓪᓗᓂ ᐅᔭᕋᒃᓯᐅᖅᑐᓄᑦ 
ᐊᒻᒪ ᖃᐅᔨᒪᔪᕐᔪᐊᖑᓂᕋᖅᑕᐅᔪᑦ ᖃᐅᔨᓴᐃᓂᖏᓐᓂᒃ 
ᑲᓇᑕᐅᑉ ᐅᑭᐅᖅᑕᖅᑐᖓᓂ. ᖃᐅᓱᐃᑦᑐᕐᒥ ᑎᓴᒪᓂᒃ 
ᓯᓂᒃᑕᕐᕕᖃᓕᖅᑐᖅ, ᐊᒻᒪ ᑐᑦᑕᕐᕕᐅᓪᓗᓂ ᑕᐃᒃᑯᓄᖓ ᓄᓇᕐᔪᐊᑉ 
ᑲᔾᔨᖓᓄᓐᖓᐅᓇᓱᒃᑐᓄᑦ, ᐊᒻᒪ ᐅᒥᐊᕐᔪᐊᕕᓂᑐᖄᓗᖕᓂᒃ 
ᑕᑯᓐᓇᕆᐊᖅᑐᕐᕕᐅᖃᑦᑕᖅᖢᓂ. ᓱᓕ ᓯᕐᒥᖃᐅᖅᑐᐊᓗᒃ 
ᐱᑐᖃᕐᔪᐊᒻᒪᕆᐊᓗᖕᓂᒃ ᐊᒻᒪ ᐅᑭᐅᖅᑕᖅᑑ ᓄᓇᖓ ᑕᒫᓂ 
ᐊᒃᑐᖅᑕᐅᓚᐅᖅᓯᒪᓐᖏᑦᑐᑦ ᐊᒥᒐᓐᖏᑦᑐᐊᓗᐃᑦ.

ᖃᐅᓱᐃᑦᑑᑉ ᓄᓇᓕᖓ ᐅᐱᓐᓇᖅᑐᖅ, ᓄᑖᐸᓗᑦᑎᐊᖑᓪᓗᓂᓗ, 
ᐊᒻᒪ ᑐᑭᓯᓇᖅᖢᓂ ᐃᓄᐃᑦ ᐅᓪᓗᒥ ᐃᓅᓕᖅᑐᑦ 
ᓇᒥᑐᐃᓐᓇᖅ ᑲᓇᑕᒥ. ᒥᑦᑎᒪᑕᓕᖕᒥᐅᑦ ᐊᒻᒪ ᐃᓄᒡᔪᐊᕐᒥᐅᑦ 
ᓄᒃᑎᖅᑕᐅᓚᐅᖅᓯᒪᓂᖏᑦ 1953-ᒥ ᐊᒻᒪ 1955-ᒥ 
ᐱᒋᐊᕈᑕᐅᓚᐅᖅᓯᒪᕗᖅ ᓄᓇᓕᓐᖑᖅᐸᓪᓕᐊᓂᕐᒧᑦ, 
ᑖᓐᓇᓗ ᓄᓇᓕᖓ ᐱᑐᒃᓯᒪᑦᑎᐊᖅᖢᓂ ᓄᓇᒧᑦ, 
ᑕᕆᐅᕐᒧᑦ ᐊᒻᒪ ᓯᑯᒧᑦ. ᖃᓪᓗᓈᑦ ᐃᓕᐅᖅᑲᓚᐅᖅᑕᖏᑦ 
ᐃᑲᔪᕐᓂᖃᓪᓚᕆᒃᓯᒪᕗᑦ ᖃᐅᓱᐃᑦᑑᑉ ᐱᕈᖅᐸᓪᓕᐊᓂᖓᓄᑦ 
ᐊᒻᒪ ᐊᖅᑯᓵᖅᑕᐅᕕᐅᖃᑦᑕᕐᓂᖓᓄᑦ, ᑭᓯᐊᓂᓕ ᐃᓄᐃᑦ 
ᐊᒃᓱᕈᓚᐅᕐᓂᖏᓐᓄᑦ ᐱᒋᐊᖅᑎᑦᑎᓚᐅᕐᓂᖏᓐᓄᓪᓗ 
ᑖᓐᓇ ᓄᓇᓕᓪᓚᕆᓐᖑᖅᑐᖅ ᒪᑭᒪᔪᓐᓇᑦᑎᐊᖅᖢᓂᓗ. 
ᖃᐅᓱᐃᑦᑐᕐᒥᐅᑦ ᐳᐃᒍᔾᔭᐃᖅᓯᒪᔪᑦ ᐊᒃᓱᕈᕐᓇᕐᓂᐅᓚᐅᖅᓯᒪᔪᒥᒃ 
ᓄᒃᑎᖅᑕᐅᓕᕋᒥᒃ ᐊᒻᒪ ᕿᒻᒥᓄᑦ ᐱᖁᔭᕐᔪᐊᖅ ᐱᔾᔪᑎᒋᓪᓗᒍ 
ᕿᒻᒦᔭᖅᑕᐅᓚᐅᖅᓯᒪᓂᕐᒥᓂᒃ ᐊᒻᒪ ᐊᓯᖏᑦ ᐊᑐᐊᒐᑦ 
ᐃᓅᓯᖏᓐᓂᒃ ᐊᓯᔾᔨᖅᓯᓚᐅᖅᓯᒪᔪᓂᒃ. ᖃᐅᓱᐃᑦᑐᕐᒥᐅᑦ 
ᖃᓪᓗᓈᓂᒃ ᐃᖅᑲᓇᐃᔭᖃᑎᖃᖃᑦᑕᕐᓂᕐᒧᑦ ᐃᓕᓚᐅᖅᑐᑦ 
ᐅᖃᐅᓯᖏᓐᓂᒃ ᐊᒻᒪ ᐃᓅᓯᖏᓐᓂᒃ. ᐊᓐᓇᒍᓐᓇᖅᓯᓚᐅᖅᑐᑦ 
ᑖᖅᑐᒥᐅᑕᐅᓪᓗᑎᒃ ᐃᓅᓪᓗᑎᒡᓗ ᐅᓇᑕᖅᑐᒃᓴᑦ ᓴᓂᑦᑎᐊᖓᓂ. 
ᑕᒪᓐᓇ ᐱᕙᓪᓕᐊᑎᓪᓗᒍ, ᓄᓇᓖᑦ ᒪᑭᒪᓂᐊᕐᓂᖓᑦ 
ᓇᓗᓇᐃᖅᑕᖅ, ᐊᒻᒪ ᑕᐃᒫᑐᐃᓐᓇᖅ ᕿᑭᖅᑖᓗᖕᒥᐅᑦ 
ᓄᓇᓕᖏᑦᑎᑐᑦ ᐱᒻᒪᕆᐅᖃᑕᐅᓪᓗᓂ, ᓯᕗᒃᑲᖅᑕᖅᑎᓂᒡᓗ 
ᑕᕝᕙᓐᖓᑦ ᓄᐃᔪᖃᓚᐅᖅᖢᓂ ᐃᓄᐃᑦ ᐱᔪᓐᓇᐅᑎᖏᓐᓂᒃ 
ᐱᕙᓪᓕᐊᔨᐅᓂᐊᖅᑐᓂᒃ.

1974-ᒥ, ᓯᒥᐅᓂ ᐊᒪᕈᐊᓕᒃ, ᕚᓪᑐ ᐊᐅᓪᓚ ᐊᒻᒪ ᐲᑕ 
ᐸᓂᓗᒃ ᔮᓐ ᑯᕆᑦᑎᐊᓐᒧᑦ, ᐃᓄᓕᕆᔨᑐᖃᒃᑯᑦ ᒥᓂᔅᑕᖓᓐᓄᑦ 
ᑎᑎᕋᐅᓯᖃᓚᐅᖅᓯᒪᔪᑦ ᖃᐅᓱᐃᑦᑑᑉ ᕿᑭᖅᑕᖓᓂ 
ᖄᖅᑎᕆᖃᑦᑕᕐᓂᐅᔫᑉ ᐊᖏᖅᑕᐅᓚᐅᕐᓂᖓᓂᒃ ᐊᒻᒪ 
ᖃᓄᖅ ᑕᒪᓐᓇ ᖄᖅᑎᕆᖃᑦᑕᕐᓂᖅ ᕿᒫᑎᑦᑎᓚᐅᕐᒪᖔᑦ 
ᐊᖑᓇᓱᒃᐸᒃᑕᖏᓐᓂᒃ ᓂᕐᔪᑎᓂᒃ.82 ᓇᓗᓇᐃᑦᑎᐊᖅᓯᒪᔪᓂᒃ 
ᐋᖅᑭᒃᓱᐃᓚᐅᖅᓯᒪᖕᒥᔪᑦ ᒐᕙᒪᒃᑯᑦ ᖃᐅᔨᓴᐃᑲᑕᐃᓐᓇᕐᓂᖏᓐᓂᒃ 
ᖃᓄᐃᓕᐅᕈᓐᓇᕐᓂᖏᓐᓂᒃ ᑭᒡᓕᓕᐅᖅᓯᒪᓂᖏᓐᓂᒃ, 
ᐃᓱᒪᒋᔭᐅᓐᖏᖦᖢᑎᒡᓗ ᑕᒪᒃᑯᐊ ᖃᐅᔨᓵᕕᓂᐅᒐᓗᐊᑦ 
ᓄᓇᒥᐅᑕᓂᒃ ᑮᓇᐅᔭᓕᐅᕋᓱᐊᕈᑕᐅᔪᓐᓇᖅᑐᓂᒃ 
ᐱᔾᔪᑎᖃᓕᑐᐊᕋᒥᒃ. ᒥᓂᔅᑕᕆᔭᐅᔪᒥᒃ ᓈᓚᖁᔨᓚᐅᖅᓯᒪᔪᑦ 
ᐊᒻᒪ ᓇᐃᒡᓕᑎᖅᓯᒪᔪᓂᒃ ᑎᑎᕋᐅᓯᖃᓚᐅᖅᓯᒪᖕᒥᔪᑦ ᖃᓄᖅ 
ᓄᓇᓕᖓ ᐱᓐᖑᓚᐅᕐᒪᖔᖓᓂᒃ ᐃᒫᒡᓗ ᐃᓱᓕᑦᑎᔾᔪᑎᖃᖅᖢᑎᒃ 
ᐅᖃᓚᐅᖅᖢᑎᒃ:

ᖃᐅᓱᐃᑦᑐᕐᒥᐅᑕᐅᓕᖅᑐᑦ ᐅᓪᓗᒥ ᑲᓇᑕᐅᑉ 
ᒐᕙᒪᒃᑯᖏᓐᓄᑦ ᑕᒃᐸᐅᓐᖓᖅᑕᐅᓚᐅᖅᓯᒪᔪᑦ 
1953-ᒥ. ᐃᓚᖏᑦ 
ᐅᖓᓯᒃᑐᕐᔪᐊᒻᒪᕆᐊᓗᖕᒥᓐᖔᓚᐅᖅᑐᑦ, 
ᒥᑦᑎᒪᑕᓕᖕᒥᑦ ᐊᒻᒪ ᐃᓄᒡᔪᐊᕐᒥᑦ ᑯᐸᐃ 
ᑕᕐᕋᖓᓂᑦ.

ᐃᓚᕗᑦ ᐱᖃᓐᓂᕆᔭᕗᓪᓗ ᕿᒪᒋᐊᒃᓴᖅ 
ᐱᔭᕐᓂᓚᐅᓐᖏᑦᑐᖅ ᐊᓯᐊᓄᑦ 
ᓅᑕᐅᓕᕋᑦᑕ, ᐅᖓᓯᒃᑐᕐᔪᐊᒻᒪᕆᐊᓗᖕᒧᑦ. 
ᐊᒥᓱᑎᒍᑦ ᓄᒃᑎᕈᒪᓚᐅᖅᓯᒪᓐᖏᑦᑐᒍᑦ. 
ᑭᓯᐊᓂ ᑲᓇᑕᐅᑉ ᒐᕙᒪᒃᑯᖏᑦ, 
ᐸᓖᓯᒃᑯᓐᓂᒃ ᑭᒡᒐᖅᑐᐃᔨᖃᖅᖢᑎᒃ 
ᐅᕙᑦᑎᓐᓂᒃ ᐅᖃᐅᔾᔨᓚᐅᖅᓯᒪᔪᑦ 
ᓂᕐᔪᑎᓕᐊᓘᓂᐊᖅᑐᕉᖅ ᖃᐅᓱᐃᑦᑐᕐᒥ, 
ᐊᒻᒪ ᐅᖃᐅᔾᔭᐅᓚᐅᖅᓯᒪᒋᓪᓗᑕ 
ᒪᕐᕉᖕᓄᑦ ᐅᑭᐅᓄᑦ ᑕᐃᑲᓃᓚᐅᕐᓗᑕ 
ᐃᓱᒪᖅᓱᓕᓛᖅᑐᒍᑦ ᐅᑎᕈᒪᖕᒪᖔᑦᑕ 
ᐅᕝᕙᓘᓐᓃᑦ ᑕᐃᑲᓃᖏᓐᓇᕈᒪᖕᒪᖔᑦᑕ. 
ᐊᕐᕌᒎᒃ ᒪᕐᕉᒃ ᓈᖕᒪᑎᒃ ᐃᓛᑎᒍᑦ 
ᐊᖏᕐᕋᐅᔪᒪᓚᐅᖅᓯᒪᔪᒍᑦ, 
ᑭᓯᐊᓂᓕ ᑲᓇᑕᐅᑉ ᒐᕙᒪᒃᑯᖏᑦ 
ᐊᖏᕐᕋᕈᒪᔪᑦ ᖃᖓᑦᑕᐅᑎᖏᓐᓂᒃ 
ᐊᑭᓖᒍᒪᓚᐅᖅᓯᒪᓐᖏᑦᑐᑦ. ᑕᐃᒪᐃᓐᓂᖓᓄᑦ 
ᖃᐅᓱᐃᑦᑐᒦᖏᓐᓇᖅᐳᒍᑦ - 
ᐊᖏᕐᕋᕆᓕᖅᑕᕗᑦ. ᖃᐅᓱᐃᑦᑐᕐᒥᐅᑕᐅᔪᒍᑦ, 
ᑕᐃᑲᓂ ᐊᖑᓇᓱᖃᑦᑕᖅᑐᒍᑦ, ᑕᐃᑲᓂ 
ᑲᑎᑎᑕᐅᓯᒪᔪᒍᑦ, ᑕᐃᑲᓂ ᕿᑐᕐᖏᐅᖅᑐᒍᑦ 
ᐊᒻᒪ ᓄᓇᓕᖕᒧᑦ ᐃᓕᖅᑭᒃᖢᑕ. ᖃᐅᓱᐃᑦᑐᖅ 
ᓄᓇᒋᓕᖅᑕᕗᑦ ᕿᒪᒍᒪᔪᓐᓃᖅᖢᑎᒃᑯᓪᓗ.83

ᓇᐃᑦᑐᒥᒃ ᐱᒋᐊᕈᑎᖓ ᐊᒻᒪ 
ᐱᒋᐊᕈᑎᖓᑕ ᐅᓂᒃᑳᓕᐊᓂᑦ 
(2013−ᒥ ᑎᑎᕋᖅᑕᐅᓂᖓ) 
ᑎᑎᖅᑲᐅᓯᐅᖅ ᐊᖏᔪᖅᑳᒥᑦ
ᐊᖓᔪᖅᑳᖑᓪᓗᖓ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᒃᑯᓐᓄᑦ, ᖁᕕᐊᓱᒻᒪᕆᑉᐳᖓ ᑖᓐᓇ ᐅᑕᖅᑭᔭᐅᓯᒪᒻᒪᕆᑦᑐᖅ 
ᐅᓂᒃᑳᓕᐊᕕᓃᑦ ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑎᒃᑯᓐᓄᑦ ᑐᓂᓯᒍᓐᓇᕋᒪ. ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ: ᓄᓇᓖᑦ 
ᑕᐃᔅᓱᒪᓂᑕᖏᑦ 1950ᒥ-1975ᒧᑦ ᐊᒻᒪᓗ ᕿᑭᖅᑕᓂ ᓱᓗᔪᒥᒃ ᑭᒡᓕᓯᓂᐊᖅᑏᑦ: ᐊᕕᑦᑐᖅᓯᒪᔪᑦ ᐅᓂᒃᑳᓕᐊᑦ ᐊᒻᒪᓗ 
ᖃᐅᔨᓴᕈᑏᑦ ᐊᔾᔨᐅᖏᑦᑐᑦ ᑭᒡᒐᖅᑐᐃᕗᑦ ᐃᓄᐃᑦ ᐊᑐᖅᓯᒪᔭᕕᓂᖏᓐᓂᒃ ᑕᕝᕙᓂ ᐊᕐᕌᒍᓂᑦ ᓵᓚᓯᐊᖑᔭᐅᓚᐅᖅᓯᒪᑎᓪᓗᒋᑦ, 
ᐃᓄᐃᑦ ᐅᓂᒃᑳᖅᑎᓪᓗᒋᑦ. 

ᑖᒃᑯᐊᑦ ᐅᓂᒃᑳᓕᐊᑦ ᑐᑭᓯᐅᒪᔾᔪᑎᑖᖅᑎᑦᑎᕗᑦ ᒐᕙᒪᒃᑯᑦ ᑐᑭᑖᕈᑎᒋᕙᑦᑕᕕᓂᖏᓐᓂᒃ ᑕᒪᒃᑯᐊᓗ ᑐᑭᑖᕈᑎᕕᓂᖏᑦ ᖃᓄᖅ 
ᐊᑦᑐᐃᓂᖃᕐᓂᕐᒥᖔᑕ ᐃᓄᖕᓄᑦ, ᓱᓕ ᐅᓪᓗᒥᒧᑦ ᐃᒃᐱᒋᔭᐅᕙᑦᑎᓪᓗᒋᑦ.

ᑖᒃᑯᐊᑦ ᐊᕐᕌᒍᖏᑦ ᑕᐃᔅᓱᒪᓂᕋᑖᖑᑎᓪᓗᒋᑦ ᐅᓪᓗᒥ ᐆᒻᒪᑦᑎᐊᖅᑯᑦ ᕿᑭᖅᑖᓗᒻᒥᐅᓄᑦ, ᐊᒻᒪᓗ ᑭᒡᓕᓯᓂᐊᖅᑎᒃᑯᓐᓄᑦ 
ᐅᓂᒃᑳᕆᐊᖅᑐᖃᑦᑕᕐᓂᒃᑯᑦ, ᐃᓄᐃᑦ ᐅᖃᐅᓯᖃᓚᐅᖅᑯᑦ ᐊᑐᖅᓯᒪᔭᑦᑎᓐᓂᑦ ᑕᐃᔅᓱᒪᓂ. ᑖᒃᑯᐊᑦ ᐅᓂᒃᑳᓕᐊᑦ ᑎᑎᖅᑲᐃᓪᓗ 
ᐃᑲᔪᖅᑐᐃᔪᑦ ᐅᕙᑦᑎᓐᓅᖓᕗᑦ. ᑕᒪᓐᓇ ᐱᓕᕆᐊᖑᓯᒪᓂᖓ ᐅᖃᐅᓯᒃᑯᑦ ᐅᓂᒃᑳᓕᐅᖃᑦᑕᕐᓂᕆᕙᑦᑕᑐᖃᕆᔭᖏᓐᓂ ᐃᓄᐃᑦ 
ᑐᙵᕕᒋᔭᐅᓪᓗᓂ ᓇᑭᙶᖅᓯᒪᓂᑦᑎᓐᓄᑦ ᐃᓄᖕᓄᑦ ᐅᓂᒃᑳᖅᑕᐅᑎᓪᓗᒋᑦ, ᐃᓄᐃᑦ ᐅᓂᒃᑳᕐᕕᐅᑎᓪᓗᒋᑦ, ᐃᓄᖕᓄᓪᓗ 
ᑐᕌᖓᓪᓗᓂ.

ᐅᕙᓐᓄᑦ ᐊᑦᑐᐊᖓᒻᒥᔪᖅ ᐊᓈᓇᑦᓯᐊᕆᓚᐅᖅᑕᕋ ᖃᐅᔨᓚᐅᖅᓯᒪᖏᑦᑕᕋ, ᑐᖁᓚᐅᖅᓯᒪᒻᒪᑦ ᐋᓐᓂᐊᕕᓕᐊᖅᓯᒪᓪᓗᓂ 
ᖃᓪᓗᓈᓂ ᕼᐋᒻᒥᐅᓪᑕᓐᒥ; ᐅᓇ ᐃᕐᙳᑕᓐᓅᖓᕗᖅ, ᑐᑭᓯᒍᓐᓇᕐᓂᐊᕐᒪᑕ ᐃᓚᕗᑦ ᐊᑐᖅᓯᒪᔭᖏᓐᓂᒃ; ᑐᕌᖓᒻᒥᔪᖅ 
ᒪᒃᑯᓐᓂᖅᓴᓄᑦ ᑲᓇᑕᒥ, ᐅᓂᒃᑳᕆᔭᑦᑎᓐᓂ ᑐᑭᓯᒍᓐᓇᕐᓂᐊᒪᑎᑦᑕᐅᖅ.

ᐃᓚᒃᑲᓄᑦᑕᐅᖅ ᑕᐃᒪᐃᒻᒪᑦ, ᑕᐃᒪᐃᒃᑭᕗᖅ ᐊᓯᖏᓐᓄᑦ ᐃᓚᒌᓄᑦ ᓄᓇᑦᑎᓐᓂ.

ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ ᐃᖅᑲᐅᒪᓇᑦᑎᐊᖅᑐᒥᒃ ᐱᔾᔪᑎᖃᖅᑐᒥᒃ ᐱᓕᕆᐊᒃᓴᐅᓯᒪᕗᖅ ᕿᑭᖅᑕᓂ 
ᐃᓄᖁᑎᖏᓐᓄᑦ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᐅᐱᒍᓱᒻᒪᕆᒃᑭᕗᑦ ᑎᒍᒥᐊᖅᑎᐅᓯᒪᓂᕐᒥᓄᑦ ᑕᒪᑐᒥᖓ ᐱᓕᕆᐊᕐᒥᒃ.

E7-1865

ᔫ. ᐅᑲᓕᖅ ᐃᔨᑦᓯᐊᖅ ᐊᖓᔪᖅᑳᖅ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᐃᖃᓗᐃᑦ, ᓄᓇᕗᑦ 2013



26ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ ᖃᐅᓱᐃᑦᑐᖅ ᓄᓇᓕᖕᓂ ᐊᑐᖅᑕᐅᓂᑯᓂ

ᐱᒋᐊᕈᑕᐅᔪᖅ 
ᐱᓕᕆᓂᐅᔪᒥ ᕿᑭᖅᑕᓂ 
ᓱᓕᔪᒥᒃ ᑭᓪᓕᓯᓂᐊᖅᑎᓂᑦ
ᐅᓇ ᐱᓕᕆᓂᐅᔪᖅ ᐱᒋᐊᓚᐅᖅᐳᖅ ᓱᕋᐃᓂᐅᔪᒥ ᐊᑯᓂᐅᔪᒥ ᓂᐱᖃᙱᓐᓂᐅᔪᒥ. 1990−ᖏᓐᓂ, ᐃᓄᐃᑦ 
ᐱᓕᕆᓂᖃᕐᔪᐊᓚᐅᖅᐳᑦ ᖃᒪᒋᔭᖃᕐᓂᕐᒥ ᓇᖕᒥᓂᖅ ᐱᓕᕆᐊᕆᔭᖏᓐᓂ ᐅᕘᓇ ᓄᓇᕗᒻᒥ ᓄᓇᑖᕋᓱᐊᕐᓂᕐᒥ 
ᐊᖏᕈᑎᒥ ᐊᒻᒪ ᓴᖅᑭᑎᑕᐅᓂᖓᓂ ᓄᓇᕗᒻᒥ. ᐸᕐᓇᒃᓯᒪᓕᓚᐅᖅᐳᑦ ᖃᐅᔨᓴᕐᓂᕐᒥ ᑕᐃᔅᓱᒪᓂᑐᖃᕐᒥ, ᐃᓚᖃᖅᑐᒥ 
ᓱᔪᐃᓂᐅᔪᒥ ᐱᓕᕆᓂᐅᔪᒥ ᐊᖏᓛᖑᔪᒥ ᐊᓯᔾᔨᕐᓂᐅᔪᒥ, 1950−ᒥ 1975−ᒧᑦ. ᑐᑭᓯᒃᑲᓐᓂᕈᒪᓚᐅᖅᐳᑦ ᓇᖕᒥᓂᖅ 
ᐃᓅᓯᖏᓐᓂ ᐊᒻᒪ ᑕᐃᒃᑯᓄᖓ ᐃᓅᓯᕆᔭᐅᓚᐅᖅᑐᒥ ᐊᖓᔪᖅᑳᖏᓐᓂ, ᐊᑖᑕᑦᑎᐊᒃᑯᖏᓐᓂ ᐊᓈᓇᑦᑎᐊᒃᑯᖏᓐᓂ, 
ᐊᒻᒪ ᖃᑕᙳᑎᖏᓐᓂ ᖃᖓᐅᓂᐅᔪᒥ ᐊᖏᕐᔪᐊᖅᑐᒥ ᓇᓗᓇᖅᑕᐅᓯᒪᔪᒥ ᐆᒪᔪᓄᑦ ᒪᓕᒐᐅᔪᓂ, ᐊᐅᓪᓚᖅᑎᑕᐅᓪᓗᑎᒃ 
ᐃᓕᓐᓂᐊᕆᐊᖅᑎᑕᐅᕙᓚᐅᖅᑐᓂ, ᐃᓅᓕᓴᖅᑕᐅᓂᕐᒧᑦ ᐊᐅᓪᓚᖅᑎᑕᐅᕙᓚᐅᖅᑐᓂ, ᐊᖏᐸᓗᒃᑐᒥ ᐃᓄᒋᐊᖑᔪᓂ 
ᓅᑎᑕᐅᓂᐅᔪᓂ, ᐊᒻᒪ ᓱᕋᒃᓯᒪᔪᓂ ᐱᓕᕆᐊᖑᓂᐊᕐᓂᕋᖅᑕᐅᔪᓂ ᐃᒡᓗᖃᖅᑎᑕᐅᓂᕐᒥ ᐊᒻᒪ ᐃᖅᑲᓇᐃᔮᖃᕐᓂᕐᒧᑦ. 
ᐊᑕᐅᓯᐅᔪᒥ ᐱᓗᐊᖅᑐᒥ ᐃᕐᐱᒋᔭᐅᕐᔪᐊᖅᑐᒥ ᐊᒃᓱᕈᕐᓇᕐᓂᐅᔪᒥ ᓇᑭᙶᕐᓂᖓᓂ ᐊᒻᒪ ᐃᓱᒫᓗᓗᐊᕐᓇᑦᑐᒥ 
ᐃᖅᑲᐅᒪᓂᐅᔪᓂ ᒐᕙᒪᒃᑯᑦ ᐱᓕᕆᐊᕆᔭᖓᓂ ᓄᖑᑎᑦᑎᓂᕐᒥ ᕿᒻᒥᓂᑦ (ᐃᓄᐃᑦ ᕿᒧᒃᓯᐅᑎᖏᓐᓂ ᕿᒻᒥᓂ) ᓄᓇᓕᖕᓂᑦ. 
ᕿᒻᒦᑦ ᐅᑭᖅᑕᐅᒐᔪᓚᐅᖅᐳᑦ ᐃᓂᖅᑎᕆᙱᑦᐊᖅᖢᑎᒃ ᑲᓇᑕᒥ ᐸᓖᓯᒃᑯᓐᓂ ᐊᒻᒪ ᐊᓯᖏᓐᓂ, ᕿᒪᐃᓪᓗᑎᒃ ᐊᒥᓱᓂ ᐃᓄᖕᓂ 
ᐅᑭᐅᒃᑯᑦ ᐃᖏᕐᕋᔾᔪᑎᖃᔮᕈᓐᓃᖅᖢᑎᒃ. ᐃᓕᖅᑯᓯᐅᔪᒥ ᕿᒻᒦᑦ ᐱᓪᓚᕆᐅᓚᐅᖅᐳᑦ ᐊᖑᓇᓱᖕᓂᕐᒧᑦ ᐊᒻᒪ ᐊᐅᓪᓛᕐᓂᕐᒧᑦ, 
ᐊᒻᒪ ᐱᓐᓇᕆᔭᐅᓪᓗᑎᒃ ᐊᐃᑉᐸᕆᔭᐅᓪᓗᑎᒃ, ᐅᓇ ᐱᓕᕆᐊᖑᓂᐅᔪᖅ ᐊᒃᑐᖅᓯᓂᖃᕐᔪᐊᓚᐅᖅᐳᖅ ᖃᓄᐃᙱᑦᑎᐊᕐᓂᐅᔪᒥ 
ᑕᒪᒃᑭᓄᑦ ᐃᓄᖕᓂ ᐃᓚᒌᖑᔪᓄᑦ. ᐊᑐᖅᑕᐅᓂᑯᖓ ᓱᓕ ᐋᓐᓂᕐᓇᖅᐳᖅ ᐊᒥᓱᓄᑦ ᐃᓄᖕᓄᑦ ᕿᑭᖅᑕᓂ ᐊᕕᒃᑐᖅᓯᒪᓂᐅᔪᒥ. 

ᐊᑯᓂᒻᒪᕆᐊᓗᒃ, ᐊᒥᓱᑦ ᐃᓄᐃᑦ ᐃᓗᐃᓪᓕᕿᓚᐅᖅᐳᑦ ᓂᐱᖃᕐᓇᑎᒃ. ᐊᓯᖏᑦ ᐅᖃᓪᓚᒃᐸᓚᐅᖅᐳᑦ ᓂᙵᐅᒪᓪᓗᑎᒃ, 
ᐅᔾᔨᕈᓱᒃᖢᑎᒃ ᐊᑐᕐᓂᑯᖏᑦ ᒪᓕᒃᑑᔮᕐᓂᖓᓂ ᐊᑐᖅᑕᐅᕙᒃᑐᒥ ᐊᔪᕐᓇᓚᐅᖅᑐᒥ ᑐᑭᓯᔭᕆᐊᒃᓴᖅ, ᑭᓯᐊᓂ ᐱᒻᒪᕆᐅᓂᖓᓂ 
ᑐᑭᓯᐅᒪᓂᕐᒧᑦ ᐊᑲᐅᙱᓕᐅᕈᑕᐅᔪᓂ ᓄᓇᓕᖕᓂ ᐅᓪᓗᒥᐅᔪᒥ. ᐅᑯᐊ ᐃᒃᐱᒍᓱᖕᓂᐅᔪᑦ ᑐᕌᖅᑎᑦᑎᓚᐅᖅᐳᑦ ᕿᑭᖅᑕᓂ 
ᐃᓄᐃᑦ ᑲᑐᔾᔨᖃᑎᒌᖏᓐᓂᑦ (QIA) ᐊᐱᖅᓱᕐᓂᕐᒥ ᐃᓄᑐᖃᕐᓂ 2004−ᒥ ᐊᔾᔨᒌᙱᑦᑐᓂ ᐊᑲᐅᙱᓕᐅᕈᑕᐅᔪᓂ 
ᐱᔾᔪᑎᖃᖅᑐᒥ ᓅᑎᑕᐅᓂᐅᔪᓂ ᓄᓇᓕᖕᓄᑦ. 2007−ᒥ, ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᓴᖅᑭᑎᑦᑎᓚᐅᖅᐳᑦ 
ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᓂᑦ (QTC), ᐃᓂᐅᔪᒥ ᐃᓄᐃᑦ ᒪᑐᐃᖓᑦᑎᐊᕐᓗᑎᒃ ᐅᖃᓪᓚᒍᓐᓇᕐᓗᑎᒃ ᐊᔪᕐᓇᖅᑐᓂ 
ᖃᓄᐃᓐᓂᐅᔪᓂ ᐊᕐᕌᒍᒐᓴᓂ ᑭᖑᓂᐊᒍᑦ ᒪᕐᕈᖓᓂ ᓄᓇᕐᔪᐊᒥ ᐅᓇᑕᕐᔪᐊᕐᓂᐅᔪᒥ ᐊᒻᒪ ᑐᑭᓯᐅᒪᒃᑲᓐᓂᕐᓂᕐᒥ ᖃᓄᖅ 
ᓄᓇᓕᐅᔪᑦ ᐋᖅᑭᒃᑕᐅᓚᐅᕐᓂᖏᓐᓂ ᐊᒻᒪ ᐊᑭᓪᓚᕆᖏᑦ ᐊᓯᔾᔨᕐᓂᐅᔪᓄᑦ.

ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᒃᑯᑦ ᖃᐅᔨᓴᖅᑕᐅᓂᐅᔪᖅ ᒪᕐᕉᖕᓂ ᖃᓂᒌᒃᑐᓂ ᐱᔾᔪᑎᓕᖕᓂ ᖃᓄᐃᓕᐅᕐᓂᐅᔪᓂ. 
ᓯᕗᓪᓕᖅ ᑲᑎᖅᓱᐃᓂᕐᒥ ᓱᓕᔪᓂ ᐅᓂᒃᑲᐅᓯᓂ ᖃᓄᐃᓐᓂᐅᓚᐅᖅᑐᓂ ᕿᑎᐊᓂ 1950−ᒥ ᐊᒻᒪ 1975−ᒧᑦ ᐃᓄᖕᓂ 
ᐊᑐᓚᐅᖅᓯᒪᔪᓂ ᐅᕘᓇ ᐊᔪᕐᓇᖅᑐᐊᓗᖕᒥ ᐱᓕᕆᓂᐅᔪᒥ, ᐊᒻᒪᓗᑦᑕᐅᖅ ᕿᑐᕐᙵᖏᓐᓂ ᐃᖅᑲᐅᒪᐃᓐᓇᖅᑐᓂ 
ᐊᒃᓱᕉᓴᖕᓂᕆᓚᐅᖅᑕᖏᓐᓂ ᐊᖓᔪᖅᑳᖏᓐᓂ ᐊᒻᒪ ᐊᓯᖏᓐᓂ ᐃᓚᖏᓐᓂ. ᑲᒥᓴᓇ ᐃᒡᓗᓕᐅᕐᑎ ᐊᒻᒪ ᕿᑭᖅᑕᓂ ᓱᓕᔪᒥᒃ 
ᑭᓪᓕᓯᓂᐊᖅᑎᒃᑯᑦ ᐃᖅᑲᓇᐃᔭᖅᑎᖏᑦ ᐊᐅᓪᓛᓚᐅᖅᐳᑦ ᑕᒪᒃᑭᓄᑦ 13−ᖑᔪᓄᑦ ᓄᓇᓕᐅᔪᓂ ᕿᑭᖅᑕᓂ ᐊᕕᒃᑐᖅᓯᒪᓂᐅᔪᒥ 
ᕿᑎᐊᓂ ᔭᓄᐊᕆ 2008−ᒥ ᐊᒻᒪ ᒪᐃ 2009−ᒧᑦ, ᐊᒻᒪ ᖃᐃᖁᔨᓪᓗᑎᒃ ᐱᔪᒪᔪᓕᒫᓂᒃ ᓄᓇᖃᖅᑎᐅᔪᓂ ᐅᖃᐅᓯᖃᕐᓂᖏᓐᓂ 
ᐃᖅᑲᐅᒪᓂᖏᓐᓂ ᐊᒻᒪ ᐃᒃᐱᒋᓯᒪᔭᖏᓐᓂ ᖃᓄᖅ ᐃᓅᓯᖏᑦ ᐊᓯᔾᔨᓚᐅᖅᓯᒪᓂᖓᓐᓂ. ᐱᓕᕆᓚᐅᕆᕗᑦ ᑐᓵᑎᑦᑎᓂᐅᔪᓂ 
ᐃᓄᖕᓄᑦ ᓄᓇᓕᐅᔪᒥ ᐋᑐᕚᒥ, ᐊᒻᒪ ᐊᑭᓖᓪᓗᑎᒃ ᐅᑎᒧᑦ ᐳᓚᕋᕐᓂᐅᔪᓂ ᑕᒪᒃᑭᓄᑦ ᓄᓇᓕᐅᔪᓄᑦ 2010 ᐱᒋᐊᕐᓂᐸᓗᐊᓂ 
ᐅᓂᒃᑳᕆᓂᕐᒥ ᓇᓂᔭᐅᓂᐅᔪᓂ ᐊᒻᒪ ᐊᐱᖅᓱᕐᓂᕐᒧᑦ ᐅᖃᐅᓯᒃᓴᐅᔪᓂ ᑐᒃᓯᕋᖅᑕᐅᔪᓄᑦ ᐊᑐᖁᔭᐅᓇᔭᖅᑐᓂ. ᐃᓚᖃᖅᖢᓂ 
ᐊᐱᖅᓱᖅᑕᐅᓂᐅᔪᓂ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᐱᓕᕆᐊᕆᓚᐅᖅᓯᒪᔭᖏᓐᓂ 2004−ᒥ, ᕿᑭᖅᑕᓂ ᓱᓕᔪᒥᒃ 
ᑭᓪᓕᓯᓂᐊᖅᑏᑦ ᓱᓕᔪᓂ ᐅᓂᒃᑲᐅᓯᓕᐅᓚᐅᖅᐳᑦ 350−ᐸᓗᖕᓂ ᐃᓄᖕᓂ. ᑐᓵᑎᑕᐅᓂᐅᔪᑦ ᐱᓕᕆᐊᖑᓚᐅᖅᐳᑦ 
ᓴᖑᓴᕋᐃᓐᓂᖅᓴᐅᓪᓗᓂ ᑕᐃᒪᐃᒐᔪᒃᑐᓂ ᒪᓕᒐᑎᒍᑦ ᐱᓕᕆᐊᖑᓂᐅᕙᒃᑐᓂ, ᑭᓯᐊᓂ ᓇᓗᓇᐃᖅᓯᓂᕐᒧᑦ ᐱᓪᓚᕆᐅᓂᖓᓂ 
ᐱᓕᕆᐊᒃᓴᐅᔪᒥ, ᑲᒥᓴᓇ ᐃᒡᓗᓕᐅᕐᑎ ᐊᐱᕆᓚᐅᖅᐳᖅ ᑕᒪᒃᑭᓂ ᖁᙱᐊᕐᓂᑰᔪᓂ ᓇᓗᓇᐃᖅᓯᓂᖏᓐᓂ 
ᐅᖃᕋᔭᕐᓂᖏᓐᓂ ᓱᓕᔪᒥᒃ ᐱᐅᓂᖅᐹᖑᔪᒥ ᖃᐅᔨᒪᓂᖏᓐᓂ. ᐃᒃᐱᒍᓱᑦᑎᐊᓚᐅᕆᕗᖅ ᐃᓱᒪᓕᐊᖑᔪᒥ ᓴᓇᔭᐅᔪᒥ 
ᖃᔅᓯᐊᕐᔪᖕᓂ ᐃᓄᖕᓂ ᐊᑐᕐᓂᑯᖏᓐᓂ ᐊᓯᒧᑦ ᑕᑯᔭᐅᖁᔭᐅᙱᓐᓂᖏᓐᓂ.

ᖄᒃᑲᓐᓂᐊᒍᑦ ᐃᓕᑦᑎᓂᕐᒥ ᖃᓄᐃᓐᓂᐅᔪᓂ ᐊᒻᒪ ᐊᒃᑐᐃᓂᐅᔪᓂ ᐅᕘᓇ ᓱᓕᔪᒥᒃ ᐅᓂᒃᑲᐅᓯᓂᑦ, ᕿᑭᖅᑕᓂ ᓱᓕᔪᒥᒃ 
ᑭᓪᓕᓯᓂᐊᖅᑏᑦ ᐱᔭᕇᖅᓯᓚᐅᕆᕗᑦ ᐱᔭᕆᑐᔪᒥᒃ ᐃᑦᑕᕐᓂᓴᓕᕆᓂᕐᒧᑦ ᐱᓕᕆᐊᖑᔪᒥ ᐊᒻᒪ ᐊᐱᖅᓱᓚᐅᖅᐳᑦ ᖃᓪᓗᓈᓂ 
ᐃᖅᑲᓇᐃᔭᓚᐅᖅᑐᓂ ᐊᕕᒃᑐᖅᓯᒪᓂᐅᔪᒥ ᑕᐃᑲᓂ ᐱᓕᕆᓂᐅᔪᒥ. ᐃᓚᒋᔭᐅᔪᒥ ᐃᓄᖕᓂ ᐊᐱᖅᓱᖅᑕᐅᔪᓂ ᖃᔅᓯᒐᓚᖕᓂ 
ᓄᖅᑲᖓᓕᖅᑐᓂ ᑲᓇᑕᒥ ᐸᓖᓯᐅᓚᐅᖅᑐᓂ, ᒐᕙᒪᒃᑯᓐᓂ ᐱᓕᕆᔨᕐᔪᐊᖑᔪᓂ, ᐊᒻᒪ ᐃᓕᓐᓂᐊᕐᓂᐅᔪᒥ ᖃᐅᔨᓴᖅᑎᐅᔪᓂ.

ᑕᑯᒃᓴᐅᓂᐅᔪᖅ
ᐅᓂᒃᑳᖅᑎᑦ
ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑏᑦ ᐊᑭᓕᒃᓴᖃᖅᐳᑦ ᐊᒥᓱᓄᑦ ᐊᖑᑎᓄᑦ ᐊᒻᒪ ᐊᕐᓇᓄᑦ ᐅᐸᓚᐅᖅᑐᓂ ᑲᑎᒪᓂᐅᔪᓄᑦ ᐊᒻᒪ 
ᐊᖏᕐᕋᒥᓂᒃ ᒪᑐᐃᖅᓯᓪᓗᑎᒃ ᑐᓂᓯᓂᕐᒥ ᓱᓕᔪᒥ ᐅᓂᒃᑲᐅᓯᓂᑦ. ᐃᓄᐃᑦ ᑐᙵᓱᒃᑎᑦᑎᑦᑎᐊᓚᐅᖅᐳᑦ ᑭᓪᓕᓯᓂᐊᖅᑎᓂ 
ᓄᓇᓕᖏᓐᓄᑦ ᐊᒻᒪ ᐃᓱᒪᖅᓱᖅᖢᑎᒃ ᐅᖃᓪᓚᓚᐅᖅᐳᑦ ᐊᒻᒪ ᓱᓕᓪᓗᑎᒃ ᐃᓅᓯᖏᓐᓂ. ᐱᓯᒪᙱᒃᑯᑎᒃ ᓱᓕᔪᓂ 
ᐅᓂᒃᑲᐅᓯᓂᑦ, ᑭᓪᓕᓯᓂᐊᖅᑏᑦ ᑕᒪᒃᑭᐅᒪᔪᒥ ᑐᑭᓯᑦᑎᐊᕋᔭᓚᐅᙱᓚᑦ ᐃᓄᖕᓄᑦ ᖃᓄᐃᓐᓂᐅᔪᓂ ᑕᒪᑐᒪᓂ ᐱᓕᕆᓂᐅᔪᒥ 
ᐊᖏᕐᔪᐊᖅᑐᒥ ᓅᓐᓂᐅᔪᒥ. ᑐᓂᓯᓚᐅᕆᕗᑦ ᐃᓱᒪᑦᑎᐊᕐᓂᐅᔪᒥ ᐊᒻᒪ ᐱᐅᔪᒥ ᐅᖃᐅᓯᒃᓴᓕᐊᓂ ᐊᒻᒪ ᐃᒪᐃᖁᔨᓇᔭᕐᓂᐅᔪᓂ 
ᐱᔾᔪᑎᖃᖅᑐᒥ ᖃᓄᐃᑦᑑᓂᖏᓐᓂ ᐊᑐᖁᔭᐅᓇᔭᖅᑐᓂ ᖁᕝᕙᖅᓴᐃᓇᔭᖅᑐᒥ ᓴᐃᒻᒪᖃᑎᒌᖕᓂᐅᔪᒥ ᐃᓄᖕᓂ ᐊᒻᒪ 
ᒐᕙᒪᐅᔪᓄᑦ. ᑕᒪᒃᑭᐅᒪᔪᒥ ᑎᑎᕋᖅᓯᒪᓂᐅᔪᒥ ᐃᓄᖕᓂ ᐃᓚᓕᐅᔾᔭᐅᓯᒪᕗᖅ ᑎᑎᕋᖅᓯᒪᓂᐅᔪᒥ ᐅᓂᒃᑳᖅᑎᓂ ᕿᑭᖅᑕᓂ 
ᓱᓕᔪᒥᒃ ᑭᓪᓕᓯᓂᐊᖅᑏᑦ ᐃᑭᐊᖅᑭᕕᖓᓐᓂ.

ᐃᑦᑕᕐᓂᓴᓕᕆᓂᕐᒧᑦ ᑎᑎᖅᑲᖁᑕᐅᔪᓂ ᐊᒻᒪ ᐅᖃᓕᒫᒐᓕᐊᓂ
ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᒃᑯᑦ ᖃᐅᔨᓴᕐᓂᐅᔪᒥ ᑲᑎᙵᔪᓂ ᑲᑎᖅᓱᐃᓚᐅᖅᐳᑦ ᐊᒻᒪ ᕿᒥᕐᕈᓪᓗᑎᒃ ᐊᑐᐃᓐᓇᐅᔪᒥ 
ᐃᑦᑕᕐᓂᓴᓕᕆᓂᕐᒥ ᐊᒻᒪ ᒪᕐᕈᖓᓂ ᓇᑭᙶᕐᓂᐅᔪᒥ ᐱᓕᕆᓂᐅᔪᒥ ᑕᐅᑐᒃᑕᑐᐊᖃᑲᐃᓐᓇᕐᓂᐅᔪᒥ, 1950−ᒥ 1975−ᒧᑦ. 
ᐅᓇ ᐃᓚᖃᓚᐅᖅᐳᖅ ᖃᐅᔨᓴᕐᓂᐅᔪᓂ ᐊᑑᑎᓕᖕᓂ ᑎᑎᖅᑲᖁᑕᐅᔪᓂ ᐅᖃᓕᒫᒐᖃᕐᕕᖕᒥ ᐊᒻᒪ ᐃᑦᑕᕐᓂᓴᓕᕆᓂᕐᒧᑦ 
ᓄᓇᑦᓯᐊᕐᒥ, ᑲᓇᑕᒥ ᐸᓖᓯᒃᑯᓐᓂ, ᓂᐅᕕᖅᑎᒃᑯᓐᓂ (Hudson’s Bay Company), ᐊᒻᒪ ᐋᖕᓕᑲᓂ ᐊᒻᒪ ᐃᒃᓯᕋᕐᔪᐊᒃᑯᓐᓂ 
ᑎᒥᖁᑕᐅᔪᓂ. ᑕᐅᓴᓐ−ᒐᓚᖕᓂ ᑎᑎᖅᑲᖁᑕᐅᔪᓂ ᖃᕋᓴᐅᔭᒃᑰᖅᑎᑕᐅᓚᐅᖅᐳᑦ ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᒃᑯᑦ 
ᖃᐅᔨᓴᖅᑕᐅᓂᕐᒧᑦ ᑎᑎᕋᖅᓯᒪᔪᓂᒃ ᖃᐅᔨᓴᖅᑕᐅᓯᒪᔪᓂ ᑲᑎᖅᓱᖅᑕᐅᓂᐅᔪᓂ.

ᓄᓇᙳᐊᑦ
ᓄᓇᙳᐊᑦ ᑐᓂᓯᕗᑦ ᐱᒻᒪᕆᐅᔪᓂ ᐅᓂᒃᑳᕆᓯᒪᓂᐅᔪᓂ ᖃᓄᖅ ᐃᓄᐃᑦ ᐃᓅᕙᓚᐅᕐᓂᖏᓐᓂ ᐊᒻᒪ ᐊᑐᖅᖢᑎᒃ ᓄᓇᕗᒻᒥ 
ᐊᕙᓗᓯᒪᔪᒥ ᒫᓐᓇᐅᔪᒥ−ᐅᓪᓗᒥᒥ ᓄᓇᓕᖏᓐᓂ. ᐅᑯᐊ ᓄᓇᙳᐊᑦ ᐊᖏᕐᓂᖃᙱᓚᑦ ᑕᐃᒪᐃᒐᔪᒃᑯᒥ ᐃᓱᒪᒋᔭᐅᓂᐅᔪᒥ 
ᖃᓪᓗᓈᑦ ᓄᓇᖓᓐᓂ ᐅᑭᐅᖅᑕᖅᑐᑦ “ᐃᓄᖃᙱᓐᓂᖓᓂ.” ᖄᒃᑲᓐᓂᐊᒍᑦ ᑕᑯᒃᓴᐅᑎᑦᑎᓂᕐᒥ ᐃᓂᐅᔪᓂ ᐃᓚᒌᑦ 
ᓄᓇᒋᕙᒃᑕᖏᓐᓂ, ᐅᓂᒃᑳᕆᓂᐅᔪᒥ 1900−ᖏᓐᓂ ᓄᓇᙳᐊᓂ ᐃᓚᖃᖅᐳᖅ ᐃᓂᐅᔪᒥ ᐊᑎᖏᓐᓂ ᓇᓗᓇᐃᖅᓯᔪᒥ 
ᖃᓄᖅ ᐃᓄᐃᑦ ᖃᐅᔨᒪᓂᖏᓐᓂ ᐊᒻᒪ ᐊᑐᖅᐸᓚᐅᕐᓂᖏᓐᓂ ᓄᓇᒥ, ᓴᓂᓕᐊᓂ ᐊᐅᓪᓛᖅᐸᖕᓂᖏᓐᓂ ᐊᖅᑯᑎᖏᓐᓂ, 
ᐊᒻᒪ ᐱᐅᓛᖑᔪᓂ ᐃᓂᐅᔪᓂ ᐊᖑᓇᓱᒡᕕᐅᕙᒃᑐᓂ. ᑕᐃᒪᐃᑦᑐᒥ ᑐᓴᒐᒃᓴᓂ ᐋᖅᑭᒃᑕᐅᕙᓪᓕᐊᓕᓚᐅᖅᐳᖅ ᐸᐃᑉᐹᑎᒍᑦ 
1840 ᓯᕗᓂᐊᓂ. ᑭᓯᐊᓂ, ᐃᓚᖏᓐᓂ ᑕᒪᒃᑭᐅᒪᓛᖑᔪᒥ ᓄᓇᙳᐊᓂ ᑕᐃᒃᑯᐊ ᓴᖅᑭᑎᑕᐅᓯᒪᔪᓂ ᐃᓄᖕᓂ ᐃᓄᐃᑦ ᓄᓇᒥ 
ᐊᑐᖅᑕᐅᓂᖓᓄᑦ ᐊᒻᒪ ᐃᓄᖃᕐᓂᖓᓂ ᐱᓕᕆᐊᒃᓴᐅᔪᒥ (1976) ᐊᒻᒪ ᓄᓇᕗᒻᒥ ᓄᓇᙳᐊᖑᔪᒥ (1992).

ᖄᒃᑲᓐᓂᐊᒍᑦ ᑐᓴᒐᒃᓴᐃᑦ (2024 ᑎᑎᕋᖅᓯᒪᓂᐅᔪᖅ)
ᐅᓂᒃᑳᓕᐊᑦ ᑎᑎᕋᖅᑕᐅᒋᐊᙵᓚᐅᖅᑐᑦ 2010−ᒥ ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᒃᑯᑦ ᐅᕘᓇ ᑎᓕᐅᕆᔭᐅᓂᖓᓂ 
ᔭᐃᒥᓯ ᐃᒡᓗᓕᐅᕐᑎ, ᑲᒥᓴᓇ, ᐊᒻᒪ ᒫᑕᓕᓐ ᕆᐊᑦᕘᓐ, ᐃᓱᒻᒥᖅᑐᐃᔨ, ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑏᑦ. ᕿᑭᖅᑕᓂ 
ᐃᓄᐃᑦ ᑲᑐᔾᔨᖃᑎᒌᖏᑦ ᐱᓕᕆᐊᒃᓴᐅᔪᒧᑦ ᐊᐅᓚᑦᑎᔨᐅᔪᑦ 2013−ᒥ ᐅᑯᐊᖑᓚᐅᖅᐳᑦ ᐸᑕᓂ ᔅᑳᑦ, ᓇᕙᕋᓇ ᐸᕗᕆᑦᔅ, ᐊᒻᒪ 
ᓵᓐᑐᕋ ᖃᐅᓐᓇᖅ.

ᓯᕗᓪᓕᐅᓪᓗᑎᒃ ᑎᑎᕋᖅᑎᐅᔪᑦ ᑕᒪᒃᑭᒐᓚᖕᓂ ᐅᓂᒃᑳᓕᐊᖑᔪᓂ ᐅᑯᐊᖑᓚᐅᖅᐳᑦ ᔫᓕ ᕼᐃᐊᕆᔅ, Contentworks Inc. 
ᐊᒻᒪ ᕕᓕᑉ ᐱ. ᒎᓪᑦᕆᖕ, Ph.D. ᑎᑎᕋᕐᓂᕐᒧᑦ ᐊᒻᒪ ᖃᐅᔨᓴᕐᓂᕐᒧᑦ ᐃᑲᔪᖅᓱᐃᓂᐅᔪᒥ ᑐᓂᔭᐅᓚᐅᖅᐳᖅ ᔫᓐ ᐹᑦ ᒥᓗᕐ, ᕗᕌᓐᓯᔅ 
ᓚᕙᒃ, ᕋᐃᔭᓐ ᓵᑯᓪᑎᓐ, ᕗᐹᖕᒃ ᔭ. ᑕᔅᑐᕐ, ᐋᓇ ᒋᐅᓪᒧᕐ, ᐋᓕᔅ ᒐᓚᐃᔅ, ᑎᕇᓴ ᐃᐊᑯᐸᓕ, ᓇᑖᓴ ᒧᐊᕆᓴᓐ, ᓕᓐᑕ ᕌᑦᕗᑦ ᐊᒻᒪ 
ᐳᕋᐃᔭᓐ ᑳᒧᕆᓐ. 

ᐃᓄᒃᑎᑑᕆᔭᐅᓂᖓᓂ ᑲᑎᙵᓂᐅᔪᑦ ᐅᓂᒃᑳᓕᐊᓄᑦ ᑎᑎᕋᖅᑕᐅᔪᓄᑦ 2013−ᒥ ᐃᓚᖃᓚᐅᖅᐳᑦ ᔭᐃ ᐊᕐᓇᒃᑲᖅ, ᒪᓕ ᑰᓕ, 
ᔪᓕᐊ ᑕᒻᓴᓴᓐ, ᕗᕌᓂᑲ ᑑᕗᕐ, ᐃᓕᓴᐱ ᐃᑭᓪᓗᐊᖅ, ᐃᒪᓕ ᐃᕐᓂᖅ, ᑕᐃᕕᑦ ᔪᐊᓇᓯ, ᓕᐅᓂ ᑲᑉᐱ, ᐳᔾᔪᑦ ᑯᓱᒐᖅ, ᓃᓇ ᑑᑑ, 
ᐊᒻᒪ ᐸᓛᓐᑎᓇ ᑐᓗᒑᕐᔪᒃ. 

ᐱᓕᕆᓂᐅᔪᒥ ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᓂᑦ ᐊᔪᕐᓇᕋᔭᓚᐅᖅᐳᖅ ᑮᓇᐅᔭᑎᒍᑦ ᐃᑲᔪᖅᓱᐃᓂᖃᓚᐅᙱᒃᑯᓐᓂ 
ᐅᑯᓇᓂ ᑲᑐᔾᔨᖃᑎᒌᖑᔪᓂ: ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ; ᓄᓇᕗᒻᒥ ᑐᙵᕕᒃᑯᑦ; ᒪᑭᕕᒃ ᑎᒥᖁᑕᐅᔪᑦ; ᐅᐊᓪᑐᕐ ᐊᒻᒪ 
ᑕᖕᑲᓐ ᒍᐊᑕᓐ ᑐᙵᕕᐅᔪᒥ; ᕘᖅᑎᐊ; ᐃᓄᐃᑦ ᖃᖓᑕᓲᖓ; ᐅᓈᓕᒃ ᖃᖓᑕᓲᖅᑏᑦ; ᑭᐊᓐ ᐳᐊᕆᒃ ᖃᖓᑕᓲᖅᑏᑦ ᓕᒥᑎᑦ.

ᐅᓂᒃᑳᓕᐊᓂ ᑲᑎᖅᓱᐃᓯᒪᓂᐅᔪᑦ
ᐃᓗᓯᑦᑎᒍᑦ ᖃᓄᐃᓐᖏᓯᐊᕐᓂᖅ 
1950-1975

ᑭᓪᓕᓯᓂᐊᖅᑏᑦ 
ᑭᖑᓪᓕᐹᕐᓯᐅᑎᒋᓪᓗᒋᑦ 
ᐅᓂᒃᑳᖏᑦ: ᑲᔪᓯᑎᑦᑎᓂᖅ 
ᓴᐃᒻᒪᖃᑎᒌᓐᓂᕐᒥ

ᕿᒥᕐᕈᔭᐅᓂᖏᑦ ᐸᓖᓯᒃᑯᑦ ᐊᒻᒪᓗ 
ᐃᓄᐃᑦ ᕿᒻᒦᔭᖅᑕᐅᓂᖏᑕ 
ᒥᒃᓵᓄᑦ ᐅᓂᒃᑳᑦ

ᐃᒃᐱᐊᕐᔪᒃ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᑲᖏᖅᑐᒑᐱᒃ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᐊᐅᓱᐃᑦᑐᖅ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᐃᒡᓗᓕᒃ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᐃᒡᓗᓕᕆᓂᖅ ᐃᒡᓗᓕᕆᔨᑦ 
ᕿᑭᕐᑖᓗᖕᓂ 1950-1975

ᐃᓕᓐᓂᐊᕐᓂᖅ ᕿᑭᖅᑖᓗ  
1950-1975

ᐃᖃᓗᐃᑦ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᑭᒻᒥᕈᑦ ᓄᓇᓕᖕᓂ ᐊᑐᖅᑕᐅᓂᑯᓂ, 
1950-1975

ᑭᙵᐃᑦ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᓅᒋᐊᕐᓂᖏᑦ ᐃᓄᐃᑦ ᐃᓅᓯᖏᑦᑕ 
1950-1975

ᐱᐅᓯᐅᓯᒪᔪᖅ ᐸᓖᓯᓄᑦ 
ᕿᑭᖅᑖᓗᒻᒥ 1950-1975

ᐸᖕᓂᖅᑑᖅ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᐱᕙᓪᓕᐊᔪᓕᕆᓂᖅ 
ᒪᑭᒪᔾᔪᑎᔅᓴᓕᕆᓂᖅ ᕿᑭᖅᑖᓗᒻᒥ 
1950-1975

ᒥᑦᑎᒪᑕᓕᒃ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᕿᑭᖅᑕᕐᔪᐊᖅᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᕿᒻᒦᑦ 1950-1975

ᖃᐅᓱᐃᑦᑐᖅ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᓴᓂᑭᓗᐊᖅ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᓴᓂᕋᔭᒃ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᐃᓱᒪᒋᐊᓐᖓᐅᑎᖏᑦ 
ᑲᓇᑕᒥ ᓵᓚᖃᑖᖅᑲᕐᓂᕐᒥᑦ: 
ᒐᕙᒪᒃᑯᑦ ᐊᖏᔪᖅᑲᐅᑎᑦ 
ᐱᔪᓐᓇᐅᑎᖃᖅᑐᑎᒃ ᐊᒻᒪᓗ 
ᕿᑭᖅᑖᓗᒻᒥ

ᐊᒥᓱᓂ ᐊᕐᕌᒎᔪᓂ, ᐃᓄᐃᑦ ᐃᓄᑐᖃᐃᑦ ᕿᑭᖅᑕᓂ (ᕿᑭᖅᑖᓗᖕᒥ) ᐊᕕᒃᑐᖅᓯᒪᓂᐅᔪᒥ ᐸᒡᕕᓵᕆᔭᐅᓂᖏᓐᓂ 
ᐃᓗᑐᔪᒥ ᐃᔨᖅᓯᒪᓂᐅᔪᒥ ᔭᒐᐃᓂᐅᔪᒥ ᐃᖅᑲᐅᒪᓪᓗᑎᒃ ᖃᓄᖅ ᐃᓅᓯᖏᑦ ᐊᓯᔾᔨᓚᐅᕐᓂᖏᓐᓂ ᐊᕐᕌᒍᒐᓴᓂ 
1950 ᑭᖑᓂᐊᓂ. ᐱᔾᔪᑎᖃᖅᑐᓂ ᐅᓂᒃᑳᓕᐊᓂ ᐊᒻᒪ ᐊᓯᐊᒎᖅᑐᓂ ᖃᐅᔨᓴᖅᑕᐅᓂᐅᔪᓂ ᐆᒥᖓ ᑲᑎᙵᓂᐅᔪᒥ 
ᕿᒥᕐᕈᕗᖅ ᐱᔾᔪᑎᖃᖅᑐᓂ ᓴᖅᑭᓚᐅᖅᑐᓂ ᐱᓕᕆᑎᓪᓗᒋᑦ ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᓂᑦ. 
ᐱᒋᐊᓚᐅᖅᑐᒥ ᑐᑭᓯᒋᐊᕐᓂᕐᒥ ᖃᐅᔨᒐᓱᖕᓂᐅᔪᒥ ᑐᖁᕋᐃᓂᐅᔪᒥ ᕿᒧᒃᓯᐅᑎᓂ ᕿᒻᒥᓂᑦ ᕿᓚᒻᒥᐅᔪᒥ 
ᐱᕈᓚᐅᖅᐳᖅ ᐃᓚᖃᕐᓂᖓᓂ ᐊᓯᖏᓐᓂ ᐊᑐᖅᑕᐅᓂᑯᓂ ᑲᒪᓇᖅᑐᓂ ᐱᖅᑯᓯᕆᙱᑕᓄᑦ ᐱᐅᓯᖃᓕᖅᑎᑕᐅᓂᕐᒥ 
ᐊᓯᔾᔨᕐᓂᐅᔪᓂ.

ᑲᒥᓴᓇ ᔭᐃᒥᓯ ᐃᒡᓗᓕᐅᕐᑎᐅᑉ ᑭᖑᓪᓕᖅᐹᖑᔪᒥ ᐅᓂᒃᑳᓕᐊᖓ, ᑕᐃᒎᓯᓕᖕᒥ ᑎᑭᐅᑎᓂᖅ ᓴᐃᒻᒪᖃᑎᒌᖕᓂᕐᒥ, 
ᐊᒻᒪ 22−ᖑᔪᓂ ᐃᓚᒋᔭᐅᔪᓂ ᐱᔾᔪᑎᖃᖅᑐᓂ ᐊᒻᒪ ᑕᐃᔅᓱᒪᓂᑐᖃᖅ ᐅᓂᒃᑳᓕᐊᓂ ᑎᑎᕋᖅᑕᐅᔪᓂ ᕿᑭᖅᑕᓂ 
ᐃᓄᐃᑦ ᑲᑐᔾᔨᖃᑎᒌᖑᔪᓂ ᐃᓄᒃᑎᑐᑦ ᐊᒻᒪ ᖃᓪᓗᓈᑎᑐᑦ ᓄᕕᓯᕗᖅ ᑕᑯᒃᓴᐅᓂᐅᔪᒥ ᓱᓕᔪᒥᒃ ᐅᓂᒃᑲᐅᓯᓂᑦ ᐊᒻᒪ 
ᑎᑎᖅᑲᖁᑕᐅᔪᓂ ᑲᑎᖅᓱᖅᑕᐅᔪᓂ ᑕᐃᑲᓂ ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᓂᑦ ᒪᓕᒃᑐᒥ 1950-1975−ᒧᑦ 
ᐱᓕᕆᓂᐅᔪᒥ.


